
        
            
                
            
        

    
	АЛЕКСЕЙ ТОЛСТОЙ

	 

	ЗОВЛОН ТУУЛСАН НЬ - 1

	(Иж зохиол)

	“УЛСЫН ХЭВЛЭЛИЙН ГАЗАР” Улаанбаатар хотноо 1957 онд эрхлэн хэвлүүлсэн “АЛЕКСЕЙ ТОЛСТОЙ : ЗОВЛОН ТУУЛСАН НЬ (ТЭРГҮҮН ДЭВТЭР : ЭГЧ ДҮҮ ХОЁР)” номоос 

	Цогт охин тэнгэр сангийн захиалгаар Цагаан бамбарууш хэвлэлийн газарт 2022 онд цахим хэлбэрт хөрвүүлэв. 

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу. 

I

	Орос нутаг минь!.. 

	«Игорийн цэрэглэсэн тууж»

	 

	Зөөлөн цагаан мод нэлэнхийдээ ургасан захын нэг зэлүүд гудамжнаас ирсэн хүн Петербургт орж ирээд ажиглан зогсох зуур оюун бодлын хөдлөл, сэтгэл санааны бачимдлаас элдэв сэрэлд автах бөлгөө. 

	Дааман хаалган дээр нь хашаач нар үүрэглэсэн сүүдэрт харанхуй цонхтой том том бараан байшингийн дэргэдүүр манан бүрхсэн шулуун гудамжаар сэлгүүцэн Нева мөрний элбэг уст, баргар мандал, гэгээ тасрахаас өмнө асаасан олон дэнлүү яралзсан урт гэгчийн цэнхэрдүү гүүр зай завсаргүй багана болчихсон уйданги давчуу орд харш, орос маягаар бариагүй өндөр шовх оройтой Петропавловскийн сүм, гөлгөр хар усанд шумбах муусайн завь, голын боржин чулуун хашлагыг дагуулж аргамжсан хавтгай ёроолтой нойтон модон онгоцнууд бас хотынхоо булингар шиг болчихсон нүдтэй дандаа бодол болж гөлийчихсөн цонхигор царайтай зорчигчдыг хараад нөгөө хүн маань сайн санаатай бол «надад хамаагүй хаданд чимээгүй» гэсэн юм шиг л явж одно, харин муу санаатай бол ахихаа больчихсон энэ гоёмсог цэмцгэр байдлыг хар байдаг хүчээрээ зад цохиод хаячих юм сан гэж бодно. 

	Бүүр нэгдүгээр Петрын үе юм гэнэ бил ээ. Гурван эрдэнийн сүмийн нэг гэлэн (тэр сүм одоо ч гэсэн Гурван эрдэнийн гүүрний дэргэд байдаг юм) хонхот цамхгаас бууж яваад харанхуйд үсээ задалчихсан нэг хөгшин эм шулмыг харж учиргүй айгаад, дараа нь архины нэг мухлагт ороод байхдаа: «Ер нь Петербург юу ч үгүй хов хоосон байвал таарах газар» гэж хашхирчихсанаас болж нууц цагдаагийн газар баригдаж эрүү шүүлт хүлээж үхтлээ жанчуулсан юм гэнэ бил ээ. 

	Тэр үеэс эхлээд Петербургийг чөтгөртэй газар юм байна гэж боддог болсон байх. Тэгээд ч Василевскийн арлын гудамжаар хөлсний морин тэрэг дээр чөтгөр суучхаад явж байсан л гэдэг. Бас шөнө дунд шуурга тавьж, ус үерлэж байхад зэсэн хаан боржин чулуун сууринаасаа бууж чулуу дэвссэн гудамжаар давхиж явсныг үзсэн л гэдэг. Бас нууц албаны зөвлөхийн сууж явсан сүйх тэрэгний цонхоор үхсэн түшмэлийн хүүр шагайгаад л салж өгсөнгүй гэдэг. Ийм элдэв дээдийн цуу хотоор дэгдэж байжээ. 

	Сав саяхан яруу найрагч Алексей Алексеевич Бессонов шөнө, арал орох замаар бөгтөр гүүр дээгүүр морь тэргээр давхиулж явахдаа үүлний цоорхой дундуур гүн харанхуй тэнгэрт нэг од олж хараад нулимс гүйлгэнэсэн нүдээрээ түүнийг ширтэн, сууж яваа морь тэрэг нь ч, цувран гэрэлтэж байгаа дэнлүүнүүд ч, ар талд нойрсон байгаа Петербург ч гэсэн уусан архи, дурласан сэтгэл, уйтгар зовлонгоос болж мэнэрсэн тархинд төрсөн хий хоосон хүсэл санаа, зүүд төдийхөн гэж бодож гэнээ. 

	Хоёр зуун жил зүүд шиг өнгөрөв. Орос нутгийн алс хязгаарт балчиг намаг, бут, бургасан дотор байдаг Петербург хот хязгааргүй нэр алдар, эрх дархтай байхыг санаархана. 

	Эзэн хаадын амь хорлох явдал болж цуст их цаазлалт ялалтын их баяраар солигдон ордны эргэлтүүд зүүд мэт хурдан болж өнгөрнө; сул дорой эмэгтэйчүүд бараг бурхан шиг эрх ямбатай болно; ард түмний хувь заяаг үнгэж нухачсан бүлээн хөнжил дотроос шийдвэрлэнэ; ханхар том биетэй, хар газар малтаж харлачихсан гартай лундаг залуус ирж, эрх ямба хаан суудал, византийн баялгийг хуваалцах гэж хаан ширээ өөд зоригтой авирдаг байжээ. 

	Үлгэр домог шиг хүн үнэмшимгүй энэ үймээнийг айл хөршийн улсууд айн харж сууна. Орос хүмүүс, нийслэл хотынхоо ингэж солиорон зүүдлэхийг айн ширтэж гуньхран сонсоно. Улс орон, Петербургийн хий үзэгдлийг цусаараа ундлавч, ер ханатал нь ундалж чадахгүй байв. 

	Петербургт шөнө дундын сэрүүн татах хүртэл тээртлээ наргин цэнгэлдэнэ. Тэнд зундаа сэтгэл хөдөлгөсөн сайхан саруул шөнө болдог. Өвлийн цагт ногоон бүтээлэгтэй хөзрийн ширээ засацгааж алт сувд харшилдаж, хөгжим эгшиглэн хос хосоороо танц хийж цонхны цаана эргэлдээд, гуравласан морьд ам мэдэн давхиж цыган хүмүүс үймэлдэн үүрийн цагаан гэгээ татахад буудалцаан болж мөс мэт хүйтэн салхи хацар хайрч байхад цэргийн хөндлөн лимбэ янгинан ульж византийн маягаар сүр бадруулсан харцтай эзэн хааны өмнө цэргийн ёслол болдог. Энэ хот ингэж л байжээ. 

	Сүүлийн арван жилийн дотор асар том үйлдвэрийн газруудыг маш хурдан барьж олон сая төгрөгийн эд хогшилтой хүмүүс тэнгэрээс гэнэт унах шиг гарч ирэв. Хөгжмийн эгшиг, толинд туссан дүрс, цээжин биеэ нүцгэлсэн эмэгтэйчүүд, гэрэл гэгээ, шампанск зэргээр хүний тархи толгойг мансууруулж чих дөжрүүлэн байдаг хөгжмийн танхим, гулгах талбай, тохилог сайхан хоолны газрууд, банкнуудыг цемент, молроор барьж байв. Тоглоомын клуб, уулзах байшин, театр, кино үйлдвэр, шөнийн цэцэрлэгүүд яаралтай нээгдэж байлаа. Петербургийн ойролцоо байдаг зэлүүд арал дээр барих, нийслэлд урьд хожид үзэгдээгүй дэгжин шинэ барилгын зураг төслийг инженерүүд, капиталистууд зохиож байв. 

	Амиа хорлох явдал хотод тахал шиг олширч сэтгэл донсолгом цуст хэргийн шүүлтийг цангасан юм шиг сонсдог хийрхүү авиртай хүүхнүүд шүүхийн хурлын танхим дүүрдэг байжээ. Гоёж чимэх, эмэгтэйчүүдийн хэрэглэх зэрэг бүх юм чөлөөтэй бөгөөд садар самуун хаа хаагүй ихсэж, хааны ордон ч гэсэн түүнд автагдаж гүйцжээ. 

	Бас эрийн их чадалтай, галзуурсан юм шиг нүдтэй, бичиг үсэггүй тариачин эр ордонд шургаж хаан ширээнд хүрээд, эргэж орос орныг хууран мэхэлж гутаан доромжилж байв. 

	Петербургт бусад бүх хотын адил хүнд бэрх сэтгэл тайвангүй байдаг бил ээ. 

	Хотын хөл хөдөлгөөнийг гол хүч удирдах боловч харин тэр хүч нь хотын сэтгэл санаа гэж нэрлэж болох зүйлтэй нийцэхгүй байжээ. Гол хүч нь журам горим, энх амгалан, зүй зохисыг тогтоох гэж оролдоход, харин хотын сэтгэл санаа нь тэр хүчийг эвдэж бусниулахыг оролдоно. Эвдлэн бусниулах санаа юм бүхэнд шүглэж алдарт Сашка Сакельманы зах зээлийн луйврын аргыг ч болд цутгах заводын ажилчдын цээжийг дүүргэсэн уур хилэнг ч, өглөөний таван цаг хүртэл «Улаан хэц» гэдэг жүжигчдийн тасалгаанд сууж байдаг уран найрагч залуу бүсгүйн цөхрөл цухуйсан хүсэл мөрөөдлийг ч үхлийн хороор хордуулаад эвдлэгч энэ хүчтэй тэмцвэл зохих хүмүүс хүртэл өөрснөө яаж байгаагаа ч ухаж мэдэхгүй, харин тэр хүчийг улам гааруулж хурцатган байжээ. 

	Энэ бол хайр дурлал, эрүүл сайхан санааг элдэв муу булай явдал хуучны үлдэгдэл гэж үздэг, хэн ч жинхэнэ ёсоор дурдаж байсангүй, харин хүн бүхэн дурлахыг хүсэвч дотоод сэтгэл хорсгом аягүй юм бүхнийг аятайхан гэдэг байсан цаг бил ээ. 

	Охид, юм үзээгүй цэвэр ариунаа, эр эм хоёр энгүй үнэнчээ нуудаг байв. Эвдлэн бусниулах нь сайн авьяас, хийрхэн аашлах нь цэмцгэр нямбайн шинж тэмдэг гэдэг байв. Ганцхан улиралд гэнэт гарч ирдэг байсан хээнцэр зохиолчид энэ бүгдэд сургадаг байжээ. Тэгээд хүмүүс, зөвхөн хөгжөөнгүй, залхуутай гэж хэлүүлэхгүйг хичээж өөрийгөө буруутай болгон муу ах гэж төлөг барьж тааварладаг байв. 

	1914 онд Петербург хот ийм байв. Энэ хот олон шөнийг нойргүй өнгөрөөж эцэж туйлдаад, уйтгар зовлонгоор үхлийн өмнөх дуулал болсон танго бүжгийн огцом аягүй хөгжим архи дарс, алт мөнгө, хоосон дурлалаар тайтгаруулагч энэ хот аймшиг төрүүлэх аюул гунигт өдөр ирэхийг хүлээж суугаа мэт ажээ. Үл ойлгогдох шинэ зүйл газар сайгүй гарч байсан нь тэр аюулт өдрийн өмнөх дохио болсон бил ээ. 

	
II

	... Бид юу ч дурсаж санахыг хүсэхгүй. Өнгөрснөө эргэж харахаа больцгоо! гэж бид хэлж байна. 

	— Миний ар талд хэн байна вэ? Венера Милосская юу даа? Түүгээр чинь яах юм бэ, түүнийг чинь идэж болдог юм уу? Эсхүл тэр чинь үс түргэн ургуулахад хэрэгтэй юм уу? Ер нь энэ чулуун зовлого надад ямар хэрэгтэй юм бэ? гэдгийг би ойлгохгүй байна. Гэвч урлаг, урлаг гэж ярилцах л юм, ер нь урлаг гэж сүйд болцгоох чинь сонин хэвээр л шив дэд? Та нар эргэн тойрноо, урагшаа, хөл рүүгээ ч хар л даа. Таны хөлд чинь америк шаахай углаастай байна шүү! Америк шаахай мандтугай! Резин дугуйтай улаан авто машинд пүү бензин хийчхээд цагт зуун мод явчих нь ёстой л урлаг шүү дээ. Энэ нь холыг товчлох санааг надад төрүүлж байна. Бас арван зургаан алд том зарлал дээр гялалзсан бортого малгай өмссөн дэгжин залууг зурчихсан байна. Энэ бол оёдолчин, зурагчин, өнөөдрийн өдрийн суут хүн юм. Энэ чинь бас л урлаг юм! Би амьдралыг цөлмөх хүсэлтэй байна, гэтэл та нар намайг, бэлгийн ажиллагаа сулдсан хүнд өгдөг чихэрлэг уусмалаар зочилж байна шүү дээ... 

	Нарийхан танхимын тэртээ мухарт сандлуудын араар зогссон, курс, их сургуульд сурдаг залуус инээлдэж алга ташицгаана. Сая ярьж байсан Сергей Сергеевич Сапожков нойтон уруулаараа дурамжхан инээмсэглэн, тогтож ядан байсан хавчуур шилээ том хамар дээрээ тогтоогоод том царсан индрийн гишгүүрээр шаламгайлан гүйж буув. 

	Индрийн хажууд байгаа, тус бүр таван лаатай хоёр том тавиур тавьж гэрэлтүүлсэн урт ширээний ар талд «Философийн үдэшлэгүүд» гэдэг нийгэмлэгийн гишүүд сууж байв. Энд нийгэмлэгийн дарга, шашны сургуулийн профессор Антоновский, өнөөдрийн илтгэгч, түүхч Вельяминов, философич Борский, залхай зохиолч Сакунин нар байлаа. 

	Энэ өвөл «Философийн үдэшлэгүүд» гэдэг нийгэмлэгийг бага алдаршсан хэдий боловч ам хэлийг нь гүйцэх аргагүй залуус их л хүчтэй дайрсан ажээ. Нэр төртэй зохиолчид, алдар хүндтэй философичдыг тэр залуус маш сүрхий дайран довтолж сэтгэл татмаар үгсийг зоригтой, ширүүнээр хэлдэг байсан учраас нийгэмлэгийн нээлттэй хурал болдог бямба гарагуудад Фонтанка гудамжинд байдаг хуучин ордон ийнхүү пиг дүүрдэг байжээ. 

	Өнөөдөр ч гэсэн аанай л тийм байлаа. Хүмүүс алга таших нь цөөрч Сапожковыг бөөн хүний дунд эрж алга болохтой зэрэг Акундин гэгч боргоцойрхуу нүцгэн толгойтой, идэрхэг шанаархуу шарлангуй царайтай, намхан хүн индэр дээр гарч ирэв. Тэр хүн энд саявтар үзэгдэх болсон бөгөөд ялангуяа танхимын араар суугчдад их тоогдох болжээ. Тэгээд "— энэ чинь хэн гэгч хаанахын хүн бэ?" гэхэд мэддэг нэг нь үл ойлгом инээмсэглэдэг байв. Ер нь түүний овог нь ч Акундин биш, тэр хүн гадаадаас ирсэн бөгөөд энд түүний илтгэдэг нь учиртай л юм санжээ. 

	Акундин, шингэн сахлаа чимхэлж, чимээгүй болсон танхимыг тойруулан хараад нимгэн жарвагар уруулаа хөдөлгөн дурамжхан инээмсэглээд ярьж гарав. 

	Энэ зуур танхимын гол чөлөөний захад гуравдугаар зэрэгт хүзүүндээ тулсан битүү захтай хар цэмбэн платьеттай залуу бүсгүй атгасан гараараа эрүүгээ тулан суух бөгөөд тэр, үнсэн саарал өнгөтэй нарийн зөөлөн үсээ чихээ ил гартал дээш шууж нэгэн том гогцоо болгоод самаар хатган даржээ. Тэр бүсгүй инээх ч үгүй, хөдлөх ч үгүй суусаар ногоон ширээний ард суугчдыг ажиглах бөгөөд, заримдаа түүний харц лааны дөлөн дээр тогтуун гэгч тусна. 

	Акундин, царсан модон индрээ цохиж: «Дэлхийн эзний засаг төмөр гараараа эхлээд л сүм хийдийн орой руу буулгана» гэж хэлэхэд, тэр бүсгүй аяархан шүүрс алдаж улайчихсан эрүүнээсээ гараа авч амандаа карамель чихэр хийв. 

	Акундин цааш ярихдаа: 

	... Та бүгд бурхны авралаар ертөнц дээр энх амгалан байх тухай хоосон зүүд үзэж мөрөөдөн тарчилж байна. Харин, тэр бурхан чинь та бүгдийн оролдлогыг үл хайхран унтсаар байна. Эсхүл тэр бурхан чинь эрхбиш сэрээд Валаама шулмын унаж явсан эм илжиг шиг хүний хэлээр ярих байх гэж итгэж байна уу? Тийм ээ. Тэр чинь сэрнэ. Харин түүнийг та нарын уран найрагчдын нялуун дуу хоолой, бойпрын савссан утаа сэрээхгүй, ард түмэн зөвхөн фабрикийн яндан л сэрээж чадна. Эсхүл та бүгд өөрсдийн намаг балчиг битүү ширэнгэдээ найдаж байна уу? Тэнд чинь дахиад зуугийн тал насалтлаа зүүрмэглэж болно гэж би итгэж байна. Харин, түүнийгээ аврагч гэж нэрлэж болохгүй шүү. Тэр чинь ирэх гэж байгаа зүйл биш, харин өнгөрч байгаа зүйл юм. Энд, Петербургт, энэ гоё сайхан танхим дотор оросын тариачин эрийг хоосон санаанаас бодож зохиосон байна. Түүнийхээ тухай олон зуун боть ном бичиж, аялгуут жүжиг ч зохиосон байна. Ингэж наадаж байгаад их цус асгаруулчих вий дээ гэж л айж байнам... 

	Гэтэл яг ингэж хэлмэгц нь дарга, илтгэгчийн үгийг таслан зогсоолоо. Акундин сулхан инээмсэглэн, халааснаасаа том гэгч алчуур гаргаж, гавал нүүрээ их л чадамгай байртай арчив. 

	Танхимын хойгуур суугчид: 

	— Ярьж л байг!

	— Яагаад хүний амыг таглаж байгаа юм бэ?

	— Энэ чинь доромжилж байгаа хэрэг! гэж хашхирна. 

	— Тэр хойгуур чимээгүй байгаарай! гэхэд

	— Та л чимээгүй байхгүй юу? гэв. 

	Акундин үргэлжлэн: 

	— Оросын тариачин эр бол үзэл санааны хавсаргаа. Тийм ээ. Гэвч, хэрэв энэ үзэл санаа үнэн шударгын тухай тариачин эрийн балар эртний ойлголт, түүний олон зуун жилийн хүсэл мөрөөдөл, бүх хүн төрөлхтний ойлголттой амьд холбоогүй юм бол тэр үзэл санаа чинь нүцгэн чулуун дээр тавьсан ургамлын үр шиг унах болно. Оросын тариачин эрийг хүнд хүчир ажилд нуруугаа шалбалчихсан, өлөн хоосон ходоодтой жирийн нэгэн хүн гэж үзэхээ болиогүй цагт, тариачин нь аврагдах онцлогтой юм гэж хэзээ нэгэн цагт нэгэн ноёны бодож гаргасан үзлийг хаяагүй цагт, тэр цагийг хүртэл харанхуй тасалгаанд та бүгдийн бодож гаргасан сайхан үзэл санаа, бас та нарын ойлгохыг огт хүсэхгүй байгаа ард түмэн, ийм хоёр эсрэг туйл эмгэнэлтэй л орших болно... Мөн чанартаа бид энд та бүгдийг шүүмжлээгүй байна шүү. Хүний хий хоосон бодлоос бүтсэн танай тэр чухаг үзэл санааг дахин шүүрдэж үзэх гэж цаг гарзадвал сонин байх сан бил ээ. Тэгэхгүй. Хараахан оройтоогүй дээрээ амиа хоохойлж аварцгаахыг бодоцгоо. Эсвэл та бүгдийн үзэл санаа, та бүгдийн үнэт чухаг баялаг чинь ямар ч энэрэлгүйгээр түүхийн хогны хайрцагт шидэгдэнэ шүү... гэж бид хэлж байна. 

	Хар цэмбэн платьтай бүсгүй царсан индэр дээрээс ярьж байгаа зүйлийг бодож ойлгож авахыг хүсэхгүй байв. Энэ бүх үг, маргаан үнэхээр маш чухал, утга учиртай хэдий боловч хамгийн чухал нь энэ хүмүүсийн ярихгүй байгаа өөр нэгэн зүйл юм гэж тэр бүсгүйд санагдах ажээ. 

	Яг энэ үед ногоон ширээний ар талд өөр хүн гарч ирээд яаралгүйхэн, даргын дэргэд сууж баруун зүүнээ толгой дохиж мэндлэв. Цасанд норсон шар үсээ дарж улайчихсан гараараа илээд, хоёр гараа ширээний ар талд унжуулан давчуу хар хүрэм өмссөн биеэ цомцойлгон суугааг нь харахад цайвар туранхай царайтай зургар дугуй хөмсөгтэй хөмсөгнийхөө дор сүүдэрт нь бараантсан том бор нүдтэй, налан унжсан үстэй ажээ. Долоо хоног тутам гардаг сэтгүүлийн сүүлчийн дугаарт Алексей Алексеевич Бессоновын зураг яг ийм гарсан байж бил ээ. 

	Одоо тэр бүсгүй, нүд халтирам энэ цэвэр сайхан царайнаас өөр юу ч харахаа больжээ. Петербургийн салхитай шөнүүдэд дандаа зүүдлэгддэг байсан тэр хачин жигтэй царайг сайх бүсгүй айх мэт ширтэнэ. 

	Бессонов, дэргэдэх хүн рүү бөхийн инээмсэглэх нь жирийн мэт боловч түүний хамрын хавчиг нүх, дэндүү хүүхэмсэг ганган хөмсөг, гойд эелдэг зөөлөн царайд нь мэхлэх сэтгэл, ихэмсэг зангаас гадна, тэр бүсгүйд ойлгогдох аргагүй мөртөө түүний сэтгэлийг юм бүхнээс илүү донсолгон оволзуулагч өөр нэгэн юм бас харагдана. 

	Яг энэ үед алтан хүрээтэй шил зүүсэн, том халзан гавлын нь бууралтсан шаргал үс тойрч үлдсэн, улаан царайтай, сахалтай илтгэгч Вельяминов, Акундинд хариулсан нь: 

	— Асга чулуу уулнаас нуран унах нь зөв, түүний нэгэн адил та зөв ярьж байна. Бид аюултай сүрхий үе ирэхийг аль эртний хүлээж таны үнэн зөвийн ялалтыг урьдаас гадарлаж байгаа юм. Бид биш, харин та нар л дийлдэшгүй хүчнийг эзэмшиж байна. Харин фабрикийн яндангаар уриалан дуудаж дайлж авах гэж байгаа таны тэр эрхэм дээд шударга үйл явдал чинь ямар ч эмх замбараагүй, эвдэж сүйтгэсэн эл хуль газар байх болно, түүгээр чинь тэнд дөжирчихсөн хүн тэнүүчилж явах болно гэдгийг бид мэдэж байна. Тэр хүний дотор амь оруулагч чийгийн талд ганц ч дусал рашаангүй болохоор «цангаж хатах нь» гэж хэлэх вий. Та нарын хүсэж байгаа тэр диваажинд чинь, тэнд очихын тул хүнийг амьд механизм, тийм ээ, хүнийг нэр ус ч үгүй адгуус болгох гэж та нарын хүсэж байгаа тэр аймшигтай диваажинд чинь шинэ хувьсгалын аюул занал, хувьсгал хувьсгалаас хамгийн их аюултай хувьсгал сэтгэл санааны хувьсгалын аюул учраад байгааг л сайхан мэдээрэй гэж Вельяминов харандаа шиг нарийхан хуруугаа гозойлгоод саравчтай нүдээрээ сонсогчдыг их л ширүүн харна. 

	— Хүнийг нэр усгүй болгоно гэдэг чинь бас л идеализм шүү дээ гэж Акундин суудлаасаа хүйтэвтэр хэлэв. 

	Вельяминов ширээн дээгүүрээ гараа алдлан зогсоход нь түүний халзан толгой дээр нь лааны гэрэл тусч гялайж байлаа. Цааш нь тэр, манай ертөнц орчих гэж байгаа их нүглийн тухай, хожмын их ялын тухай хөвүүлж эхлэв. Танхим дотор сууж байгаа хүмүүс ханиацгаана. 

	Завсарлага болоход тэр бүсгүй зуушны өрөө рүү очиж хаалганы нь хажууд ганцаараа хөмсөг зангидан зогсов. Шүүхийн хэдэн итгэмжилсэн төлөөлөгчид эхнэрүүдтэйгээ цай ууж хүн болгоноос гойд чанга ярьцгаана. Алдарт зохиолч Чернобылин, пийшингийн дэргэд зогсоод хажуугаар нь өнгөрөгсдийг ууртай согтуу нүдээрээ байн байн ширвэн харж алирстай загас идэж байв. Утга зохиолд шуналтай, үсэндээ том тууз зангидсан, хир болчихсон хүзүүтэй дунд хэр насны хоёр хүүхэн лангууны хажууд зогсоод тостой талх идэж байв. Лам нар, энгийн хүмүүстэй хутгалдахгүй хөндийхэн шүү их л догь зогсоно. Гараа урт хүрмийнхээ доогуур шургуулан нуруугаа үүрсэн, бууралтсан сагсгар урт үстэй хүн унжлагын эгц дор өсгий өлмий хоёр дээрээ өндөлзөн зогсох нь шүүмжич Чирва гэгч бөгөөд хэн нэгэн хүн дэргэд нь ирэхийг хүлээж байгаа нь тэр ажээ. Вельяминовыг гарч ирэхэд утга зохиолд шуналтай нөгөө хоёр хүүхний нэг нь харайн очиж ханцуйнаас нь зуурч авав. Нөгөө нь юм зажлахаа даруй больж өвөр түрүүнээсээ талхны бутархайг1сэгсэрч унагаагаад нүдээ бүлтийлгэн толгойгоо дарав. Бессонов баруун зүүнээ толгойгоо номуухан дохисхийн ёсолж түүн тийш ойртож яваа харагдав. 

	Утга зохиолд шуналтай тэр хүүхэн бэлхүүснийхээ бариувч дотроо хэрхэн биеэ хураасныг хар хувцастай бүсгүй маш эгдүүцэн харав. Бессонов залхуурсан янзтай үл мэдэгдэм инээмсэглэн хэдэн үг хэлмэгц тэр хүүхэн бамбагар гараа хавсарч нүдээ сөлхийлгэн тачигнатал инээнэ. 

	Бүсгүй, эгдүүцэн дал мөрөө мурийж зуушны өрөөнөөс гарч одов. Нэг хүн хүүхнийг дуудлаа. Хилэн хүрэм өмссөн нэг туранхай харавтар залуу олны дотуур шахалдан гарч ирээд баярласандаа болж хамар амаа шазвалзуулан хөгжилтэй нь аргагүй толгой дохиж ёслоод бүсгүйн гарыг барьж авав. Түүний алга нь нойтон бөгөөд дух руу нь унжсан бөөн үс нь ч норчихсон бас түүний ус гүйсэн жоотгор хар нүд нь ч нялуун харна. Тэр залуу бол Александр Иванович Жаров гэдэг байв. Тэр залуу: 

	— За, Дарья Дмитриевна та чинь энд юу хийж байна вэ? гэхэд нь. 

	— Танай хийдгийг л хийж байгаа юм гэж бүсгүй хариулангуут гараа сугалж аваад бугуйвч дороо байсан алчууртаа сэм арчив. 

	Тэр залуу, бүсгүйг улам эелдэг харж хүйтэн инээж: 

	— Өнөөдөр ч гэсэн, Сапожков танд аятайхан санагдсангүй гэж үү дээ? Тэр чинь өнөөдөр ёстой хувилгаан шиг ярьсан шүү. Түүний эрс, этгээд хэлдэг заншил л таны зэвүүг хүргэчихсэн байх. Гэвч түүний санааны гол агуулга нь бид бүгдийн ил хэлэхээ айдаг боловч дотроо далд мөрөөдөж байдаг юм маань биш гэж үү? Харин тэр айсангүй: 

	 

	Хонгор залуу настан бүгдийн

	Ходоод гэдэс нь хонгиноод байна. 

	Хоосон агаар залгих бил үү... 

	 

	гэж зоригтой ярьж байна шүү. 

	— Дарья Дмитриевна, энэ чинь гойд, шинэ маш зоригтой зүйл шүү. Ер нь шинэ юм хаа хаагүй түрэн гарч байгааг та ажихгүй байна гэж үү? Энэ чинь бидний юм, шинэ юм, зоригтой юм. Бас Акундин ч гэсэн адил. Тэр хэтэрхий хянуур, гэвч яаж шөвөгддөг гээч! Дахиад хоёр, гурван ийм өвөл болбол цөмөөрөө язарч, оёдлоор цуурна даа. Мөн сайхан аа? гэж тэр залуу эелдэг зөөлнөөр инээмсэглэн намуухан дуугаар ярьж байв. Тэр, маш их сэтгэл хөдөлсөн маягтай үл мэдэгдэм чичирсхийж байгааг бүсгүй мэдчихээд үгийг нь гүйцэд сонсолгүй толгойгоо дохиж ёсолж өлгүүр лүү шахалдаж очив. 

	Олон медаль зүүсэн уцаар өлгүүрч бөөн бөөн пальто, галош зөөгөөд, Дашагийн сунгасан гарт байгаа дугаарыг анзаарахгүй байв. Тэгээд ч аргагүй удаан хүлээх болсон бөгөөд хаалга нь хоосон савчиж байгаа үүдний гонхноос хүйтэн салхи шилбэ рүү нь үлээнэ. Нойтон хөх нөмрөг өмссөн өндөр биетэй, хөлсний тэрэгчид хаалганы дэргэд зогсоцгоож гадагш гарагчдыг угтан: 

	— Та хурдан мориор явна уу!

	— Пески орох зам нийлэх юм биш биз! гэж ёрвигтой авч хөгжилтэй гуйна. 

	Гэнэт Дашагийн ар талд нь: 

	— Өлгүүрч ээ, миний дээл, малгай, таягийг минь аль гэж Бессонов огцом бөгөөд хүйтэвтэр дуугарав. 

	Тэгэхэд нь Дашад нуруу руу нь нарийхан зүүгээр шивэх шиг санагдав. Даша хурдан гэгч эргэж Бессоновын эгц өөдөөс харахад тэр тэгэх ёстой юм шиг Дашагийн өөдөөс тайван харж байснаа зовхи нь хөдлөн том бор нүдэнд нь амьд оч бадрав. Даша ч зүрхээ догдолж эхэлснийг мэдэв. 

	— Хэрэв, би эндүүрч байгаа юм биш бол та бид хоёр танай эгчийнд уулзсан байх аа? гэж Бессонов бөхийсхийн хэлэв. 

	— Тийм ээ, уулзсан гэж Даша даруй ширүүн хариулаад өлгүүрчээс дээлээ угз татан авч гол хаалга руу гүйж одов. Гудамжинд гарахад чигтэй хүйтэн салхи хормойг нь сэвж, байшингийн дээврээс унасан зэвтэй дуслууд биед нь тусав. Даша үстэй захаа нүдэндээ хүртэл босгож шурган явахад араас нь нэг хүн гүйцэж ирэнгүүт: 

	— Мөн сайхан нүдтэй еэ! гэж чихэнд нь хэлнэ. 

	Даша чийдэнгийн бүдэг гэрэл туссан нойтон асфальт дээгүүр хурдан алхлан явахад рестораны хаалга гэнэт онгойж вальс дарж байгаа скрипкийн2 янгинах чимээ гарна. Даша эргэж харалгүй бугуйвчныхаа сэгсгэр үсэнд амаа нааж: 

	— Тийм ч амаргүй, амаргүй л юм байна гэж дуугарч явав. 

	
III

	Даша, нойтон дээлээ үүднийхээ өрөөнд тайлангуут зарц хүүхнээсээ: 

	— Бас л гэртээ хэн ч алга уу? гэж асуув. 

	Баримал бурхан шиг өргөн шанаатай болохоор нь Их Могол гэж нэрлэдэг зарц хүүхэн Луша их оодсон нүүрээ толинд харж байгаад нээрээ ч авхай гэртээ байхгүй, харин эзэнтэн гэртээ бичгийнхээ тасалгаанд байна, хагас цаг болоод оройн цайг зооглоно гэж хариулав. 

	Даша, зочдын өрөөнд ороод төгөлдөр хуурын дэргэд хөлөө зөрүүлэн өвдгөө салаавчлан суув. 

	Хүргэн ах Николай Иванович гэртээ байна гэдэг чинь эхнэртэйгээ хэрэлдсэн байх нь тэгээд мань хүн надад гомдол мэдүүлэх л биз. За одоо арван нэгэн цаг болж байна, гурван цаг хүртэл унтаж ч чадахгүй, хийх ч юмгүй байх нь ээ. Юм уншдаг юм уу, юу ч унших юм билээ дээ? Унших ч дур алга. Зүгээр сууж юм бодох нь дээр юм уу даа. Нээрэн энд байхад заримдаа уйтгартай шүүгэж бодов. Даша санаа алдан төгөлдөр хуурыг тагийг нээж хажуулдан суугаа хэвээр Скрябины аяыг өрөөсөн гараараа дарахчаа болж байв. Арван ес хүрсэн мөртөө даанч хүүхдээрээ байгаа, бас тэгээд яггүй хэрсүүжсэн боловч охидод тохиолддог уйтгар зовлонг нь арилгаж өгөх гэсэн олон хүмүүстэй цэвэр ариун, танхил өссөндөө эрдэж дэндүү хатуу ширүүн харилцдаг ийм насандаа яваа хүнд хэцүү юм ч байдаг шүү дээ. 

	Даша, ноднин Самараас Петербургт ирж хууль цаазын курст ороод өөрийн төрсөн эгч Екатерина Дмитриевна Смоковниковын гэрт суусан ажээ. Эгчийн нөхөр нь нэлээд нэрд гарсан өмгөөлөгч бөгөөд тэр хоёр элбэг дэлбэг, цэнгэл жаргалтай суудаг ажээ. 

	Даша эгчээсээ тав дүү, Екатерина Дмитриевнаг хадамд очиход нь бүр жаахан охин байжээ. Сүүлийн жилүүдэд эгч дүү хоёр цөөн уулзаж байсан болохоор одоо тэр хоёр бие биедээ их дотно болж Даша эгчээ хайрладаг бол Екатерина Дмитриевна дүүгээ энхрийлэн өрөвдөнө. 

	Эхэндээ Даша эгчээ зүйл бүрээр даган дуурайж эгчийнхээ гуа үзэсгэлэн, нүүр хагарч нүд тайлж, олны дунд зөв сайхан байдагт нь шохоорхоно. Катягийн танилуудыг үзэхдээ Даша ичиж зовох буюу эс бөгөөс заримдаа ичиж зовсноосоо болж эгдүүтэй муу үг ч хэлчихдэг байв. Екатерина Дмитриевна гэрээ гудамжныхаа айлуудад хараахан тарж сонирхлоо буурчхаагүй байгаа шинэ сонин зүйлийн талаар үлгэр жишээ байлгахыг нэн хичээж нэг ч үзэсгэлэнг алгасалгүй үзэж, футурист зураг худалдан авдаг байжээ. Сүүлийн жилүүдэд үүнээс болж Екатерина Дмитриевна нөхөртэйгөө их л ширүүн ярьдаг болсны учир нь гэвэл Николай Иванович утга төгөлдөр уран зурагт дуртай бол Екатерина Дмитриевна бүсгүй хүний хурдан ааль зангаас болж хоцрогдсон хүн гэдэг нэр зүүж үхсэнээс, шинэ урлагаас болж зүдэрсэн дээр гэж боддог бил ээ. 

	Даша ч гэсэн бас л зочдын тасалгаанд өлгөөстэй байдаг тэр хавтгай толгойтой, дөрвөлжин биетэй илүү олон гар хөлтэй, ой гутам будаг нялчихсан дүрсүүдийг зурсан тэдгээр аймаар зургийг болхи балчир ухаандаа үнэлж чаддаггүй болохоор хааяа гутан гуньхрах боловч багагүй сонирхдог байв. 

	Мягмар гараг бүр Смоковниковынд шувууны нүд гэж нэрлэдэг хоолны нь тасалгаанд оройн цайгаар шуугиан үймээн болсон хөгжилтэй хүмүүс ямагт цугларах бөлгөө. Тэднийд, утга зохиолын урсгалуудыг анхааралтай сонирхдог, эхнэр хүнд их самбаганадаг, үг ярианд дуртай өмгөөлөгчид, гадаад дотоод бодлогыг хэрхэн явуулахыг сайн мэддэг нэг хоёрын зэрэг сэтгүүлчид, утга зохиолын дараачийн уналтад бэлтгэж байдаг уур хилэн ихтэй шүүмжлэгч Чирва нар ирдэг байжээ. Бас заримдаа шүлэг бичсэн дэвтрээ пальтондоо орхиж үүдний өрөөнд зориуд мартдаг залуу уран найрагчид ч ирдэг байжээ. Оройн цайны эхээр зочдын тасалгаанд ямар нэг эрхэмсэг хатагтай орж ирээд яаралгүй очиж эзэгтэйтэй мэндлэн түшлэгтэй сандал дээр тун ихэмсэг суудаг ажээ. Оройн цайны ид дундуур үүдний өрөөнд ширэн галошаа тачигнатал тайлж байгаа нь, бас «Их Могол чиний амрыг эрье» гэж байгаа өтгөн дуу нь сонсогдсоны дараа цэвэрхэн хусчихсан давхар эрүүтэй их чалчаа, завхай хүн орж ирээд эзэгтэйн суугаа сандал дээгүүр өлийж: «Катюша сарвуугаа аль!» гэдэг байв. Оройн хоолны үеэр Дашад хамгийн гоц гэж бодогддог хүн гэвэл эгч нь байв. Сайхан зантай, цагаан санаатай Екатерина Дмитриевнаг анзаараагүй хүнд Даша уурлах боловч, харин бас илүү их нялганаад байгаа хүнийг хардаж, гэмт этгээдийг ууртай нүдээр хялалзан ширвэх бөлгөө. 

	Даша, толгой эргэм наргиан хөөрөө болсон тэр олон хүнийг зах зухаас нь гадарладаг болжээ. Шүүхийн итгэмжилсэн төлөөлөгчдийн туслагч нарыг гоёлын сагсгар хүрэм үзмэн ягаан зангисга тэгээд бас үсээ цэх голоор нь хагалж самнахаас өөр юу ч мэддэггүй амьтад гэж сэжиглэн үзэх болжээ. Өнөөх их чалчаа хүн ч гэсэн эгчийг нь Катя гэж, Их Моголыг Их Могол гэж нэрлэх ёсгүй, бас жүнз архи уухдаа ч буучихсан зовхитой нүдээрээ Дашаг ширтэж: 

	«Цэцэглэж байгаа бүйлсний төлөө хундага өргөе» гэж ч хэлэх ёсгүй гэж түүнд бас зэвүүцдэг байв. 

	Ингэж хэлэх бүрд нь Даша уурлан тэсэж яддаг байжээ. 

	Нээрэн, Дашагийн хацар үнэхээр ягаан тул энэ золигийн ягаан өнгийг яавч арилгаж чадахгүй учир Даша хоол идэж байхдаа сэтгэл маш зовж модоор хийчихсэн юм шиг ширээний ард суудаг байв. 

	Даша, зундаа бүгчим халуун, тоос шороо татаж байдаг Самар хотод суудаг эцгийнхээ гэрт харьсангүй, харин далайн хөвөөнд орших Сестрорецкт очиж эгчтэйгээ хамт зусахыг дуртай зөвшөөрчээ. Тэнд, өвөл үзсэн өнөөх л хүмүүс шиг улс дайралдах авч, харин улам ойр зуур уулзаж, завиар сэлж, нарсан ой дотор орж, сүүн мөхөөлдөс идэцгээж, оройдоо хөгжим сонсож огторгуйн оддыг харж, шилэн цонх дотор хөгжилдөн шуугилдсаар оройн хоол иддэг байжээ. 

	Екатерина Дмитриевна, Дашад цэцэг хатгаж оёсон цагаан плать, хар тууз хадсан цагаан газ даавуугаар хийсэн бүрхүүл малгай ардаа эрвээхэйчлэн зангиддаг өргөн бүс сэлтийг захиалан оёулжээ. Гэтэл хүргэн ахын нь туслагч Никанор Юрьевич Куличек гэдэг хүн дөнгөж сая харж байгаа юм шиг Дашад санамсаргүй дурлажээ. 

	Гэвч тэр хүн Дашагийн «дургүй» хүмүүсийн нэг байв. Тэгэхээр нь Даша ичиж зовсондоо болоод түүнийг дуудаж модонд очоод сэтгэлийнх нь тухай нэг ч үг хэлүүлэлгүй (тэр нь атгасан алчуураараа дэмий л алгаа арчиж байжээ) намайг ямар нэгэн «сувьдаг эм» мэтээр харахад чинь их ичиж зовлоо, ер нь намайг завхай зайдан хүн гэж бодож байгаа тул аягүйдвэл өнөөдөр хүргэн ахдаа хэлнэ гэх зэргээр ярьжээ. 

	Тэгээд Даша ч тэр оройдоо хүргэн ахдаа гомдол мэдүүлбэл хүргэн ах Николай Иванович нь ямаан сахлаа илэн байж, зовсондоо бүйлс шиг улайчихсан Дашагийн хацар, уурласандаа болж чичгэнэн дэрвэж байгаа том эсгий малгай, нарийхан гоолиг цагаан биеийг нь хараад үгийг нь гүйцэд сонссоныхоо дараа тэр дороо усны захад элсэн дээр сууж элгээ хөштөл инээж нүдээ арчингуут: 

	— Даша минь болиоч, элэг хөшиж үхэх нь! гэв. 

	Даша юу болсныг нь ойлгохгүй, дургүй нь хөдөлж уурлан зайлав. Харин, Куличек маань цаашдаа Даша руу зориглож харахаа ч больж улам эцэж тураад дөлж байх болов. Ийнхүү Дашагийн нэр төр аврагдсан ажээ. Гэтэл энэ гэнэн явдал түүний нялхаараа зүүрмэглэн байсан санаа сэтгэлийг нь гэнэт цочоон сэрээв. Дашагийн бүх биеийн нь нарийн тэнцвэр бүрмөсөн алдагдах мэт болж ямар нэгэн тэр гэх тэмдэггүй, их мөрөөдөмтгий ой гутам, аягүй хүн санаанд нь орох болжээ. Дашад тэр хүн зүйл бүрээр мэдрэгдэх бөгөөд өөрөө ч түүнээс бузар бохир юм наалдсан мэт зовох тул энэ үл харагдах аалзны шүлс шиг юмыг угааж хаяад эргэж хөнгөн шингэн, цэвэр ариун болох сон гэж мөрөөднө. 

	Тэгээд Даша маань олон цаг ширээний бөмбөг наадаж, өдөртөө хоёр удаа усанд орж навч ногоонд наалдсан шүүдэр өглөөний наранд гялтганаж хоосон гонхон саравч дотор чийгтэй ширээ засаж толь шиг цэнхэр тэнгисээс уур манан савсаж, шөнөдөө норчихсон элсэн замыг дөнгөж тэгшлэн засаж байхад л өглөө маш эрт босдог болжээ. 

	Гэвч өглөөний наранд гараад юм уу, эсвэл шөнөдөө зөөлөн хөнжилдөө орж бие нь бүлээсэхэд өнөөх хүн дахин санаанд орж зүрхийг нь атгаж сэтгэлийг нь хөдөлгөнө. Түүнийг Синяя Борода хэмээх шидэт булгаас наалдсан цус шиг хусавч угаавч санаа бодлоос үл арилах ажээ. 

	Энэ зун Даша их хөөрхөн болж өдөр ирэх тутам гойд хөөрхөн болж байгааг эгчээс нь өгсүүлээд бүх танил нөхөд нь ажиглаж байжээ. Нэгэн өглөө Екатерина Дмитриевна дүүгийнхээ өрөөнд орж ирээд: 

	— Ер нь цаашдаа бид хоёр яах болоод байна даа? гэхэд

	— Катя минь юу болоов? гэлээ. 

	Даша дотуур цамцтайгаа орон дээрээ сууж, үсээ нэгэн том гогцоо болгон мушгиж байв. 

	— Чи минь улам л хөөрхөн болж байна, тэгээд цаашдаа яах болоод байна даа?

	Даша «намжиртай» сүрхий нүдээр эгчээ хараад цааш эргэж нүүр буруулав. Түүний хацар, чих нь ч хүртэл улайжээ. 

	— Катя чамайг ингэж ярихад би дургүй байна. Тэгээд надад тун эвгүй байгааг чи мэдэж байна уу? гэв. 

	Екатерина Дмитриевна орон дээр суугаад Дашагийн нүцгэн нуруун дээр хацраа нааж далны нь хооронд үнсэн таалж инээнгүүт: 

	— Чи бид хоёр чинь мануул ч биш, зараа ч биш, загас ч биш ямар сонин эгдүүтэй хөөрхөн амьтад болж төрөөв гэв. 

	Нэгэн өдөр, талбай дээр хүүхэд шиг харцтай, хусчихсан мээтгэр эрүүтэй, туранхай англи хүн ирж наадав. Тэр хүн ямар ч өө сэвгүй хувцасласан тул Екатерина Дмитриевнагийнд айлчилдаг хэдэн залуучууд ч их гайхаж шохоорхжээ. Тэр хүн, Дашатай нэг тоглоё гэж гуйгаад бүр ч машин шиг шаламгай сайхан наадах зуураа Дашаг ер анзаарсан шинжгүй харин ямагт л өөр зүг харж байх шиг Дашад санагджээ. Эхлээд Даша хожигдож дахин нэг үзье гэж өөрөө гуйгаад эвтэйхэн байх бол уу гэж цагаан цамцныхаа ханцуйг шамлажээ. Малгай дороос нь хэсэг (үс) унживч түүнийг засалгүй, бөмбөгөө бараг торны торгон ирмэг шүргүүлэн чанга цохиж цаад руу нь буцааж байхдаа: 

	«Хөдөлж харайхдаа шаламгай орос бүсгүйн хацар нь улаан болчхоод наадаж байгаа нь энэ дээ» гэж Даша бодно. 

	Гэвч англи хүн энэ удаа бас л хожоод Дашад мэхэсхийн ёсолж сайхан үнэр ханхалсан цаасан иштэй янжуур асааж нимбэг жимсний шүүс дарсан ус гуйж аваад ойрхон суугааг нь харахад тэр хүн огт хөлөрсөнгүй. 

	Даша гурав дахь удаагаа гарамгай нааддаг гимназын сурагчтай наадах зуураа англи хүний зүг хэдэн удаа нүдний булангаар халти харахад тэр хүн сийрсэн малгайгаа дагзан дээр хаячаад, өвдөг дээрээ тавьсан торгон оймстой хөлөө шагайн тус газар атгаж огтхон ч анзаарсан шинжгүй тэнгисийн зүг харсаар ширээний ард сууж байв. 

	Даша шөнө хөнжилдөө орсон хойно энэ бүгдийг тов тодорхой дурсан бодож өөрийгөө царай нь улайж, малгай доороосоо бөөн үс унжуулчхаад талбай дээр харайж байсныг санахад биеэ өмөөрөн басамжлагдлаа гэж бодоод ихэд хорсон уйлжээ. 

	Тэр өдрөөс эхлэн Даша бөмбөгний талбай дээр очихоо болиход нэгэн өдөр Екатерина Дмитриевна түүнд: 

	— Даша, англи ноён Беильс өдөр болгон чамайг сураглах болжээ, чи яагаад наадахаа больчихоо вэ? гэж хэлэв. 

	Даша нэг юм хэлэх гэснээ гэнэт айж больчхоод, ер нь «элдвийн дэмий хов жив» сонсох дур алга, яасан ийсэн ноён Беильс, тийм хүнийг мэдэхгүй, мэдэх ч хүсэл алга, хэрэв түүнээс болоод л Даша «тэр золигийн бөмбөгөөр» тоглохоо больчихлоо гэж бодож байгаа юм бол тэр хүн чинь шал тэнэглэж байна гэж уурлан хэлэв. Тэгээд Даша үдийн хоол идэхгүй гэж шалтаг заагаад халаасандаа талх, морин хад хийж аваад давирхай ханхалсан нарсан ойд очиж, орой нь ганхан найгагч улаан холтостой өндөр модны дундуур хэсэн хэрж явахдаа англи хүнд бүр дурласан энэ золгүй үнэнийг цаашид нууж хаацайлах аргагүй болжээ гэж шийдэв. 

	Ийнхүү Дашагийн сэтгэл санаанд хөндлөнгийн хүн толгой өргөн сэм орж ирэв. Эхэндээ тэр хүн хажууд нь байхад ямар нэгэн бузар бохир өвчин шиг, маш эвгүй санагддаг байв. Гэвч Даша зун цагт эрүүл агаарт байж сэрүүн усанд орж байсны дараа өвлийн бариу бачим хувцас өмсөж дасдаг шиг энэ нарийн нандин зүйлд дасчээ. 

	Англи хүнд дурласан ихэмсэг дурлал нь хоёр долоо хоног үргэлжлэв. Даша өөртөө өшиж тэр хүнийг ихэд зэвүүцнэ. Тэр хүн залхуу мэт боловч хөнгөн гавшгайгаар ширээний бөмбөг наадаж, орос усан цэргүүдтэй наргиж хоол идэж байхыг нь хэдэн удаа холоос хараад гайхаш барагдахдаа хорвоо дээр заавал дайралддаг тэр хүн маань гарцаагүй энэ байх гэж боджээ. 

	Гэтэл түүний гэрлэх хүүхэн бололтой цагаан хувцастай өндөр нуруутай туранхай англи бүсгүй дэргэд нь үзэгдэх болсноо, тэд бүр явжээ. 

	Даша шөнөжингөө унталгүй өөрөө өөртөө өшиж дөнгөж өглөөгүүр энэ маань миний энэ насандаа үйлдсэн сүүлчийн алдаа болог гэж шийджээ. 

	Ингэж Даша тайвшран дараа нь юун ч амархан мартагддаг юм бэ гэж гайхдаг байжээ. Гэвч бас хараахан тийм биш байжээ. Харин тэр хөндлөнгийн хүн түүнтэй нийлж, биед нь шингэж алга болчих шиг санагдаж, хэдийгээр урьдын адил хөнгөн шингэн болсон авч бүр нэг л өөр бүх юм нь зөөлөн нинжин ойлгогдохгүй болж, царайгаа ч толинд хараад танихаа байж ялангуяа, нүд нь бүр өөр болж, тун сайхан болсон тул харсан хүний толгой эргэх болсныг Даша мэдэж байв. 

	Найман сарын дунд хэрд Смоковниковынхан Дашатайгаа Петер-Петроградын Пантелеймоновск гудамжинд байдаг том сууцандаа орж иржээ. 

	Дахиад хуучнаараа мягмар гарагт болдог лекц, зургийн үзэсгэлэн, театр шинэ жүжиг гарч, шүүхийн хэрүүл маргаантай хурлууд, хуучин юмыг шохоорхон, ярьж, бүхэл шөнөдөө «Самарканд» дахь цыган хүмүүст очихоор явж эхлэв. Дахиад өнөөх чалчаа хүн маань ирж рашаанд очоод хорин гурван фунт нэмэгдлээ шүү гэж ярьдаг өнөөх амар заяа үзүүлдэггүй наргиан хөөшөөний хажуугаар харин ямар нэгэн өөрчлөлт болохоор зэхэж байгаа тухай тодорхой юмгүй, баахан түгшүүртэй мөртөө баяртай цуу үг гардаг болов. 

	Өглөө лекцэд суугаад дөрвөн цагт эгчтэйгээ зугаалдаг, орой нь театрт концерт үзэж, оройн хоол идэх зэрэг самбаа завгүй байсан тул Дашад их бодох мөрөөдөх зав чөлөөгүй байв. 

	Нэг мягмар гарагт оройн хоолны дараа ликёр дарс ууцгааж байхад зочдын өрөөнд Алексей Алексеевич Бессонов орж ирэв. Түүнийг хаалгаар цухуйхыг хараад Екатерина Дмитриевнагийн царай улайхад нийтийн яриа хөөрөө тасарлаа. Бессонов зөөлөн диван дээр сууж Екатерина Дмитриевнагийн барьсан аяга кофе цайг авав. 

	Түүний дэргэд утга зохиол мэддэг шүүхийн хоёр итгэмжлэгдсэн төлөөлөгч очиж суусан боловч Бессонов ямар ч урлаг байдаггүй юм харин, зөвхөн сармагчин олсоор авирч тэнгэрт гардаг факир хүмүүсийн үзүүлдэг илбэ шиг ид шид байдаг гэж огт санамсаргүй юм яриад эзэгтэйг аягүй ширтэн харжээ. 

	«Ямар ч яруу найраг гэж байхгүй хүн амьтан, урлаг цөмөөрөө аль эрт сөнөж арилсан. Орос орон ч гэсэн үхсэн сүг болж хон хэрээ түүний сэг дээр цугларч байна. Уран шүлэг бичдэг хүмүүс бултаараа тамд орох болно» гэж намуухан, хөндий дуугаар ярихад түүний догшин цонхигор царайд хоёр толбо л ягаарч харагдана. Түүний зөөлөн цагаан зах нь үнгэгдэж үрчийгээд, хүрэм нь тамхины үнсэнд будагдаж барьж байгаа аягатай кофе хивсэн дээр асгарч байв. 

	Нөгөө утга зохиол мэддэг хүмүүс маань маргаан үүсгэхийн даваан дээр Бессонов тэдний үгийг огт сонсолгүй, харин суунагласан хар нүдээрээ Екатерина Дмитриевнаг алдалгүй ажиглаж байснаа босож очоод: 

	— Би олны дунд байх дургүй учир намайг явахыг соёрхоно уу гэж түүнд хэлснийг Даша дуулжээ. 

	Екатерина Дмитриевна айж самгардан түүнийг шүлэг уншиж өгнө үү гэж гуйв. Бессонов толгой сэгсрээд Екатерина Дмитриевнагийн гарыг их удаан үнсэн салах ёс гүйцэтгэхэд Екатерина Дмитриевнагийн нүцгэн нуруу нь улайж ноцох шиг болжээ. 

	Түүнийг явсны дараа маргаан үүсэж: «Юутай боловч ямар нэгэн хэр хэмжээ байх ёстой, ер нь манай нийгмийг ингэж дэндүү гутаан доромжилж болохгүй» гэж эрэгтэйчүүд нэг саналтай байв. Утга зохиолын шүүмжлэгч Чирва, хүн бүхний дэргэд очиж: «Ноёд оо, тэр чинь шал согтуу байсан шүү» гэж л нуршина. 

	Харин хатагтай нар: «Бессонов согтуу ч байлаа гэсэн эсхүл зориуд тэглээ ч гэсэн ер нь л сэтгэл хөдөлгөдөг сайхан хүн гэдгийг нь бүхэн мэдэг» гэж ярьцгаана. Даша маргааш нь өдрийн хоол идэж байгаад Бессонов өөрийн бодол санаа, нүгэл хилэнц, мэдлэгээрээ бол жишээ нь Екатерина Дмитриевнагийн байгуулсан дугуйланг бүхлээр нь тэтгэрүүлэн гийгүүлэгч тийм «жинхэнэ» хүн шиг надад санагдаж байна. «Катя минь, ийм хүнээс л болж толгойгоо алдаж болно шүү гэдгийг би мэдэж байна» гэж хэлэв. 

	Николай Иванович дургүйцэж: «Даша, тэр чинь алдартай хүн гэж чамд зүгээр тэгж санагджээ» гэв. Екатерина Дмитриевна огт дуугарсангүй. Смоковниковынханд Бессонов дахиж үзэгдсэнгүй, харин хотын захад жүжигчин авгай Чародеевагийнд түүнийг орогнож байдаг гэсэн цуу үг дуулдаж бил ээ. Тэгээд Куличек нөхөдтэйгөө очиж тэр Чародееваг үзээд: шулам шиг даанч туранхай юм, торон хээ хадсан банзал нь шонд өмсгөчихсөн юм шиг харагдаж байна гэж ихэд гайхан ярьжээ. 

	Нэгэн өдөр Даша үзэсгэлэн үзэж яваад Бессоновтой дайралджээ. Бессонов цонхны хажууд зогсож үзэсгэлэнгийн тайлбарыг тоомсоргүй эргүүлж байхад курст суралцдаг хоёр мундаг хүүхэн Бессоновыг хачирхууштай юмаар хийсэн мануухай шиг өөдөөс нь гөлрөн зогсож мишилзэнэ. Даша хажуугаар нь аяархан өнгөрөөд дараах өрөөнд ороход гэнэт хөл нь эцэж, уйтгартай болсон тул сандал дээр суув. 

	Үүний дараа Даша, Бессоновын гэрэл зургийг худалдан авч ширээн дээрээ тавьжээ. Бессоновын цагаан хавтастай гарсан гурван жижиг боть шүлгүүд нь эхлээд Дашад аягүй санагдаж хэдэн өдрийн турш Даша ямар нэгэн нууц хорт хэрэгт оролцсон юм шиг болж яахаа ч мэдэхгүй байв. Гэтэл тэр шүлгүүдийг дахин дахин уншихад - хүн төрхөө алд, зориг чадлаа бар, нандин сайхан зүйлээ алд, огт бүтэхгүй юмыг хүсэж мөрөөд гэж түүний чихэнд шивнэх мэт хорт бодлыг шохоорхдог болжээ. 

	Бессоновоос болж Даша «Философийн үдэшлэгт» очдог болжээ. Тэнд Бессонов оройтож очих бөгөөд цөөн ярьдаг боловч Даша гэртээ харих бүр сэтгэл хөдөлж, зочид байвал баярлана. Нэрэлхүү байдлаас болоод Даша илүү дутуу үг үл ярих ажээ. 

	Тэгээд өнөөдөр Скрябины аяыг ганцаараа дарахаас өөр аргагүй болов. Хөгжмийн эгшиг ч нүүгэлтсэн хөлгүй гүн нуур мэт сэтгэлийн гүнд аяархан унаж байгаа мөсөн дусал шиг санагдана. Унаж байгаа тэр мөсөн дуслууд цээжний чийгийг долгилуулаад цаашаа живж алга болоход, чийг ундран гарснаа ширгэн татарна, харин бүр одоо л ямар нэгэн нүдэнд үзэгдэж чихэнд дуулдаагүй юм болох гэж байгаа юм шиг харанхуйлж байгаа халуун цээжний нь хөндий дотор зүрх нь түгшүүртэйгээр лугшиж байв. 

	Даша гараа буулгаж өвдөг дээрээ тавиад толгойгоо өргөхөд нь чийдэнгийн хөх ягаан өнгөтэй бүрхүүлийн зөөлөн гэрэл туссан хананд диваажингийн цэцэрлэгийг бүтээсэн эхний өдөр тийм амьтан байсан бол уу гэмээр хий юм шиг бүлтгэр нүдтэй, соёо шүд нь арзайсан, хавдар гүйж барайчихсан царай зүстэй амьтад байгаа нь харагдана. 

	— Ивээлт авхай таны ажил үйлс горьгүй байх шив гэж хэлээд Даша төгөлдөр хуурын эгшиг уруудуулан гавшгай түргэн дарснаа тагийг чимээгүйхэн хааж япон хайрцаг дотроос цаасан иштэй янжуур авч болгоод хахаж цацуутаа үнсний тосгуур дотор дарж орхив. 

	— Николай Иванович аа, хэдэн цаг болж байна вэ? гэж Даша дөрвөн өрөө нэвт дуулдахаар хашхирав. 

	Бичгийн өрөөнд нэг юм унах чимээ сонстов ч хүн дуугарсангүй. Их Могол орж ирээд тольдож байгаад оройн зоог зэхэж бэлдсэн гэдгээ хэлэв. 

	Даша хоолныхоо тасалгаанд орж гандаж, үнгэлдсэн цэцэгтэй ваарын өмнө сууж навчийг нь зулгааж ширээний бүтээлэг дээр хаяж байв. Их Могол нь хүйтэн мах, шарсан өндөг, цай авчирч өгөв. Николай Иванович дөнгөж сая арайхийж шинэ хөх костюм дотуур захгүй цамц өмсөн орж ирэв. Түүний үс нь сэгсийж дарагдаж зүүн тийшээ ташсан сахал дээр нь диваны дэрний өд наалдаж санжганаж байв. 

	Николай Иванович, Даша руу ширүүн дохиж мэндлээд ширээний адагт сууж ширмэн хайруултай шарсан өндгийг ойртуулан татаж шунахай гэгч идэж гарав. 

	Николай Иванович хоолоо идсэний дараа ширээ тохойлдсон үстэй том гараараа шанаагаа тулж, суунагласан нүдээрээ Дашагийн зулгаасан бөөн навчийг ширтэж байснаа: 

	— Өчигдөр шөнө чиний эгч чинь надаас урвасан даа гэж намуухан, ер бусын дуугаар хэлэв. 

	
IV

	Төрсөн эгч Катя нэг сүрхий аймшигтай юм хийж дээ. Өчигдөр шөнө түүний толгойн халуун хайртай, дотнынхоо хүнээс буруу харж бусдын дэр дэрлэн бие нь дарагдан үнгэлэгдсэн байх даа гэж Николай Ивановичийн урвасан гэдэг үгийг сонссон Даша дотроо хорсон жигшиж бодов. Бас ядахад Катя хорвоо ертөнцөөс арилан одсон юм шиг гэртээ ч байсангүй. 

	Эхлээд энэ үгийг сонсмогц Дашагийн нүд харанхуйлж дотор нь балардав. Николай Ивановичийг нэг бол уйлж гинших байх, нэг бол аймшигтай хашхирч чарлах байх гэж бодоод Даша чив чимээгүй сууж байв. Гэтэл Николай Иванович дахин нэг ч үг нэмж хэлэлгүй сэрээний тавиур барьж эргүүлэн суув. Даша түүний нүд рүү харахаа айна. 

	Тэгж удаан дуугүй сууж байснаа Николай Иванович сандлаа нүжигнэтэл түрж босоод бичгийнхээ тасалгаанд оров. «Өөрийгөө буудчих вий» гэж Даша бодсон боловч арай ч тэгсэнгүй. Ширээн дээр тавиастай байсан түүний их үстэй том гарыг бодоход Дашад хүргэн ах нь маш өрөвдмөөр санагдана. Тэгсхийж байснаа хүргэн ах нь Дашад бодогдохоо больж «чухам яах бил ээ? Юу хийх бил ээ?» гэж бодохоос бүх юм шал дэмий тусгүй болж тархи нь дүүрч байв. 

	Цэмбэн хөшигний цаанаас их Могол тавиур барьж гарч ирэхийг Даша хараад хойшид их Могол ч байхгүй болно доо гэж бодоход нулимс нүдийг нь бүрхэж шүдээ тас зуугаад зочны тасалгаанд гүйн оржээ. 

	Энд аар саар бүх юмыг Катягийн гараар тохилог сайхан засаж тавьсан байдаг. Гэтэл Катягийн санаа сэтгэл эндээс зайлсан тул зочны өрөөнд мөн л эзгүй хөндий юм шиг болжээ. Тэгээд Даша зөөлөн диван дээр сууж баахан тайвшрахад саяхан худалдаж авсан зургийг хараад чухам юу зурсныг анх удаа ойлгожээ. 

	Тэр зураг дээр арьсыг нь өвчөөд авчсан юм шиг бугласан идээрхүү улаан ягаан өнгөтэй чармаа нүцгэн хүүхнийг зуржээ. Түүний ам нь таталдан хажуу дээрээ гарчихсан бөгөөд огт хамар байхгүй, харин хамрын оронд гурвалжин нүх зурж дөрвөлжин толгой дээр нь ёстой бөс даавууны өөдөс наажээ. Хөл нь цуцал шиг мөртөө нугастай, бас гартаа цэцэг барьжээ. Бусад тодорхой зүйл нь хэлэхийн аргагүй аймшигтай боловч түүний тахиралдан суусан баргар хүрэн өнгөтэй байшингийн хоосон булан хамгийн аймаар зүйл байжээ. Энэ зургийг «Дурлал» гэж нэрлэдэг боловч түүнийг Катя орчин үеийн Цагаан дарь гэдэг бил ээ. 

	«Катя өөрөө ч гэсэн ингэж цэцэг гартаа барьчхаад буланд сууж байгаа байх, тэгээд ч энэ зургийг магтдаг байсан биз» гэж Даша бодоод бархирахгүйг хичээж үүдэн шүдээрээ дэрээ зууж нүүрээ шигтгэн уйлж хэвтэв. Тэгж байтал Николай Иванович зочны тасалгаанд орж ирээд хөлөө алцайн зогсож тамхи асаах гэж асаагчаа ууртайхан хавирч төгөлдөр хуурын дэргэд ирж санаанд ч үгүй даралтуудыг хуруугаараа чичлэхэд «ангаахай» гэдэг аялгуу оржээ. Дашагийн нуруу руу хүйт даах шиг болов. Николай Иванович төгөлдөр хуурын тагийг тас хийтэл хааж, 

	— Ингэх л ёстой байсан юм даа гэв. 

	Энэ нь юу гэсэн үг болохыг мэдэх гэж Даша тэр үгийг хэдэн удаа давтаж байтал гэнэт үүдний тасалгаанд хонх чанга дуугарав. Николай Иванович нэг юм хэлэх гэснээ яаж ч чадалгүй зөвхөн бачимдсан дуугаар «О-о-о!» гээд сахлаа илбэж бичгийнхээ тасалгаанд хурдан оров. Их Могол үүдээ тайлах гэж адуу явж байгаа юм шиг чимээ гаргана. Дашагийн нүд харанхуйлж, зүрх хэдийгээр их цохивч диван дээрээс үсрэн босож үүдний тасалгаа руу харайн очив. 

	Үүдний өрөөнд Екатерина Дмитриевна бээрчихсэн гараараа үстэй малгайнхаа хөх ягаан торгон бүчийг эвгүй тайлангуут дүү бүсгүйдээ хүйтэн ягаан хацраа үнсүүлэх гэж өгөхөд, харин эс үнсвээс толгойгоо сэжлэн, малгайгаа шидэж дүүгээ хурц хөх нүдээрээ ширтэн байж: 

	— Та нар юу болчихоо вэ? Хэрэлдээ юү? гэж өнөөх л эелдэг сайхан цээжнийхээ дуугаараа зөөлөн асуув. 

	Гэрийнхэн цөмөөрөө «өөрөө явагч» гэж нэрлэж сурчихсан боловч одоо өрөвдмөөр өнчин юм шиг хэвтэж байгаа Николай Ивановичийн ширэн галошийг Даша ширтэн харж байв. Түүний эрүү дагжганан чичирнэ. 

	— Зүгээр, юу ч болоогүй гэв. 

	Екатерина Дмитриевна хэрмэн дээлийнхээ том товчийг яаралгүй мултлан, нүцгэн мөрөө хөдөлгөж дээлээ тайлахад бас л урьдын адил халуун дотно, нинжин зөөлөн мөртөө эцэж ядарсан байв. Бөхийж шилбэнийхээ үдээсийг тайлж байхдаа: 

	— Автомобиль олох гэсээр байгаад хөлөө норгочихлоо шүү гэв. 

	Даша, Николай Ивановичийн галошийг харсан хэвээр: 

	— Катя, чи хаана байж байгаад ирэв? гэж ширүүн асуув. 

	— Хонгор минь, хэнд ч зориулсныг нь мэдсэнгүй шүү, нөгөө л утга зохиолын үдэшлэгт очоод ирлээ. Ердөө хуучин шигээ л байна. Ядарч үхэхээ шахлаа, нойр хүрч байна гэв. 

	Екатерина Дмитриевна хоолныхоо тасалгаанд ороод савхин сумкээ ширээн дээр шидэж, амныхаа алчуураар хамраа арчингуут: 

	— Хэн ингэж цэцэг зулгаагаа вэ, Николай Иванович унтаж байгаа юм уу? гэж асуув. 

	Эгч нь өнөөх бузар эмтэй юугаараа ч төсөөгүй бөгөөд хүний хүн гэж хэлэх байтугай, харин түүнийг өнөөдөр хайрлан илж бармааргүй туйлын гойд дотнын харагдахад Дашагийн гайхаш тасарчээ. 

	Гэвч Даша их зүрх гаргаж, хагас цагийн өмнө Николай Иванович шарсан өндөг идэж суусан яг тэр газарт нь ширээний бүтээлгийг хумсаараа маажиж байгаад: 

	— Катя! гэхэд

	— Хонгор минь юу гээ вэ?

	— Би цөмийг чинь мэдэж байна шүү. 

	— Чи юу мэдэж байгаа юм бэ?

	Юу болоов, гайгүй хэлээч дээ? гээд Екатерина Дмитриевна Дашагийн хөлийг өвдгөөрөө шүргэж ширээний дэргэд суугаад түүнийг аятайхнаар өгсүүлэн харав. 

	 — Николай Иванович надад бүгдийг нь хэлсэн шүү гэж Даша хэлчхээд эгчийнхээ нүүр царай ямар болж, яаж байгааг харж чадсангүй. 

	Их удаан дуугүй зогсож зовоосны дараа: 

	— За Николай Иванович сүйд болмоор юу чамд хэлчихээ вэ? гэж уурласан дуугаар асуув. 

	— Катя чи өөрөө мэднэ шүү дээ. 

	— Үгүй, би мэдэхгүй. 

	Екатерина Дмитриевна «мэдэхгүй» гэдгээ маш хүйтэн хэлэв. 

	Даша даруй эгчийнхээ хөл дор хөсөр сөгдөж: 

	— Энэ чинь худал юм гэж үү дээ? Катя минь, миний хайрт, хөөрхөн эгч минь цөм худал юм биз дээ надад хэлж өгөө ч дээ? гээд Катягийн үнэртэй ус ханхалсан хөх судалтай имбэрүү зөөлөн гарыг хурдан хурдан базав. 

	— Худал байлгүй яах вэ гэж Екатерина Дмитриевна хариулаад их л ядарсан байдалтай нүдээ аньж— чи уйлахаа даруй зогс, аягүйтвэл маргааш нүд чинь хавдчихаад хамар чинь улайчихна шүү гэв. 

	Эгч нь дүүгээ босгож үсэн дээр нь таалан үнсэв. 

	— Би мөн тэнэг байна гэж Даша эгчийнхээ цээжинд толгойгоо нааж шивнэв. 

	Ингэж байхад нь Николай Иванович бичгийнхээ өрөөнөөс чанга тодорхойгоор: 

	— Эгч чинь худал хэлж байна гэж хэлэв. 

	— Эгч дүү хоёр хурдан эргэж харахад хаалга хаалттай байв. 

	— Чи хүүхээ орж унт, би очиж ярилцъя, энэ чинь юу болоод байна даа, бүр амар заяа үзүүлэхгүй нь гэж Екатерина Дмитриевна хэлэв. 

	Екатерина Дмитриевна Дашаг өрөө рүү нь үдэж оруулаад сандруухан шиг үнсэж, хоолны тасалгаанаас сумкээ авч, шигтгэсэн самаа засаж бичгийн тасалгааны хаалгыг хуруугаараа аяархан тогшингуут: 

	— Николай, хаалгаа тайлаач дээ гэхэд ямар ч хариу дуугарсангүй. Уур хүрмээр дуугүй байснаа хамар нь шуухинаж, түлхүүр мушгив. Екатерина Дмитриевна тасалгаанд орохдоо эргэж ч харалгүй ширээ өөд очоод савхин бүрээстэй өргөн сандал дээр сууж зааны ясан зүсүүр авч (Вассерманы «Дөчин настай эр» гэдэг романы) номын нугалсан цаасыг огтолж байгаа нөхрийнхөө өргөн дал мөрийг л олж харав. 

	Нөхөр нь Екатерина Дмитриевна хажуудаа байхгүй байгаа юм шиг аашилж байв. 

	Екатерина Дмитриевна зөөлөн диван дээр суугаад, хөл ороосон урт банзлаа засаж, амныхаа алчуурыг сумкдээ хийж цоожийг нь тас хийтэл хаахад Николай Ивановичийн толгойн оройн бөөн үс овсхийн хөдлөв. 

	— Чи ер нь юу гэж л санавал санаж байгаарай харин зөвхөн Дашаг уруу татаад байдгийг чинь ойлгохгүй байна гэж Екатерина Дмитриевнагийн хэлэхэд

	Нөхөр нь сандал дээрээ түргэн эргэж хүзүүгээ гүрдийлгэн, сахлаа шувтран шүдээ зуун: 

	— Чи чинь намайг дуртайдаа л ингэж байгаа юм гэж хэнэг ч үгүй хэлэхнээ? гэв. 

	— Би мэдэхгүй байна. 

	— Тэгэлгүй дээ! Чи мэдэхгүй байгаа байх? Тэгвэл гудамжны завхай хүүхнүүд шиг загнахаа бас их гарамгай мэддэг байх аа?

	Нөхрийгөө ингэж хэлэхэд Екатерина Дмитриевна амаа жаахан ангайсхийж нөхрийнхөө хөлс дааварлаж барайчихсан муухай царайг хараад: 

	— Чи чинь хэзээнээс надтай ингэж зэрлэг харилцдаг болоод орхив доо? гэв. 

	— Уучилж үзээрэй, гуйя! Гэвч би өөрөөр ярьж чаддаггүй юм шүү. Ний нуугүй ярихад би цөмийг тодорхой мэдэхийг хүсэж байна гэв. 

	— Юуг чинь тодорхой ярих бил ээ?

	— Битгий худал хэлээд байгаарай. 

	— Өө! хэдий нь нэг чамд хэлж байсан юмны тухай ярьж байгаа бий, би бүр мартчихжээ гээд Екатерина Дмитриевна их ядарсан байдал гаргаж том нүдээ сөлийлгөв. 

	— Чи хэнтэй явсны чинь би мэдэх гэсэн юм даа. 

	— Би өөрөө мэдэхгүй байна. 

	— Битгий худал хэлээрэй дахиад гуйя. 

	— Би худал хэлээгүй шүү. Чамд худал хэлээд яах билээ дээ. Бас таарч дээ. Уурлах дээр би юу ч гэж хэлж байхыг тэр гэх вэ. Тэгээд төдхөн мартдаг шүү дээ: 

	Ингэж ярьж байх зуур Николай Ивановичийн царай зүс нь чулуугаар хийчихсэн юм шиг байсан боловч «Бурхан минь, энэ чинь цөм худал хэлсэн юм байна шүү» гэж бодохоос сэтгэл хөдөлж, баярлав. Гэвч одоо юу ч үнэмшилгүйгээр нам тайван байж сэтгэлээ дарж болох байв. 

	Тэгээд Николай Иванович сандал дээрээсээ босож хивсэн дээгүүр алхлан ясан хутгаараа хий агаар цавчин байж ариун гэр бүл нь задарч байгаа тухай, үзэл суртал доройтож байгаа тухай, ханилсан нөхөртөө халуун туслагч, хайрт үр хүүхдийн эх болдог эхнэрүүдийн одоо мартаж хаягдсан ариун үүргийн тухай ярьж гарав. Тэгээд Екатерина Дмитриевнаг хөнгөмсөг хоосон санаа сэтгэлтэй бөгөөд цусаараа олж байгаа мөнгийг дэмий хоосон үрдэг гэж зэмлэхэд нь («цусаараа ч биш, харин хоосон чалчиж олсон гэж хэлбэл таарна» гэж Екатерина Дмитриевна хажуугаас нь залруулав. ) Үгүй цуснаас ч бүр илүү мэдрэлээ зарцуулж байгаад олсон мөнгө байгаа юм гэв. Ер нь Екатерина Дмитриевнаг хаа хамаагүй хүмүүстэй танил тал болдог, гэр орондоо эмх журамгүй байдаг, «тэр нэг муу мондийн» Их Моголд их дуртай байдаг, «чиний борчуулынх шиг зочны өрөөнд чинь орохоос тэр ой гутам зургуудыг хараад бөөлжис хүрдэг» гэх мэтээр зэмлэн загнасны нь нэг үгээр хэлэхэд Николай Ивановичийн тав нь ханаж сэтгэл нь тайтгарсан ажээ. 

	Харин, нөхрийн нь хоолой сөөж өглөөний дөрвөн цаг болж сая нэг зогсоход нь Екатерина Дмитриевна: 

	— Тарган бүдүүн мөртөө ууртай ярдаг эр хүн шиг муухай юм байхгүй гэж хэлчхээд босож унтах өрөөндөө оров. 

	Гэвч энэ үгэнд Николай Иванович уурлаж гомдсонгүй, аажуухан тайчиж сандлын ард хувцсаа өлгөж цагаа түлхээд, савхин бүрээстэй зөөлөн диван дээр зассан цэвэр орондоо орж аяархан шүүрс алдан хэвтэв. 

	«Муу нь ч муу амьдарч байна. Ер нь амьдралаа цөмийг нь өөрчлөхгүй бол горьгүй» гэж Николай Иванович бодоод хурдан унтахынхаа өмнө тайвшрахын тул ном нээж барив. Гэвч номоо тэр дор нь тавьчхаад чагнахад гэр дотор чив чимээгүй байснаа нэг хүний шуухинах чимээ сонсогдоход түүний зүрх шимширч «хөөрхий минь уйлж байна аа, би илүү юм хэлчих шиг байна» гэж бодно. 

	Бүх ярьснаа эргэцүүлэн, бас Катя яаж суугаад, яаж сонсож байсны нь бодоход эхнэрээ өрөвдмөөр санагдана. Тэгээд орноосоо бүр сугарах гээд тохойлдож өндийтөл олон хоногоор ядарч цуцсан юм шиг гэв гэнэт бүх бие нь бадайрч толгойгоо ганзагалан нойрсжээ. 

	Даша, цэвэрхэн сайхан зассан тасалгаандаа орж тайчаад, үсэндээ шигтгэсэн самаа авч бүх хавчаараа сугарахуйц толгойгоо ганц сэгсэрч цав цагаан дэвсгэртээ орж эрүүгээ хүртэл хөнжлөө дээш татаж нүдээ жоотойлгон хэвтэж «Бурхан минь гайгүй шиг байна! Одоо юу ч бодолгүй унтъя» гэж бодов. Нүдний булангаас нэг хачин инээд хүрэм хүний царай цухуйж нүд нь гялалзах шиг болоход Даша инээмсэглэж өвдгөөрөө атийж өдөн дэрээ тэвэрч авав. Нойр нь сайхан хүрч зүүрмэглэж эхэлтэл: «Худлаа байлгүй яах вэ» гэж Катягийн хэлсэн үг нь дахин гойд тод бодогдов. Даша нүдээ нээж «Би Катяд юү ч хэлээгүй байтал зөвхөн үнэн үү, худал уу гэж асуухад Катя юуны тухай ярьж байгааг бүр сайн мэдэх юм шиг хариуллаа шүү дээ» гэж бодоход нь Катя «намайг хуурчээ!» гэсэн бодол төрж биеийг нь өргөсөөр хатгах шиг болов. Тэгээд Катягийн бүх яриа хөөрөө, хөдөлж гишгэж байсны нь эргэцүүлэн нэгд нэгэнгүй бодож үзэхэд энэ нь үнэхээр ов мэх гэдгийг Даша тодорхой мэдэж авчээ. Катя ханилсан нөхрөө мэхэлж, хар нүгэл хийж, хуурч залилсан атлаа бүр ч үзэсгэлэн гуа болсон юм шиг харагдахад нь Дашагийн гайхаш бүр тасарчээ. Зөвхөн сохор хүн л Катягийн тэр шинэ зан ааль этгээдийн нинжин атлаа ядранги байдлыг эс ажиглах биз. Катя бас үнэхээр үнэмшиж хайрламаар худал хэлэх юм. Гэлээ гэсэн ч Катя гэмт хэрэг өдүүлэгч мөн. Ер нь ёстой юу ч ойлгохгүй юм даа гэж бодов. 

	 Даша учраа олохоо больж, сэтгэл нь хөдөлж нойр нь хулжиж байн байн босож ус залгилан дэнгээ асааж, унтрааж орон дотроо тийчлэн хөрвөөсөөр Катя чухам ямар хэрэг тарьсны нь мэдэж ч чадахгүй, бас түүнийг зэмлэж ч чадалгүй өглөө хүргэжээ. 

	Энэ шөнө Екатерина Дмитриевна ч унтаж чадсангүй. Эцэж ядарсандаа дээшээ харж хэвтээд торгон хөнжлөөсөө гараа гаргаж, нулимсаа ч арчилгүй хэвтэж дотор нь эвгүй болж, бузартсандаа гомдож одоо хэзээ ч хэрхэвч Даша шиг хөнгөн шингэн, эрс хатуу зан авиртай болж чадахгүй болсондоо гутраад, бас түүнийг Николай Иванович гудамжны хүүхэн гэж нэрлээд зочны нь өрөөг борчуулын зочны өрөө болгосонд гуньхран уйлна. Бас өнгөрсөн шөнө Алексей Алексеевич Бессонов түүнийг агсам морь хөллөсөн тэргэнд суулгаж хотын захад байдаг зочид буудалд аваачаад харин Морская гудамжинд байдаг франц авгай Дюклэ-гийн парисын чамин хувцасны дэлгүүрийн цонхонд тавиастай ягаан хүүхэлдэй шиг түүний хамгийн ойр дотнын, хамгийн нандин зүйлийг нь огт ойшоолгүй, ямар ч дурласан сэтгэлгүй хэнэг ч үгүй ой гутам хэрэглэж хоносныг бодоод улам ч харамсан уйлж бил ээ. 

	
V

	Васильев арлын гудмын 19-р эгнээнд дөнгөж саяхан барьж дуустал байшингийн тавдугаар давхарт инженер Иван Ильич Телегиний суудаг байранд «Ахуй байдалтай тэмцэх төв станц» байдаг байжээ. Энэ байрыг Телегин нэг жил суух нэрийдлээр хямд үнээр хөлслөн авсан ажээ. Телегин өөртөө нэг тасалгаа үлдээгээд төмөр ор, нарсан ширээ, мухар сандал тавьж төхөөрсөн бусад тасалгааг «мөн л эхнэргүй, их хөгжилтэй хүмүүст өгөхөөр шийджээ. Тийм хүмүүсийг өөртэй нь нэг ангид сурч байсан найз Сергей Сергеевич Сапожков төдхөн олж өгчээ. 

	Тэр хүмүүс нь хууль цаазын факультетын оюутан Александр Иванович Жиров, товч мэдээч сэтгүүлч Антошка Арнольдов, зураач Валет, өөртөө таалагдах ажил хараахан олж чадаагүй байгаа залуу бүсгүй Елизавета Расторгуева нар байжээ. 

	Телегинийд суудаг хүмүүс түүнийг өглөө заводоос бууж ирэх хүртэл унтаж, маш орой босоод тус бүр эрхэлсэн ажлаа яаралгүй эхэлдэг байжээ. Антошка Арнольдов трамвайд сууж Невскийн өргөн гудамжинд байдаг хөнгөн зуушны газар очиж өдрийн сонинтой танилцаад дараа нь хэвлэлийнхээ байдаг газарт очно. Зураач Валет босонгуут өөрөө өөрийгөө зурж гарна. Сапожков хаалгаа түгжчихээд урлагийн тухай өгүүлэл, яриа бэлтгэх ажил хийнэ. Жиров, Елизавета Киевнагийнд ороод түүнтэй зөөлөн нялуун дуугаар амьдралын тухай асуудал хэлэлцэнэ. Тэр нь шүлэг бичивч биеэ өмөөрөх тул бусдад үл үзүүлэх бөгөөд Елизавета түүнийг агуу хүнд тоолдог ажээ. 

	Елизавета Киевна, Жиров болон бусад нөхөдтэйгөө хөөрөхөөс гадна өнгө бүрийн ноосоор тэр гэх тэмдэггүй урт хавтгай юм сүлжиж, чанга хүнгэнэсэн, хуурамч хоолойгоор украйн дуу дуулж суух буюу эсвэл үсээ ер бусын чамин янзлах, эсвэл үсээ сэгсийтэл задалчхаад дуулахаа ч больж ном барьж орон дээрээ хэвтээд толгойгоо өвдтөл уншдаг ажээ. 

	Елизавета Киевна бол өндөр гоолиг, улаан хацартай, гуа үзэсгэлэнтэй, зурчихсан юм шиг хөөрхөн харалган нүдтэй хүүхэн мөртөө дэндүү намбагүй хувцасладаг болохоор нь Телегинийд хамт суудаг нөхөд нь ч түүнийг аашилдаг байв. 

	Тэднийхэнд шинэ хүн гаднаас ирэх бүр Елизавета Киевна түүнийг өөрийнхөө өрөөнд дуудаж оруулаад утга учиргүй хурц ширүүн яриа дэлгэж, тэр хүнд гэмт хэрэг өдүүлэх эрмэлзэл байна уу? Ер нь хүн алж чадах уу? «өөрийгөө гүжирдэх» чадал байна уу? гэдгийг нь сорьж байцаана. Ийм чанар бол аливаа сайн хүний шинж тэмдэг гэж тэр үзэх бил ээ. 

	Телегинийд суугчид эдгээр асуудлыг бичиж, тэр бүсгүйн хаалган дээр ч хаджээ. Ер нь энэ бүсгүй бол борооны усанд норж сүүдийсэн цонхны дэргэд шаналж суухгүйн тул амьдралыг сонирхолтой болгож сэтгэл дүүрэн болох ямар нэг «эргэлт», «үймээнийг» хүлээж сэтгэл ямагт дутуу байдаг хүн юм, 

	Телегин өөрөө ч гэсэн хамт суудаг нөхдөө шилдэг сайхан хөгжилтэй хүмүүс гэж тоолох тул тэдэнтэй багагүй наргиж цэнгэх боловч зав чөлөө бага байдаг болохоор тэдний наргианд цөөвтөр оролцох ажээ. 

	Нэг зулын 25 болж байхад Сергей Сергеевич Сапожков хамт суудаг нөхдөө цуглуулаад: 

	— Нөхөд өө бидний ажиллах цаг болжээ. Бид хэдийгээр олон авч бид тархай бутархай байна. Одоо хүртэл бид ганц ганцаараа, зориггүй аймхай ажиллаж ирлээ. Бид нэгэн жигүүр болж нэгдээд хөрөнгөтний нийгэмлэгт цохилт өгөх хэрэгтэй байна. Үүний тулд нэгдүгээрт энэхүү санаачилсан бүлгээ бэхжүүлэх, хоёрдугаарт бид тунхаг нийтлэх ёстой. Тэр тунхаг энэ байна гээд: 

	«Бид бол шинэ Колумб мөн! Бид бол агуу их дуудан сэрээгчид мөн. Бид бол шинэ хүн төрөлхтний үр үндэс мөн. Бид аливаа хий үзэгдлийг халах явдлыг өөхөндөө дарагдсан хөрөнгөтний нийгмээс шаардаж байна. Эдүгээгээс эхлээд авралтан гэж байхгүй болов! Гэр бүл, нийгмийн жам ёс, гэрлэх явдлыг өөрчлөв. Бид үүнийг л шаардаж байна. Эр, эм алин боловч хүмүүс чармаа нүцгэн, чөлөөтэй байх хэрэгтэй. Хурцал бол нийгмийн хүртээл мөн. Хөвгүүд охид, эр эм хүмүүс илжиртлээ суусан ичээнээсээ гарцгааж араатан гөрөөсний адил алтан нарны гэрэлд чармаа нүцгэн жаргалтай явцгаа!..» гэж уншив. 

	Дараа нь Сапожков, «Бурхны цав» гэдэг нэртэй футурист сэтгүүл гаргах хэрэгтэй байна. Үүнд хэрэглэгдэх мөнгө бүгд нийлж зөвхөн гурван мянган рубль хэрэгтэй. Үүний хагасыг нь Телегин өгөх биз, хагасыг нь хөрөнгөтнүүдийн амнаас булааж авах ёстой гэж хэлэв. 

	Нэрийг нь Телегин өөрөө бодож өгсөн тэр «Ахуй байдалтай тэмцэх төв станц» ийнхүү байгуулагдсан бөгөөд Телегин заводоос ирээд Сапожковын төлөвлөгөөг үзэж элгээ хөштөл инээж бил ээ. «Бурхны цавын» нэгдүгээрийг хэвлэхээр шамдан ажиллажээ. Шинжлэх ухаан, урлагийг талархагч хэдэн өмгөөлөгчид болоод бас Сашка Сакельман ч хэрэглэгдэх гурван мянган рублийг өгчээ. Боодлын цаас дээр «Центрофуга» гэсэн үл ойлгогдох гарчиг бичиж сэтгүүлийнхээ загварыг хэвлэлд захиалаад бичих материал цуглуулах ойр, дотнын бичигч хүмүүсийг урьж элсүүлэх ажилд оржээ. Сапожковын тасалгааг сэтгүүлийн газар болгох саналыг зураач Валет сэдэвлэн гаргаж үл бүтэх ичгүүрт зургаар тэр тасалгааг бузарлажээ. Тэр нь тасалгааны хананд өөрийгөө зурсан арван хоёр зураг хаджээ. Тасалгаагаа яаж засах тухай удаан бодоцгоосон боловч эцэст нь алтан цаасаар бүрсэн том ширээнээс бусад бүх юмыг гаргахаар шийджээ. 

	Эхний дугаарыг гарч ирмэгц «Бурхны цавын» тухай хот дүүрэн яриа болов. Зарим нь дургүйцэн эсэргүүцнэ, зарим нь энэ бол тийм ч зүгээр юм биш, Пушкинийг тийм ч амархан мартаж болохгүй байх гэж нотолно. Утга зохиолын шүүмжлэгч Чирва «Бурхны цавыг» үзэж, өөрийг нь ёстой монди гэж нэрлэсэнд сандарчээ. Екатерина Дмитриевна Смоковникова тэр сэтгүүлийг даруй бүхэл жилээр захиалаад, мягмар гарагт футурист нартай наргихаар шийдэв. 

	Смоковниковынхантай оройн цай хамт ууж наргиулахаар «Төв станцаас» Сергей Сергеевич Сапожковыг явуулжээ. Тэр нь театрын үсчний газраас хөлслөн авсан «Манон Леско» гэдэг жүжигт хэрэглэдэг заваан хуучин үстэй ногоон даавуугаар хийсэн бошинз өмсөж очжээ. Сапожков тэгэхээс тэгтэл их идэж өөрт нь ч эвгүй санагдам муухай чанга инээж Чирваг харж байгаад утга зохиолын шүүмжлэгчдийг «үхсэн сэг зулгаадаг дэлт чоно» гэж нэрлэж байв. Дараа нь диван дээр алцайтал хэвтчихээд нойтон хамартаа хавчуулсан саравчаа засангуут тамхи баагиулж байв. 

	Ер нь бүх цугларагсад түүнийг арай ч тийм биш байх гэж горьдож байжээ. 

	Сэтгүүлийн хоёрдугаарыг гарсны дараа «Аятайхан доромжлол» гэж нэрлэдэг үдэшлэг хийж байхаар тогтжээ. Тийм нэг үдэшлэгт Даша ирэв. Жиров очиж Дашад гол хаалгаа тайлж өгөөд сүйд болж Дашагийн дээл, бот хэмээх резин гутлыг нь тайлж байхдаа цэмбэн платье дээр наалдсан нэг жаалхан утсыг ч авч байв. Үүдний өрөөнд нь ороход давсалсан байцайны үнэр ханхлахад Даша их сонирхов. Жиров, Дашагийн араас дагаж үдэшлэг болж байгаа газар луу байшингийн гудмаар хажуулдасхийн гулсах мэт явахдаа;

	— Та ямар ус түрхдэг вэ? Ёстой сайхан ус байна даа гэж асуув. 

	Энэ үймж шуугьсан зэрлэг «жирийн бүдүүлэг» байдал Дашад их сонин санагдана. Гэвч одоо энд хацар дээрээ тахир махир хээ зурчхаад дуугүй зогсож байгаа Василий Векьяминович Валетын өөрийн нь хөрөг болдог хамар, ам, нүд, заваан муухай дүрсүүд нурж байгаа асар өндөр байшингийн зураг хананд энд тэнд хадаастай байв. Бас гэрийн эзэд, айлчид тэдний дунд (мягмар гарагт Смоковниковынханд залуу уран найрагчид бараг төлөв байв) цөм л модны тайрдас (Телегин үүнийг тэдэнд хайрласан ажээ) дээр дутуу харуулдсан банз тавьж сууцгаана. Бас тэнгэр дээгүүр хөвөн явагч автомобилийн тухай, «огторгуйгаас аль эртний яртсан хүнийг нулимсан» тухай зохиогч нь сүм дуганы оройг самар мэт хага хазсан тийм сүрхий залуу эрүүний тухай, бас нэг коверкот хувцастай, дуран зүүж, Бедекер хэмээх хүний зохиосон жуулчдын лавлах бичиг гартаа бариад цонх дээрээс гудамж руу үсэрч явдаг нэг огт үл ойлгогдох дэвхрэгийн тухай шүлгүүдийг дэндүү муухай дуугаар уншицгааж байв. Гэвч Дашад эдгээр аймшигтай зүйлүүд яасныг ч бүү мэд харин жирийн мэт санагдаж байжээ. Түүнд ганц Телегин л ёстой аятайхан санагдаж байв. Яриан дундуур тэр нь Дашагийн дэргэд очоод ичсэн янзтай инээмсэглэж, цай, хөнгөн зууш идэхгүй сэн бол уу гэж асуув. 

	— Манай цай, хиамны аль нь ч зүгээр сайхан юм шүү гэв. 

	— Түүний сахлыг нь хуссан наршсан бор царайг харваас ч жирийн сайхан бөгөөд сайхан дөлгөөн цэнхэр нүд нь цагаа тулгарахад ухаалаг, шийдэмгий хүн гэгчийг илтгэнэ. 

	Хэрэв гуйсан зүйлийг нь зөвшөөрвөл түүнд аятайхан болох бол уу гэж бодоод Даша босож хоолны өрөөнд очив. Тэнд ороход тавагтай хөнгөн зуушнууд, хонхойж цонхойчихсон халуун тогоо ширээн дээр тавиастай байв. Телегин, даруй заваан тавгуудыг хурааж аваад тасалгааныхаа нэг буланд шалан дээр овоолж ширээний алчуур хайсан боловч олж ядахдаа амныхаа алчуураар ширээгээ арчиж Дашад цай аягалж, хамгийн «зүгээр» зууш шилж өгөв. Телегин хүчирхэг том гараараа энэ ажлыг яаралгүй хийж байхдаа ялангуяа ийм хог новшны дотор суугаа Дашад чөлөөтэй сийрэг байлгахыг их л хичээж байгаа бололтой. 

	— Үнэндээ манай эд хогшил эмх замбараагүй нь үнэн л дээ, гэвч манай цай, хиам бол Елисеевийн дэлгүүрээс авсан нэгдүгээр зэргийн юм шүү. Чихэр байсны нь идчихжээ гэж яриад Даша руу харж эмээсэн байдал түүний цэнхэр нүдэнд тодорсноо тэр доороо эршүүд болж хэрэв та соёрхвол гээд хантаазныхаа халааснаас цаастай чихэр хоёрыг гаргаж өглөө. 

	«Ийм хүнийг түшвэл хаа ч газардахгүй дээ» гэж бодсон Даша ая засаж: 

	— Энэ чинь ёстой миний дуртай чихэр байна шүү гэж хэлэв. 

	Телегин, Дашагийн өөдөөс харж савтай гич рүү ширтэн хажуулдан сууж их хичээснээсээ түүний өргөн том духны судас чинэрэхэд алчуураа сэмхэн гаргаж арчина. 

	Дашагийн уруул аяндаа нээгдэж инээмсэглэн энэ хүдэр сайхан эр маш их ичимтгий, биеэ үл итгэх тул савтай гичийн ард нуугдах шахаж байна. Арзамаст ч юм уу нэг хөгшин эх нь суудаг байх даа. Эх нь тэндээс «хүү минь зөвхөн даруу зан, зөв сайхан харьцаатай байж гэмээ нь олны дурыг татдаг юм шүү», бас тэгээд «янз бүрийн үл бүтэх амьтдад дандаа мөнгө зээлдүүлдэг» тухай хүүдээ хатуу ширүүн захидал бичиж байдаг байх. Тэгээд тэр захидлуудыг үзэх бүрдээ энэ хүн санаа алдаж байдаг байхдаа гэж Даша бодов. Даша, энэ хүнд энэрэнгүй зөөлөн байгаагаа өөрөө мэдэв. 

	— Та хаана ажил хийдэг вэ? гэж асуухад: 

	Телегин нүдээ дээш болгон Дашагийн өөдөөс инээмсэглэн: 

	— Балтын заводод ажилтай гэв. 

	— Таны тэр чинь сонин ажил уу?

	— Мэдэхгүй л дээ. Би ч аливаа ажлыг сонирхолтой гэж боддог шүү. 

	— Ажилчид танд их хайртай байдаг байхаа гэж надад санагдаж байна. 

	За тэр тухай ч огт бодоогүй юм байна шүү. Тэд надад хайртай байх ёсгүй юм. Би нөхөр ёсны сайн харьцаатай боловч би тэдэнд хатуу байдаг юм гэв. 

	— Танай тэр тасалгаанд өнөөдөр болсон бүх зүйлүүд танд үнэхээр аятайхан байв уу. Та хэлж өгөөч дээ гэхэд

	Иван Ильичийн духны нь үрчлээ төд арилан чанга инээж хэлсэн нь: 

	— Золигийн дүрсгүй хүүхдүүд байгаа юм даа. Би манайд суудаг хүмүүст дуртай байдаг юм шүү Дарья Дмитриевна гуай. Заримдаа ч эвгүй юм бас байдаг юм. Жишээ нь сэтгэл санаа хөдлөөд харьж ирэхэд урдаас чинь ямар нэгэн шал хэрэггүй юм авчирч байдаг юмаа... Маргааш нь бодоод үзэхэд бүр элэг хөшмөөр болдог юм гэв. 

	— Харин, надад танай энэ доромжлол гэдэг чинь тун муухай санагдлаа, ер нь энэ чинь «маш заваан юм байна» гэж Даша бүр ч сүрхий хатуу хэлэхэд нь: 

	Телегин, түүний өөдөөс гайхан харахад, Даша «тун муухай санагдлаа» гэж дахин хэлэв. 

	— Ер нь миний буруу л даа. Энэ талаар би тэднийг өөгшүүлдэг байсан юм. Үнэндээ айлчид урьж ирүүлчхээд үдшийн турш аягүй юм ярина гэдэг чинь муухай байлгүй... Танд аягүй санагдсан явдал тусгүй юм болжээ гэж Телегин хэлэв. 

	Даша инээмсэглэн түүний өөдөөс харж суухдаа энэ бараг танихгүй хүнд юугаа ч ярьчихмаар санагдана. 

	— Иван Ильич ээ, та бүр өөр юм сонирхох ёстой гэж надад санагдаж байна. Та, надад сайн хүн шиг санагдаж байна. Харин өөрийгөө тэгж боддоггүй юм шиг байна. Тийм шүү, тийм гэж хэлэв. 

	Даша ширээ тохойлдон эрүүгээ тулаад чигчий хуруугаараа уруулаа оролдож суув. Түүний инээмсэглэж байгаа нүд нь Телегинд аймаар санагдах боловч том бөгөөд хүйтэвтэр хүрэн нүд нь сэтгэл хөдлөм сайхан харагдана. Иван Ильич сэтгэл тун их хөдөлж зовсондоо гарт нь байгаа цайны халбагыг нэг нугалж, нэг тэнийлгэж суув. 

	Түүний аз болоход хоолны өрөөнд Елизавета Киевна орж ирэв. Тэр турк алчуур нөмөрч хоёр чихнийхээ дээр хонины эвэр шиг нугалж үсээ янзалсан байв. Намайг, Расторгуева гэдэг юм гэж Дашад өөрийгөө танилцуулан урт нарийхан гараа өгч мэндлэн суув. 

	— Таны тухай манай Жиров тун их ярьж өгсөн юм. Өнөөдөр би таны зүс царайг үзлээ. Танд эвгүй санагдаж байх шиг байна. Сайн байна тэгэх ч ёстой гэхэд нь: 

	Иван Ильич бушуухан тосож аваад 

	— Лиза, та хүйтэн цай уухгүй юү гэж асуув. 

	— Үгүй намайг огт цай уудаггүйг Телегин та өөрөө мэднэ шүү дээ... Тэгээд та ямар муухай амьтан өөртэй чинь ярьж байна гэж бодож байна? Би юу ч биш, хэн ч биш. Харин авьяас чадваргүй атлаа нэг л бүдүүн бөх амьтан даа гэв. 

	Ширээний хажууд зогсож байсан Иван Ильич аргаа барагдахдаа дэмий зүсээ буруулж зогсов. 

	— Та үзэсгэлэн төгөлдөр, тун хөөрхөн хүүхэн байна. Тийм шүү та энэ тухайгаа өөрөө ч мэдэх болно. Танд бишгүй олон эрүүд дурладаг байх ёстой. Гэвч хэзээ нэгэн цагт нэг эр сүвтэй юмтай суугаад хүүхдүүд цувуулж цувуулж үхнэ гэж бодохоос л дотор гонсойж таныг өрөвдмөөр болж байна гэв. 

	Энэ үгийг дуулж гомдсондоо Дашагийн уруул өмөлзөж: 

	— Би хүнээс этгээд байхыг хүсэхгүй байна. Ер нь миний ирээдүйн амьдралд та юун их сэтгэл зовж байгааг ойлгохгүй байна гэж хэлэв. 

	Елизавета Киевна бүр ч хөгжилтэй инээмсэглэх боловч түүний нүд аанай уйтгартай харалган хэвээр байв. 

	— Би хүний хувьд шальгүй амьтан, эм хүн гэхэд ой гутам төрсөн учир танд сануулж байгаа юм шүү. Надад тун бага юм хэрэгтэй, тэгэхдээ намайг хайрлах сэтгэлээсээ жишээ нь Телегин ч гэж хэлэхэд нь: 

	— Лиза та чинь юу донгосоод байгаа юм бэ гэж толгойгоо гудайлгасан хэвээр байж Телегин хэлмээр аяглав. 

	— Телегин, танаас би юу ч хүсээгүй байна шүү, та тайвширч үз гээд бас Дашад хандаж

	— Та хэзээ нэгэн цагт шуурга мэт хүнд байдалд орж үзсэн үү? Би нэг удаа үзсэн хүн байгаа юм. Надад нэг хүн байсан боловч намайг тэр маань үзэн яддаг байсан юм. Тэр үед би хар тэнгисийн хавьд сууж байсан юм. Нэг их шуурга болж байхад би түүнд «Алив явъя» гэхэд тэр маань уурлаж бачимдсандаа болоод надтай завиар явсан юм... Бид өргөн тэнгис рүү хол очив... Ээ мөн хөгжилтэй байж бил ээ... Би хувцсаа тайчиж түүнд... гэж хэлэхийн даваан дээр, 

	— Лиза аа, татаач, та худал донгосож байна. Тийм юм огт байгаагүйг би мэднэ шүү дээ гэж Телегин хэлэв. 

	Тэгэхэд нь Елизавета Киевна түүнийг үл ойлгогдом инээмсэглэн харж байснаа ширээ тохойлдон нүүрээ гараараа дарж гэнэт тачигнатал инээхэд тарган зузаан мөр нь оволзож байв. Даша босоод гэртээ харимаар байна. Хэрэв нэг ч хүнтэй салах ёс гүйцэтгэлгүй явж болдог юм бол ингээд л явмаар байна гэж Телегинд хэлэв. 

	Иван Ильич, Дашагийн дээлийг барьж өмсүүлж байхдаа уг дээлийг Дашагийн бие махбодын нэг хэсэг тасархай мэт хайрлан болгоомжтойгоор өмсүүлнэ. Харанхуй шатаар буухдаа ямагт чүдэнз зурж гэрэлтүүлэх бөгөөд харанхуй байна, салхитай байна, их халтиргаатай байна гэж үглэсээр явж Дашаг гудамжны өнцөг хүргэж хөлсний тэргэнд суулгаж өгөв. Тэрэгч нь нэг өвгөн бөгөөд морь нь цантаж цайсан байв. 

	Тэгээд бүсгүйг суулгасан тэр жижиг чарганы бараа шаргал манан дунд алгуурхнаар замхран алга болж байгааг харж пальто ч үгүй, малгай ч үгүй мөртөө удаан зогсов. 

	Дараа нь яаралгүй гэлдэрсээр хоолны өрөөнд орвол Елизавета Киевна нөгөө л хэвээр нүүрээ дарж сууна. Телегин, эрүүгээ маажлан духаа үрчийлгээд: 

	— Лиза гэж дуудахад тэр нь маш хурдан эргэж харав. 

	— Лиза та намайг уучлаарай, ер нь яагаад дандаа ингэж эвгүй, ичгүүртэй яриа дэлгэж байдаг юм бэ? Энэ яриа чинь хүн бүхэнд эвгүй санагдах юм гэв. 

	Елизавета Киевна түүнийг зурчихсан юм шиг харалган уйтгартай нүдээрээ харж байгаад дурлачихаа юу, бүр илэрхий байна. Үгүй мөн уйтгартай гэв. 

	 Телегиний царай барсхийж

	— Тэр чинь бүр шал худал шүү, худал гэв. 

	— За гайгүй, миний буруу гэж хэлээд Лиза залхуутай босож тоос болчихсон турк алчуураа чирсээр гарч одов. 

	Иван Ильич нэг хэсэг бодол болж байснаа хүйтэн цай залгилж аваад Дарья Дмитриевнагийн сууж байсан сандлыг авч өөрийнхөө өрөөнд оруулав. Тасалгаандаа орж сэтгэл тайвширч, сандлаа нэг буланд тавьж хамраа атгаж ихэд гайхсан байдалтайгаар: 

	— За гайгүй дээ. Юу л базаагаа аж дээ гэж хүнгэнэн дуугарав. Дашад ийм уулзалт бишгүй тохиолддог бөгөөд зөвхөн нэг сайн хүнтэй уулзсанаас өөр юм шальсангүй. Залуу насны халуун цус түүний сонсоход саад хийж, харин нүд нь зөвхөн өөрийн нүүр царайнаас өөр хэнийг ч ажигладаггүй учир муу сонсож, муу хардаг, ид тийм насан дээрээ Даша явж байжээ. Ийм үед зөвхөн эрхтэн дутуу л байвал хоосон гиюүрэл төрүүлж харин цэвэрхэн хүмүүс, сэтгэл булаам сайхан байгаль урлагийн хэр тааруу ч гэсэн сайхныг арван есөн настай хатны санаанаас гардаггүй зүйл гэж үздэг бил ээ. 

	Харин Иван Ильичид өөр санагдана. Даша тэднийд очсоноос одоо нэгэн долоо хоног өнгөрөөд байхад тэдний шуугиан шагшаан болсон байранд тэр зөөлөн ягаан арьстай өтгөн орог үсээ дээш нь шууж самнасан хүүхдийн хөөрхөн амтай, өндөр захтай хар платье өмссөн бүсгүй сэмхэн (Телегин түүнтэй бүр ч мэндлээгүй ажээ) шууд орж (орж ирээд суунгуут бугуйвчаа өвдөг дээрээ тавьжээ) ирснийг бодоход сонирхолтой мэт санагдана. Тэр бүсгүйтэй яагаад ч Елисеевийнхээс авсан хиамны тухай ажиг ч үгүй ярих болсноо бас ойлгож ядна. 

	Харин биед наалдаж бүлээдчихсэн чихэр гаргаж ирээд идэх үү? гэдэг байна шүү монди чинь! гэж бодов. 

	Иван Ильич энэ яваа насандаа (саяхан хорин есөн нас хүрчээ. ) зургаан удаа дурлаж үзжээ: Нэгдэх удаадаа бүр Казанийн дунд сургуульд суралцаж байхдаа малын их эмчийн охин Маруся Хвоева гэдэг дандаа нэг сагсгар пальто өмсчхөөд л дөрвөн цагт Казань хотын гол гудамжаар аль эрт шалиглан зугаалж явдаг болсон нэг хүүхэнд дурлажээ; гэвч Маруся Хвоева юунаас тэгж хүүхэдтэй наргиж самбаганах бил ээ. Иван Ильич юу юугүй няцаж нүүдлийн жүжигчин Ада Тиллад шохоорхдог болжээ. Тэр Ада Тилла, аль ч үеийн дуурь жүжигт тоглохдоо болж гэмээж нь тэнгист шумбахад өмсдөг бие барьсан хувцас өмсөж гардгаараа Казань хотынхонд гайхуулагдсан нь огт дэмий зүйл биш ажээ. Энэ тухай театрын захиргаа: «Алдарт Ада Тилла сайхан хөлтэй учир алтан медалиар шагнуулжээ» гэж зориуд зарлалдаа онцлон тэмдэглэдэг байжээ. 

	Иван Ильич бүр тэсэхээ байгаад хотын цэцэрлэг дотроос зулгааж цуглуулсан цэцгийн баглааг тэр жүжигчин эмэгтэйн гарт нь очиж өгчээ. Гэтэл Ада Тилла цэцгий нь авч нэг муу сэгсгэр хавд үнэртүүлээд, эндхийн муу хоол идсээр байгаад гэдэс дотор аягүйрхэх болсон учир аптект гүйж очоод эм авчирч өгнө үү гэж Телегинээс гуйжээ. Үүгээр уг хэрэг дуусах нь тэр. 

	Дараа нь Петербургт оюутан байхдаа хүний эмч Вильбушевичид дурлаад түүнтэйгээ хүний биеийн шинжлэлийн театрт хамт очдог болжээ. Гэвч бас юу ч болсонгүй тэр Вельбушевич нь хөдөө ажиллахаар явжээ. 

	Бас нэгэн удаа төв дэлгүүрийн шинэ чамин хувцас өмсөж амьтанд үзүүлдэг Зиночка гэдэг хүүхэнд үхтлээ дурлаад угийн ичимхий, зөөлөн сэтгэлтэй хүн болохоор тэр хүүхний юу гэсний нь биелүүлж байжээ. Гэвч адаг сүүлд нь тэр хүүхэн фермийнхээ хамт Москва явахад нь хүнд хүчир албанаас хагацсандаа сэтгэл амарч бил ээ. 

	Ноднин зун зургаадугаар сард сүүлчийн удаа нинжин сэтгэл төрсөн бил ээ. Түүний суудаг тасалгааны хашаа руу харсан цонхны өмнөөс харсан байшингийн цонхны цаана өдөр бүр нар шингэх үеэр нэг туранхай цонхир цагаан бүсгүй цонхоо нээж дандаа өмсдөг ганц шаргал платье нямбай гэгчээр сэгсэрч сойздоод түүнийгээ өмсөн гадаа гарч цэцэрлэгт суудаг байжээ. 

	Нэг үдэш тэр цэцэрлэгт нам гүм байхад ярилцсанаас хойш хоёулаа орой бүр хамт зугаалж Петербургт хэрхэн нар сайхан шингэдэг тухай магтах зэргээр ярилцдаг болжээ. 

	Тэр бүсгүй Оля Комарова гэнэ. Тэр нь нотариатч ажилтай бөгөөд ямагт өвдөж ханиалгаж байдаг ажээ. Тэд хоёр энэ золигийн ханиалга, өвчний тухай, ер нь ганц бие хүнд ялангуяа оройн цагаар их уйтгартай байдаг тухай, тэр бүсгүйн танил найз Кира хэмээх нэгэн бүсгүй сайн хүнд дурлаад түүнтэйгээ Крымд явсан тухай ярилцдаг байжээ. Яриа нь маш уйтгартай болдог байжээ. Оля Комарова ер өөрийн аз заяандаа огт итгэдэггүй хамгийнхаа нинжин сэтгэлийг ч нуудаггүй, тэр ч байтугай Иван Ильич түүнд дурлаад түүнийг Крымд аваачна гэж огт итгэхгүй байгаагаа ч ичилгүй ярьдаг байжээ. 

	Иван Ильич тэр бүсгүйг маш их өрөвдөх боловч нэг л дурлаж болохгүй байхад нь заримдаа үдэш орой гэртээ очоод диван дээр хэвтэж байхдаа өөрийгөө яасан муу амьтан бэ яасан хар амиа бодсон золиг вэ гэж бодно. 

	Тэр намраа Оля Комарова даарснаас болж өвдөөд хэвтэрт ороход Иван Ильич түүнийг эхлээд эмчлэн сувилах газарт, дараа нь хүүр оршуулах газар хүргэж өгчээ. Тэр бүсгүй үхэхийнхээ өмнө: «Хэрэв, би эдгэвэл та надтай суух уу?» гэж асуухад «Заавал ч үгүй сууна» гэж Иван Ильич хариулжээ. 

	Дашагийн тухай бодол санааг урьдахтай зүйрлэшгүй байв. Елизавета Киевна «дурлачихаа юу» гэж хэлжээ. Гэвч ямар нэгэн болж бүтэх юманд дурлахаас биш, харин шавар баримал эсхүл үүлэнд дурлаж болохгүй бил ээ. 

	Дашагийн тухай ямар нэгэн үл мэдэгдэх, үл ойлгогдох бодол санаа Телегинд төржээ. Учир юун гэвэл хэдхэн минут ярьж суусан сандлыг нь тасалгаандаа оруулж тавьснаас өөр шалтгаан байгаагүй юм чинь арга үгүй биз дээ. 

	Энэ бодол нь хэдийгээр гоц хурц биш боловч заримдаа Иван Ильич өөрөө гойд болж, өөрийгөө гойд аждаг хүн болох гэж хүсэх тул: «Би удалгүй гуч хүрхэнэ. Гэтэл би дэндүү хэнз, маш их салан задгай, хүмүүсийг тоохгүй хар амиа бодож байжээ. Оройтоогүй дээ биеэ өөд татах болжээ» гэж олонт бодох болов. 

	Март хэмээх хаврын эхэн сарын шинэдээр цасанд хучигдсан цагаан хотод гэнэт дулаарч байшингийн дээвэр, цонхноос ус дусалж, усны яндангаар өдөржин ус хоржигнон түүний дор тоосон ногоон торхнууд бялхан хальж байхад гудамжны цасыг зөөж асфальтаас уур савсаж цоохортон хатдаг цаг ирж өвлийн хүнд дээл мөр даран нэвсийж харин нэг ямаан сахалтай хүн дан хүрэмтэй явааг харсан хүн бүхэн инээмсэглэн, түүнийг эргэж харна. Толгойгоо өргөж харвал усаар угаасан юм шиг хөх тэнгэр ёроолгүй мэт санагдах тийм нэгэн өдөр Иван Ильич Невскийн өргөн гудамжинд байдаг техникийн контороос гарч өмхий хүрний арьсаар хийсэн дээлийнхээ товчийг нь тайлж наранд нүд нь гялбаж байхдаа: 

	«Алтан дэлхий дээр амьд явна гэдэг чинь бас зүгээр шүү» гэж бодтол Даша харагджээ. Даша довжооны захаар зүүн гартаа барьсан боодолтой юмаа савлан хавар намрын хөх пальто өмсөж мөн хөх малгайд нь хатгаастай, цагаан балжингарам цэцгүүд нь явдлын аясаар хөдлөх бөгөөд юм бодсон янзтай уйтгартай царай гаргаж аяархан трамвайны зам төмөр шилэн цонх, зорчигчдын ар зоо болоод хөл дор нь ч, хонхорт тогтсон ус, морин тэрэгний дугуйн хигээс, гялтганагч зэс гуулийг нь тогоон чинээ хаврын хурц нар хөх тэнгэрээс гийгүүлэн гялтгануулж байгаа тэртээ талаар Даша яваа ажээ. 

	Даша тэр гүн хөх огторгуйгаас бууж ирсэн юм шиг болсноо буцлан үймэгч хүмүүсийн дунд алга болов. Иван Ильич тэр зүг удаан харж зогсоход зүрх нь аажмаар цохилж амьсгал давхцаж толгой нь эргэнэ. 

	Иван Ильич аяархан явж өнцөгт байгаа зарлал наадаг шонгийн дэргэд хүрээд нуруугаа үүрэн удаан зогсов. Тэнд нь «Гэдэс дотрыг уудлан цэвэрлэгч Жэкийн шинэ, сонин тохиолдлууд» гэж бичсэнийг уншивч үл ойлгогдох тул түүнтэй энэ насандаа учраагүй байгаадаа баярлав. 

	Зарлалын шонгоос зайлан явтал Дашаг дахин харав. Даша мөн л тэр хэвээр довжооны зах барьсхийн буцаж явав. Телегин ойртож очоод эсгий малгайгаа авч

	— Дарья Дмитриевна өнөөдөр яасан сайхан өдөр вэ... гэв. 

	Даша үл мэдэгдэм чичирсхийн хүйтэвтэр харцаар түүний өөдөөс харсан нарны гэрэлд ногоон цэгүүд нүдэнд нь мэлтэгнэж байв. Баяртай инээмсэглэж, цагаан илгэн бээлийтэй гараа нөхөрсөг ёсоор чанга гэгч өгч мэндэлнэ. 

	— Тантай дайралдсан маань бүр ч сайн болжээ. Би өнөөдөр таныг бодсон, нээрэн бодсон шүү... гэж хэлээд Дашаг толгойгоо өргөхөд малгайд нь хатгасан хиймэл балжингарам цэцгүүд бөнжгөнөж байв. 

	Иван Ильич инээд алдчих вий гэж биеэ барьж ядан: Дарья Дмитриевна өнөөдөр Невскийн гудамж орох ажил надад байсан юм. Би бүх л өдөр завтай явна. Тэгээд өнөөдөр яасан сайхан... гэж хэлэв. 

	— Иван Ильич гуай та өнөөдөр намайг гэрт минь хүргэж болох уу? гэж Даша асуув. 

	Тэгээд хоёулаа хажуугийн гудамж руу ташиж ороод сүүдэр барин явав. 

	— Иван Ильич ээ, хэрэв танаас би нэг юм асуувал танд аягүй санагдахгүй биз? Нээрээ би тантай ч ярина шүү. Харин та надад шууд хариулаарай. Намайг асуухтай зэрэг та бодолгүй хариулаад байгаарай. 

	Дашагийн царай ихэд бодол болж, хөмсөг нь атирсан байв: 

	— Урьд надад хулгайч, худалч, хүн алдаг хүмүүс байдаг юм шиг санагддаг байсан юм. Тэд аалз, могой шиг л хаа нэг газарт байдаг байх гэж боддог байлаа. Ер нь хүн бол хэдийгээр сайн муу талтай байдаг ч гэсэн цөмөөрөө сайн зантай, ариун байдаг... Жишээ нь тэр нэг явж байгаа авгай бол чухам тийм л авгай байх ёстой. Бүх ертөнцийг сайхан будгаар зурчихсан юм шиг надад санагддаг байлаа. Та миний бодлыг ер нь ойлгож байна уу?

	— Дарья Дмитриевна ингэж боддог чинь тун сайн байна даа... 

	Байз, байз. Гэтэл одоо тэр зураг маань надад пад харанхуй дотор бөглөсөн юм болжээ... Хүн бол сэтгэл санаа гойд хөдөлгөдөг, сав л хийвэл л садар самуун үйлддэг юм гэж бодохоос айх юм. Та тэр хүнийг самуун хүн гэж бүү бодоорой. Ёстой нүгэл гэдэг чинь хуурч мэхлэх л юм мөн дөө, түүнээс биш шүүгээ дотроос пирожки авах ч биш шүүдээ (Дашагийн хэлээд нүүрээ буруулахад эрүү нь чичирч байв) Нөхөртэй хүүхэн л бол тэгж болдог юм уу гэж Иван Ильич ээ би танаас асууж байна гэв. 

	— Хаанаас, тэгж болохгүй. 

	— Яагаад?

	— Яагаад гэдгийг одоо хэлж чадахгүй гэвч болохгүй гэж бодож байна. 

	— Намайг тэгж бодоогүй гэж та бодож байна уу? Хоёр цагаас эхлээд туж үүнийг бодож тэнүүчилж явна. Өнөөдөр ийм сайхан цэлмэг байвч эдгээр хөшиг татсан цонхны цаана хар санаат хүмүүс нуугдаж байх шиг санагдах юм. Тэгээд би тэр хүмүүстэй хамт байх ёстой гэж үү? Та ер ойлгож байна уу?

	— Тэгэх ёсгүй би ойлгохгүй байна гэж Телегин хурдан хариулав. 

	— Үгүй, тэгж байх ёстой. Би яасан их зовлонтой хүн бэ, би чинь шал тэнэг хүүхэн байжээ. Харин, энэ хот чинь хүүхдэд зориулж бариагүй том хүнд зориулсан юмаа гэв. 

	Даша үүдэн дээрээ ирээд өндөр өсгийтэй шаахайныхаа өлмийгөөр амнаас нь утаа савссан ногоон хүүхний зурагтай цаасан иштэй янжуурын хайрцгийг цааш нааш нь хөдөлгөж зогсов. Иван Ильич Дашагийн шаахайны гялтайтал маажиндсан өлмийг хараад Даша манан шиг замхран алга болох гэж байгааг мэдэв. Тэр нь Дашаг явуулахгүй зогсоох гэж бодовч ямар хүчээр тэгж зогсоох вэ? Тэр хүүхэн түүний зүрхийг атгаж, хоолойг нь шахах шиг болж байгаа тэр их хүчээр Дашаг зогсоох ёстойг Иван Ильич мэдэв. Гэвч түүний тэр их бодол санаа Дашад хана дээр туссан сүүдрээс өөрцгүй юм. Яагаад гэвэл Телегин өөрөө ч гэсэн зөвхөн «сайн сайхан зантай Иван Ильич» болохоос өөр юугаар шалих гээч. 

	— За Иван Ильич ээ, их баярлалаа, баяртай. Та их сайхан зантай, сайн хүн байна. Миний дотор онгойж гавьсангүй гэлээ ч гэсэн би танд их баярлалаа. Та миний санааг ойлгосон биз дээ? Хорвоо ертөнц дээр тийм юм байдаг байна шүү. Өөрийн эрхгүй хүний цээнд хүрэхээс яах вэ. Зав чөлөөндөө манайхаар орж байгаарай даа гээд инээмсэглэж түүний гарыг атгаж сэгсрээд үүдээрээ орж харанхуйд алга болов. 

	
VI

	Даша, өөрийнхөө тасалгааны хаалгыг онгойлготол урдаас нь нойтон цэцгийн үнэр ханх тавьж байхад гайхан зогсов. Тэр даруй нүүр гар угаадаг жижиг ширээн дээр эрвээхэйчлэн зангидсан хөх туузаар чимсэн урт бариултай сагс байхыг хараад гүйн очиж тонгойж харвал түүн дотор парма нутгийн үнгэгдсэн нойтон нил цэцэг байв. 

	Дашагийн сэтгэл их хөдлөв. Даша өглөөнөөс аваад нэг үл ойлгогдох юм бодож мөрөөдөж байсан бөгөөд тэр нь чухам нил цэцэг байжээ гэдгийг сая ойлгож мэдэв. Гэвч энэ цэцгийг хэн ирүүлээ юм бол? Өнөөдөр ингэж санаанд нь орж өгөхгүй байсан юмыг дотор нь орсон юм шиг мэргэн тааж түүнийг хайрласан хүн хэн бол харин энэ эрвээхэйчлэн зангидсан тууз үүнд ер зохисонгүй. Даша тэр туузыг тайлах зуур: 

	— Би баахан томоогүй боловч ер нь зүгээр бүсгүй шүү. Та нар тэндээ яаж садарлаж ч бай надад хамаагүй, харин би өөрийнхөө мөрөөр л явна. Намайг дэндүү ихэмсэг зантай юм гэж бодоцгоож байна уу? Зүгээр ихэмсэг занг ойлгох байтугай үнэлж үзэх хүмүүс олдоно»гэж бодож байв. 

	Тэр тууз дотор зузаан цаас дээр үл таних хүний том том үсгээр бичсэн: «Дурлалыг хайрла» гэсэн хоёр үг байв. Ар талд нь «Ницийн цэцгийн аж ахуй» гэж бичээстэй байв. Цэцгийн дэлгүүрт нэг хүн «Дурлалыг хайрла» гэж бичсэн байх нь ээ. Даша сагсыг авч байшингийн гудамд гараад: 

	— Хүүе Могол, энэ цэцгийг хэн надад хүргүүл ээ вэ? гэж хашхирав. 

	Их Могол сагсыг харж байгаад ажиг ч үгүй санаа алдана. Юу гэвэл тэр зүйл Дашад огт хамаагүй бил ээ. 

	— Екатерина Дмитриевнад нэг зарц хүүхэд дэлгүүрээс авчирч өгсөн юм. Харин авхай танайд оруул гэж л тушаана билээ гэв. 

	— Тэр хүүхэд чинь хэнээс гэж байна?

	— Хэнээс ч гэж хэлээгүй, авхайд өгөх юм гэж л байна бил ээ. 

	Даша тасалгаандаа ороод цонхны өмнө зогсов. Хүүхний зүүн гар зүгт байгаа зэргэлдээ байшингийн туйпуу хананы цаанаас ногоон цайвар гэгээ татан нар шингэж байгаа цонхоор нэвт харагдана. Тэр ногоорон харагдагч хоосон агаарт одод түгж угаагдсан юм шиг гялталзана. Утаа суунагласан нарийн гудамж дагуу тэртээ дор баахан бүүдгэр хурц биш чийдэнгүүд нэгэн зэрэг ярсхийн асав. Ойрхон нэг автомобиль харжигнан, үдшийн бүрэнхийд гудамж уруудан өнгөрөх нь үзэгдэнэ. 

	Тасалгаа дотор пад харанхуй болж нил цэцгийн үнэр нэн сайхан анхилна. Тэр цэцгийг Катятай явж нүгэл үйлдсэн тэр хүн ирүүлсэн байх. Энэ ч бүр тодорхой байна. Даша цонхны дэргэд зогсоод өөрийгөө аалзны шүлс мэт нарийхан, даллан дуудах мэт салшгүй урьханд ялаа шиг орлоо гэж бодов. Энэ нь хаврын энэ үдэш тасалгаа дотор анхилж байгаа цэцгийн сэрүүн сайхан үнэр, ердийн мөртөө сэтгэл хөдөлгөсөн «Дурлалыг хайрла» гэсэн хоёр үг «нэг жого» ургуулсан ажээ. 

	Гэнэт түүний зүрх хурдан бөгөөд чанга цохилов. Даша, хориотой, нууц мөртөө төөнөх мэт сайхан зүйлийг нүдээр үзэж, хуруугаар тэмтрэн барьж байгаа шиг бодов. Даша, гэв гэнэт яав л ч яаг гээд өөрийгөө зөнд нь тавих шиг болов. Чухам энүүхэн зуур биеэ барихгүй болсноо хараахан яаж мэдэх бил ээ. Түүний хатуу, хүйтэн бат бэх зан нь утаа униар мэт, цагаан бүрхүүл малгайтай хоёр хатагтай суулгаад гудамж уруудан чимээгүй алга болж байгаа автомобиль шиг замхарна. 

	Зөвхөн зүрх нь цохилж, толгой нь үл мэдэг мансуурч байв. Бүх бие нь хөгжин бадайрч: «Би дурлалаар амьдарч байна. Аз жаргал, орчлон ертөнц цөм минийх, минийх!» гэх дуу аяндаа дуулах шиг боллоо. 

	Даша нүдээ нээн миний хайрт хонгор минь ээ, та хүүхдээрээ байна, найз минь чи ердийн тэвчээргүй зантай юм байна... гэж өөрөө өөртөө чанга хэлэв. 

	Даша тасалгааныхаа буланд очиж, том зөөлөн сандалд шигдэн сууж, дөрвөлж шоколадны цаасыг яаралгүй хуулахдаа сүүлийн хоёр долоо хоногт юу болсныг цөмийг эргэцүүлэн бодов. 

	Гэрт нь юу ч өөрчлөгдсөнгүй. Катя, Николай Иванович хоёр бүр ч эелдэг зөөлөн болжээ. Тэр нь ч хөгжилтэй сэргэлэн болж, харин ч Финляндад зуслан бариулахаар завдаж байв. Ганц Даша л учраа ойлгохоо больчихсон энэ хоёр хүний «хэргийн» төлөө дуу шуу ч үгүй сэтгэл зовж байв. Даша эгчтэйгээ түрүүлж ярих дургүй байв. Харин Дашагийн санаа сэтгэлийг тун нарийн анхаарч үздэг Екатерина Дмитриевна ч энэ удаа огт юу ч төсөөлсөнгүй. Екатерина Дмитриевна пасха хэмээх улаан өндөгний баяраар өмсөх хаврын костюм хоёулдаа захиж оёдолчин, Сайвангаар гүйж өглөг барьцын юм худалддаг зээлийн өдрүүдэд гар бие оролцох бөгөөд, бас Николай Ивановичийн гуйсан ёсоор социал-демократ намын зүүн жигүүр буюу большевик хэмээгчийн хороонд зориулан нууцаар хөрөнгө хуримтлуулах зорилгоор утга зохиолын жүжиг зохиож мягмар гарагаас гадна пүрэв гарагт зочид цуглуулах тул түүнд нэг ч завтай минутгүй байжээ. 

	«Харин та чухам энэ үед айж эмээгээд юу ч шийдэж чадсангүй. Тэгээд далавчлаагүй байгаа цагтаа ер ойлгохгүй юмны тухай хонь шиг хоосон бодож байлаа шүү» гэж Даша бодоод аяархан инээв. Олигтой юм горьдох аргагүй нөгөө мөсөн дуслууд гоождог гүн харанхуй нуур дундаас ялангуяа энэ өдрүүдэд Бессоновын гашуун бөгөөд ширүүн дүр Дашагийн нүдэнд олонт үзэгдэх болжээ. Даша биеэ зөнд нь орхиж Бессонов санаанаас нь эс гарна. Дашаг чимээ аниргүй болоход харанхуй тасалгаанд цаг цохиж байв. 

	Дараа нь байшингийн алсад хаалга хавхийтэл дуугарч: 

	— Ирчихсэн үү гэж эгчийн нь асуух дуу сонстоно. Даша сандлаас босож үүдний өрөөнд ороход Екатерина Дмитриевна даруй тосон авч: 

	— Чиний царай яагаад улайчих аа вэ? гэж асуув. 

	Николай Иванович драп пальтогоо тайлангуут шинэ жүжгийн тайлбар гаргаж тавив. Даша түүний зөөлөн зузаан уруул руу муухай хараад Катягийн араас явж түүний унтлагын өрөөнд оров. Эгчийнхээ өрөөнд байгаа бүх юмны адил дэгжин бөгөөд нинжин эмзэг гар нүүрний угаалтуурын дэргэд сууж зугаацаж явах зуур дайралдсан танилуудын тухай чалчихыг нь сонсож байв. 

	Екатерина Дмитриевна яриа дэлгэж байх зуураа түүний үнэртэй усны үнэр шингэсэн гарын бээлий сүлжмэл торны өөдөс, торгон шаахай зэрэг аар саар хэрэгтэй хэрэггүй юм байсан тольт шүүгээнийхээ доторхыг цэгцэлж байв. «Өнөөх Керенский чинь дахиад л нэг таслан шийтгэх хэргээс ангайж байж хоцорчхоод мөнгөгүй сууж байгаа гэнэ; эхнэртэй нь дайралдлаа, их уйлж байна, хэцүү амьдарч байгаа гэнэ. Тимирязевынхан улаан эсэргэнээр өвдөж байна гэнэ. Шейнберг өнөөх галзуу авгайтайгаа дахиад эвссэн гэнэ, тэр ч байтугай тэр авгай чинь тэдний байранд нь буудалцсан гэж ярьж байна. Иймэрхүү л хавар болж байна даа. Ер нь өнөөдөр яасан сайхан өдөр вэ? Цөмөөрөө согтуу юм шиг гадуур тэнэж байна. Бас сониноос Акундинтай уулзлаа, манайд тун удалгүй зайлшгүй хувьсгал гарна гэж байна. Заводууд, тосгонуудад газар сайгүй л буцалж байгаа юм байх. Ер нь удалгүй гараасай. Николай Иванович тун их баярлаад намайг пивоны мухлагт дагуулж ороод ирээдүйд гарах хувьсгалын төлөө юу юуны тухгүй нэг шил шампанск уучлаа шүү» гэж ярив. 

	Даша эгчийнхээ яриаг дуугүй сонсож суухдаа тунгаамал шил лонхны тагийг нээж хааж байв. 

	Тэгснээ гэнэт 

	— Катя, би ер нь хэнд ч хэрэггүй хүн юм даа гэв. Екатерина Дмитриевна торгон оймс гартаа углаастай хэвээр эргэж дүүгээ анхааралтайгаар ажиж харав. Гол нь би өөрөө өөртөө хэрэггүй амьтан юм. Жишээ нь хүн нэг түүхий лууван идсэнийгээ их юм болгодог шиг л би тийм хүн юм даа гэв. 

	— Чиний яриаг ойлгохгүй байна гэж Екатерина Дмитриевна хэлэв. 

	Даша түүний араас нь харж санаа алдана. 

	— Бүх хүн надад муухай санагдана. Би цөмийг зэмлэнэ. Нэг нь тэнэг, нөгөө нь аягүй, гурав дахь нь муухай санагддаг. Би ганцаараа л сайхан. Би энд хүний хүн гэж бодохоос эвгүй болоод байна. Катя, би чамайг ч буруушааж байна шүү гэв. 

	Екатерина Дмитриевна яагаад тэр билээ хөө гэж эргэж харалгүй аяархан асуув. 

	— Үгүй чи минь бодооч дээ. Хүнийрхэг хэгжүүн зан гаргаад явахаас өөр юм алга. Тэгээд би та нарын дунд хүний хүн шиг явсаар бүр цөхрөнгөө барлаа, энэ бол тэнэг хэрэг мөн. Тэгээд шууд хэлбэл нэг хүнийг би их тоож байна. 

	Даша энэ үгийг хэлэхдээ толгойгоо доош унжуулж, хуруугаа нөгөө шилний хүзүүнд углачхаад түүнийгээ салгаж ядан байв. 

	— За яах вэ жаал охин минь хэрэв чамд таалагдаж л байгаа бол болох нь тэр. Тэгээд зол жаргалаа эдэлнэ. Ер нь чи эс жаргавал хэн ч жаргах билээ дээ, гээд Екатерина Дмитриевна аяархан шүүрс алдав. 

	— Катя бас тэр ч тийм амар биш байх гэж би бодож байна. Би тэр хүнд дурлахгүй байна. 

	— Хэрэв тоож байгаа бол дурлах болно доо. 

	— Түүнийг би үнэн голоосоо тоохгүй байгаад л хамаг учир нь байгаа юм шүү дээ. 

	Екатерина Дмитриевна шүүгээнийхээ тагийг хавхаглаж, Дашагийн дэргэд ирж зогсоод: 

	— Чи өөрөө саяхан тоож байна гэж хэлсэн чинь юу бил ээ... 

	— Катя минь битгий өөлөөд байгаач. Сестрорецкт байсан англи хүнийг санаж байгаа биз. Тэр чинь ёстой тоогдож байсан юм, бүр ч би түүнд дурласан юм. Гэвч тэгэхэд би өөр байжээ. Түүнийг харахдаа уурлаж уцаарлаад нуугддаг мөртөө шөнө бодоод уйлдаг байсан юм. Харин энэ маань тэр англи хүн шиг юм уу, үгүй юү би мэдэхгүй байна. Ер нь зайлшгүй тэр хүн шиг л болох нь... Намайг бүр зовоочихлоо. Би одоо бүр өөр болчихлоо. Ямар нэгэн юм үнэртчих шиг байна. Энэ хүн одоо ч миний тасалгаанд ороод ирвэл би яавал яаг би яах ч үгүй гэв. 

	— Даша чи чинь юү гэж байгаа нь энэ вэ? гэв. Екатерина Дмитриевна дүүгийнхээ хажууд сууж ойртуулаад түүний халуун толгойг тэвэрч, гарын нь алгыг үнсэхэд Даша зугуухан мултраад шүүрс алдан шанаа тулан хөх огторгуй харагдах цонхоор одод өөд гөлрөн харна. 

	— Даша тэр хүний нэр нь хэн бэ?

	— Алексей Алексеевич Бессонов гэв. 

	Тэгж хэлэхэд нь Катя хажуугийн сандал дээр очиж суугаад хоолойгоо базлан, хөдлөлгүй суув. Түүний царай харанхуй сүүдэрт байсан тул Даша олж үзээгүй боловч ямар нэг аймаар юм хэлсний нь дуулжээ. 

	«Тийм л гэмээж нь улам сайн даа» гэж Даша бодоод нүүрээ буруулжээ. Тэгээд тэр «улам сайн даа» гэснээс нь болоод дотор нь онгойх мэт болов. 

	— Яагаад хүн тэгж болдог байхад харин би болдоггүй юм бэ? хэлээч дээ? Хоёр жилийн турш өдөр болгон (зургаан зуун жаран зургаан удаа) садар самууны тухай л сонсож байлаа. Гэтэл би энэ яваа насандаа мөсөн гулгуур дээр гимназын нэг сурагчтай ганц удаа үнсэлцсэн юм даг гэв. 

	Даша чанга санаа алдаад дуугүй суув. Екатерина Дмитриевна гараа өвдөг дээрээ тавьчхаад бөхийсхийн сууж байв. 

	— Даша минь Бессонов тун тусгүй хүн. Тэр чинь аймшигтай хүн шүү. Чи миний хэлж байгааг сонсож байна уу? гэж Екатерина Дмитриевна хэлэв. 

	— Сонсож байна. 

	— Тэр чинь чамайг хэн ч биш болгочихно шүү. 

	— Одоо яадаг билээ дээ тэгээд. 

	— Хонгор минь өөр хүнийг л тэгээч, чамайг тэгэх ёсгүй, би огт зөвшөөрөхгүй. 

	— Сагсгар бие, санаа бодол нь хар болохоор хэрээг муу гэдэг гээд Даша: — Бессонов чинь юугаараа муу юм бэ хэлээ ч дээ? гэв. 

	— Хэлж чадахгүй би... Би мэдэхгүй... Түүний тухай бодмогц л миний бие зарс хийдэг юм. 

	— Тэр чинь чамд ч гэсэн бас зүгээр санагддаг байсан биш бил үү? гэхэд

	— Үгүй, үгүй би түүнийг үзэн яддаг юм. Харин, бурхан чамайг түүнээс зайлуулаг гэв. 

	— Катя минь ийм л боллоо. Би гарцаагүй түүний урьханд ороолдож үхэх байх даа. 

	— Даша минь чи юу гээд л байна даа? Бид хоёр солиорчихоо юу гэв. 

	Гэвч чухам ийм яриа Дашад аятайхан санагдах тул нарийхан банз дээгүүр өлмийгөөрөө явж байгаа юм шиг дотор ирвэгэнүүлнэ. Катягийн тэгж сандарч байх нь аятай санагдана. Даша, Бессоновын тухай бодохоо аль хэдийн нь бараг больсон боловч түүнд сэтгэлтэй болсноо зориуд өдөж сөдөж яриад л түүний царай зүс, учирч уулзсанаа дурсаж байв. Энэ яриа нь хэтрээд Даша шөнө турш тарчилж байдаг ч юм шиг, одоо ч гэсэн Бессоновынд гүйж очих гэж байгаа юм шиг болжээ. Харин бүр сүүлдээ уул яриа өөрт нь ч инээдэмтэй санагдаж, Катягаа тэвэрч аваад: «Тэнэг амьтан гэдэг чинь чи байна даа Катюш минь» гэж учир зүггүй үнсмээр санагджээ. Гэтэл Екатерина Дмитриевна сандлаасаа гэнэт гулсан хивсэн дээр сөгдөн сууж Дашагийн өвдгийг тэврэн авч, нүүрээ наагаад, бүх бие нь салганан чичирч: 

	 — Даша минь уучлаарай, өршөөгөөрэй намайг уучлаарай! гэж бүр аймаар хашхирав. 

	Даша сүйд болтлоо айгаад эгчээ тэврэн авч айж ичсэнээсээ болоод өөрөө ч уйлж унжиж байж, уучилмаар юу болсон юун тухай ярьж байгаа болохыг асуув. Гэвч Екатерина Дмитриевна шүдээ зуугаад нэг ч үг дуугаралгүй зөвхөн дүүгээ өхөөрдөн, гарыг нь үнсэж суув. 

	Үдийн хоол идэж байх зуур Николай Иванович эгч дүү хоёр өөд харж байснаа: 

	— За, түрүүчийн уйлж майлсны учрыг би мэдэж болох сон бол уу гэв. 

	Даша тэр даруй тосож аваад: 

	— Уйлж майлсны учир нь гэвэл миний хар шарын харгаа байгаа юм шүү, харин би чиний эхнэрийн чигчий хурууд нь ч хүрэхгүйгээ чамтай чамгүй мэдэж байна, тогтоож айлд гэж хэлэв. 

	Хоол шувтарч, кофе уух үед зочид хүрэлцэн ирэв. Гэр бүлийнхнийхээ санаа сэтгэлийг бодож гуанзанд очих нь чухал гэж шийджээ. Куличек гарааж руу утасдаж машин дуудаж байхад Катя, Даша хоёрын хувцсыг сольж өмсүүлэхээр явуулав. Чирва ирээд тэднийг гуанзанд очихоор зэхэж байгааг мэдмэгц санамсаргүй хилэгнэж: 

	— Яваа яваандаа л энэ зай завсаргүй архи дарс болж наргих явдлаас чинь хэн хохирох юм бэ? Оросын утга зохиол биз дээ гэв. Гэлээ ч гэсэн түүнийг бусдын хамт машинд суулгаж явав. 

	«Умардын пальмира» гэдэг гуанзанд хүн пиг дүүрэн, шуугиан шагшаан болж байв. Байшин доорх асар том тасалгаа болор шилэн унжлагын тод цагаан гэрэлд гийгүүлэгдэж байв. Болор шилэн унжлага, гол суудлаас багшран суунагласан тамхины утаа, шигүү зассан ширээ сандал, сүүлт хүрэм өмссөн эрчүүл, нүцгэн мөртэй хүүхнүүд, тэдний толгой дээрх ногоон, хөх ягаан, буурал, цагаан янз бүрийн өнгөтэй хиймэл үс, тэдний хүзүү чихэнд нь бөнжгөнөн таван өнгийн солонго татагч эрдэнийн үнэт чулуу, харанхуй дунд гулсах адил зөөлөн явагч зарц нар, улаан ягаан хилэн хөшигний өмнүүр шидтэй юм шиг зөрж байгаа удирдаачийн дохиур мод гараа өргөж байгаа эцэж ядарсан туранхай хүн, алтан шаргал бүрээ - эд бүгд гуанзны толин хананд тусч тоо томшгүй олон болж харагдахад энд бүх хүн төрөлхтөн, орчлон тэр чигээрээ ирээд суучихсан юм шиг зах хязгааргүй болж харагдана. 

	Даша сүрлийн гуурсаар шампанск сорж байхдаа энэ тасалгаанд суугчдыг ажиж байв. За энэ нэг ширээн дээр хөлөрчихсөн саахуу ба лангуст хэмээх далайн хавч хорхойн сорчихсон хөндий хальсны дэргэд сахлаа хусаж, хацартаа оо тавьсан хүн сууж байна. Тэр нүдээ аньсхийгээд уруулаа зэвүүн гэгч зуужээ. Яваандаа чийдэн унтраад бүх хүн үхнэ. Тэгэхлээр юундаа ч баярлах билээ гэж бодож байх шиг байна. 

	Хөшиг сэвэлзэн хоёр тийшээ ярагдахад зөөврийн тайзан дээр гуниглан үрчлээтсэн царайтай жижигхэн япон хүн үсрэн гарч ирээд алаг эрээн бөмбөг, аяга таваг бамбар эргүүлж байв. 

	— «Яагаад Катя “уучлаарай, уучлаарай” гэж байсан юм бол доо?» гэж Даша бодож байв. 

	Гэвч гэнэт толгойг нь гархиар хавчаад авах мэт зүрх нь зогсох шахаж «нээрэн гэж үү?» гэж бодогдсон боловч, Даша толгойгоо сэгсрэн, гүнзгий гэгч санаа алдаж «нээрэн гэж үү» гэж ч бодохоо болиод эгчээ харав. 

	Екатерина Дмитриевна Дашагийн нүдэнд нулимс бүрхүүлэн маш уйтгарлаж, эцэж ядарсан боловч гуа үзэсгэлэнтэй царай гарган ширээний нөгөө буланд сууж байв. Даша урьд болзсон ёсоор хуруугаа уруулдаа хүргэж сэмхэн үлээхэд нь Катя харж ойлгоод нинжин зөөлөн инээмсэглэв. 

	Хоёр цагийн алдад хаашаа явах вэ? гэж маргаж эхлэв. Екатерина Дмитриевна харих сан гэлээ. Николай Иванович олныг хаачвал л тийшээ явна гээд, «Олноороо» цаашид үргэлжлэн наргих болов. 

	Яг тэгж байтал Даша улам цөөрч сийрч байгаа хүмүүсийн дотроос Бессоновыг олж харав. Тэр нь ширээгээ хол гэгч тохойлдоод, ямар нэг чухал юм ярьж ширээний бүтээлэг дээр хумсаараа эрс зурчхаж амандаа дунд нь хүртэл зажилчихсан цаасан иштэй янжуур зуучихсан Акундины яриаг анхааралтай сонсож сууна. Бессонов Акундины тэр үсчин гялалзаж байгаа хумсыг ч харж байв. Түүний царай цонхийчихсон, бодлогоширсон үзэгдлээ. Шуугиан дундуур: «Больё», бүр больё гэж Дашад дуулдах шиг болов. Гэтэл тэр даруй өргөн шуумагтай өмд өмссөн татар зарц тэр хоёр өөд тонгойж үг хэлэв. Катя, Николай Иванович хоёр босуутаа, Дашаг хэдийгээр дуудавч тэр нь сэтгэл хөдлөн, шохоорхсон хэвээр сууж хоцров. 

	Гадаа гарахад нь хүйтэн жавар гэнэт үлээж сэтгэл нь сэргэн хөгжив. Харанхуй ягаавтар тэнгэрт од мичид гялалзана. Дашагийн ар талд нэг хүн: «Мөн сайхан шөнөө!» гэж ёжлон хэлэв. Явган хүний замын хажууд машин ирж зогсоход түүний гашуун утааны дундаас ноорхой хувцастай хүн гарч ирээд саравчтай малгай авч бүжиглэнгүүт, машины үүдийг Дашад нээж өгөв. Даша машиндаа орсон хойно харвал тэр хүн маань туранхай, сахал самбай нь ургачихсан, мурий амтай бөгөөд элгээ тэврэн чичирч байв. 

	— Тансаг баялаг бурхны сүмд энэ үдшийг сэтгэл хангалуун сайн өнгөрүүлсэн танд баяр хүргэе! гэж тэр хүн зориг төгөлдөр хашхирч, нэг хүний чулуудсан хорин мөнгийг шүүрэн аваад, уранхай малгайгаа өргөж сүрхий ёслов. Түүний хурц ширүүн хар нүдний нь харц самардаад авах шиг Дашад санагдав. 

	Гэртээ маш орой буцаж ирэв. Тэгээд Даша бүх бие нь алдарсан адил орон дээрээ ундуй сундуй унаад унтаж ч чадсангүй. Тэгтлээ их ядарсан ажээ. 

	Гэнэт гиншиж ёолон хөнжлөө доош нь ярж, өндийн суугаад, нүдээ нээв. Цонхоор зүймэл модон шалан дээр нарны гэрэл тусч өдөр болсон байв... «Бурхан минь, саяхан шиг л санагдаж байна шүү дээ хачин юм бэ?» гэж бодов. Үнэндээ ч аймаар зүүд байжээ. Даша уйлах шахаж сэрээд нойрмоглосоор цөмийг нь мартжээ. Зөвхөн аймаар муухай зүүднээс болж зүрх нь л шимширч байв. 

	Өглөөний цайгаа уусны дараа сургуульдаа очиж шалгалт өгнө гэж нэрээ бичүүлчхээд ном худалдаж авчраад үдийн хоол хүртэл үнэхээр хатуу, хөдөлмөрч ёсоор байжээ. Гэвч үдэш нь бас л торгон оймс өмсөж (өглөөгүүр дандаа бүдүүн оймс өмсөнө гэж шийдэж байжээ), мөр, гараа оодоод үсээ дахин засаж самнах болжээ. 

	«Шилэн хүзүүн дээрээ үсээ нэг бөөн зангидчих юм сан, тэгвэл мөн сайхнаа. Хүүхнүүд цөм үсээ дэгжин засуулах гэдэг болжээ. Гэтэл өөрөө сагсайчхаад байдаг юмыг чинь яаж ч дэгжин болгох билээ». Ер нь энэ бүгд их яршиг төвөгтэй байв. Бас шинэ хөх платьены энгэр дээр шампанск архи тусч толбо гарчихсан байв. 

	Гэнэт Дашад энэ платье нь харамсалтай санагдаад ер нь түүний талаар болж байгаа амьдрал нь ч хөөрхийлөлтэй болоход бохиртсон банзлаа базлан барилж, суугаад уйлав. Николай Ивановч хаалгыг нь татаж орох гэтэл дан цамцтай Дашаг уйлж суухыг нь хараад гэдрэг буцаж эхнэрээ дуудав. Катя гүйж ирээд платийг нь авч үзээд: «Өө энэ чинь одоохон арилчихна шүү дээ» гэж хэлэнгүүт Их Моголыг дуудсанд тэр нь бензин, халуун ус авч ирэв. 

	Платийг нь цэвэрлээд Дашад өмсгөв. Николай Иванович үүдний өрөөнөөс уурлаж уцаарлан: «Ноёд оо, эхний тоглолт шүү дээ. Хожимдож болохгүй» гэв. Гэлээ гэсэн ч театрт хождож очжээ. Даша, Екатерина Дмитриевнатай зэрэгцэн лоожид суугаад хурц ягаан хувцастай бүсгүйн гарыг атган: 

	«Би танд дурлаж байна, дурлаж байна» гэж наамал сахалтай, нүдээ ер бусаар бүлтийлгэсэн бадир том биетэй эр хавтгай модны доор зогсоод хэлж байгааг харав. Энэ ший хэдий муу биш боловч Даша тэр хурц ягаан хувцастай бүсгүйг өрөвдөж сав хийвэл л уйлмаар санагдаж байтал уг бүлэг тэс өөр болж байгаа нь харамсалтай байв. Бүсгүй маань дурлаж байгаа үгүй хоёрын хооронд болж түүнийг тэр хүн үнсэн таалахад цэнгэнтэл инээгээд, давхар хөшигний ар талд цагаан өмд нь гялалзан харагдаж байгаа үл бүтэх амьтан уруу гүйж одов. Тэгэхэд нөгөө бадир эр маань толгойгоо атгаж, өөрийнхөө амьдралын тухай нэг чухал гар бичмэлийг үгүй хийнэ гэж хэлэхэд анхны бүлэг төгсөв. 

	Тэдний лоожид танилууд нь орж ирээд аанай яаруу тэвдүү яриа дэлгэв. 

	Шейнберг гэдэг хатуу захнаасаа дандаа үсрэх мэт болдог халзан толгойтой, хусчихсан үрчлээт нүүртэй жижигхэн хүн ирээд сэтгэл хөдөлгөсөн ший байна гэж ярив. 

	— Бас л эр эмийн тухай асуудал байна. Гэвч уг асуудлыг харин тун хурц тавьсан юм байна. Ер нь хүн төрөлхтөн энэ мондийн асуудлыг нэг тийш болгох ёстой гэв. 

	Тэгэхэд нь зулын хорин таванд эхнэр нь хурдан морь өсгөдөг хүнтэй суугаад хаяад явчихсан онц чухал хэргийн байцаагч, либерал үзэл баримталдаг Буров гэдэг баргар бүдүүн хүн хариу болгож хэлэхдээ: 

	— Бусдын бодлыг би мэдэхгүй юм, харин миний хувьд бол энэ асуудал шийдвэрлэгдсэн юм. Хүүхнүүд улаан цайм харсаар байхад худал хэлдэг, эрчүүд бол урлагаар дамжуулж худал хэлдэг юм. 

	Эр эмийн асуудал бол ёстой бузар зүйл, харин урлаг бол эрүүгийн гэмт хэргийн нэг төрөл мөн гэв. 

	Николай Иванович эхнэр өөдөө хараад инээж байв. Буров царай барайлгасан хэвээр үргэлжлэн ярьсан нь: 

	— Шувууны өндөглөх цаг болоход эр шувуу нь гоё эрээн сүүлтэй болдог гэдэг юм. Энэ бол бас л хуурамч зүйл. Түүний төрөлхийн сүүл нь эрээн биш, харин бор саарал байдаг. Модонд цэцэг дэлгэрдэг. Гэтэл энэ чинь бас л худал хуурамч зүйл. Харин түүний учир нь газар доор байдаг аягүй үндсэнд нь байдаг юм. Ер нь хүн л юм юмнаас илүү худал хэлдэг юм. Хүнд сүүлч байхгүй, биед нь цэцэг ч байхгүй болохоор ам хэлээ урьдал болгодог юм. Тэгээд дурлал, дурлалтай холбоотой юмс бол хамгийн муухай шившигтэй худал зүйл юм. Эмзэг зөөлөн насан дээрээ яваа залуу хатагтайн (Дашаг нүднийхээ булангаар харангуут) үл мэдэх оньсого мэт зүйл гэдэг бол яах ч аргагүй тэнэг зүйл, манай үед энэ шал дэмий юмны хойноос бүр овоо хүмүүс ч гэсэн бас л хөөцөлдөж байна. Тийм ээ, оросын төрийн дотор ходоод нь бузартаж гүйцлээ шүү гэв. 

	Буров, гэдэс нь өвдсөн юм шиг царай гарган хайрцагтай шоколад дээр тонгойж хуруугаараа тэмтрэвч юу ч шилж авсангүй харин суран уяагаар хүзүүнээсээ өлгөсөн далайн дурангаа авч нүдэндээ барив. 

	Улс төрийн бодлого зогсоолд орж, хямралдаж байгаа тухай ярьж эхлэв. Куличек, ордны хэрүүл маргааны сүүлчийнхээс нь их л сандран шивнэн ярьж байв. 

	— Бөөн будилаан болж байна гэж Шейнберг хурдан хэлэв. Николай Иванович өвдгөө алгадаж аваад: 

	— Ноёд оо, хувьсгал үүсэж байна шүү, бид нар маш түргэлэх хэрэгтэй гэснээ дуугаа нам болгож, — Завод дээр тун зэвүүн байдалтай байгаа гэж би дуулсан гэв. 

	Шейнберг сандарсан арван хуруугаа сарвайлган: 

	— Тэр чинь хэзээ болох юм бэ? Дандаа хүлээж байж болохгүй шүү дээ гэхэд нь Николай Иванович тосож аваад Яков Александрович минь, гайгүй үзнэ дээ үзнэ эрхэмсэг ноён танд Шүүх яамны сайдын үүрэг хүлээлгэнэ шүү гэв. 

	Даша эдгээр асуудал, хувьсгал, сайдын тухай яриаг сонсож бүр цөхрөөд нэг гараараа лоожийн хилэн зөөлөвчийг тохойлдож нөгөө гараараа Катягийн бэлхүүсээр тэврээд гол суудал тийш харж, тэнд суугаа танил нөхдөдөө хааяа толгой дохиж инээмсэглэн суув. 

	Тэр хоёр хүмүүст аятайхан санагдаж байгаа нь Дашад үзтэл мэдэгдэж байжээ. Тэгээд ч олны үймээн дотроос харж байгаа эрэгтэйчүүдийн зөөлөн, эмэгтэйчүүдийн ширүүн харц, халти мулт сонсогдох үг яриа, тэднийг хараад инээмсэглэхэд яг хаврын агаар шиг түүний сэтгэлийг хөдөлгөнө. Уйлж уруу царай гаргаж байсан нь аль хэдий нь арилж, харин хацар дээр нь Катягийн эргүүлсэн үсний үзүүр хүрч ирвэгэнүүлж байлаа. 

	— Катюша, би чамд хайртай шүү гэж Даша шивнэж хэлэв. 

	— Би ч бас чамд хайртай шүү. 

	— Би танайд байхад чи баярладаг уу?

	— Тун их баярлаж байдаг гэв. 

	Даша, Катяд бас нэг ямар шуу аятайхан юм хэлэх билээ гэж бодож суув. Гэтэл тэр дор байгаа Телегинийг гэнэт олж харав. Тэр нь хар бошинз өмсөж саравчтай малгай, зарлал бариад мэдэгдэхгүйг хичээж хулгай нүдээрээ Смоковниковынхны сууж байгаа лоож өөд аль хэдий нь харж байв. Түүний хөрслөг бор царай нь дэндүү цонхигор цагаан юм уу дэндүү цайлгасан юм уу бусад хүмүүсийн царайнаас гоц ялгарч байв. Түүний үс нь Дашагийн боддог алтан шаргал биш, харин баахан цайвардуу харагдана, 

	Дашагийн харцтай эгц тулгармагц тэр даруй мэхэсхийн ёслоод эргэтэл түүний малгай ойчив. Малгайгаа авах гээд бөхийтөл хажуудаа суусан тарган хатагтайг түлхчээд царай нь улайж уучлал гуйж эргэх гэтэл «Хор муз» гэдэг гуа сайхны сэтгүүлийн эрхлэгчийн хөлийг нь бас гишгэв. 

	— Катя, энэ чинь нөгөө Телегин чинь шүү дээ гэхэд

	— Харлаа, тун аятайхан хүн байна гэв. 

	 — Үнсээд авах юм сан, яасан аятайхан юм бэ. Катюша минь чи юу гэж санана энэ чинь тун ухаалаг хүн шүү гэхэд нь. 

	— За, Даша... 

	— Юу гэнэ ээ? гэж Дашаг асуухад эгч нь дуугарсангүй, Даша ч тэр учрыг ойлгоод бас дуугүй болов. Дашагийн зүрх дахин хөдөлж хэрдээ л дотор нь аягүй болоод нэг минут хиртэй мартагдсанаа дахин тийшээ харахад нь гэрэл унтарч эвгүй болсон байв. 

	Гэрэл унтарч хөшиг ярагдахад Даша жижигхэн шоколад хугалж амандаа хийгээд шүүрс, алдаж анхааралтай чагнаж суув. 

	Нөгөө наамал сахалтай хүн маань аанай л бичмэл зүйлээ шатаана гэж зүхэж байхад харин нөгөө бүсгүй нь роялийн хажууд суугаад тохуу хийж байв. Харваас ч энэ бүсгүйг тэр шийний бүхэл гурван үзэгдэл гаргаж амьтны уйтгар хүргэж байснаас муу л хадамд очуулчихвал дээр юм гэж Даша бодож суув. 

	Даша, толгой өргөж харваас танхимын таазанд нь баясгалантай, сайхан инээмсэглэсэн бараг чармай нүцгэн хүүхнийг нисэж яваагаар зурсан байв. «Бурхан минь энэ хүүхэн чинь надтай яасан адил юм бэ» гэж Даша бодов. 

	Тэгээд Даша өөрөө өөрийгөө ажиж үзвээс: нэг амьтан лоожид сууж шоколад идэх бөгөөд ямар нэг ер бусын юм аяндаа болох байх гэж худал горьдож төөрөлдөж байвч тийм юм огт болохгүй биз. «Түүнд очиж уулзаагүй цагт дуугүй нь сонсоогүй байхад, түүний бүх юмыг нь мэдээгүй цагт надад амьдрал алга. Өөр бусад зүйл цөм худал. Ер нь шулуун шударга л байя» гэж боджээ. 

	Даша энэ оройноос эхлээд элдвийг бодохоо больж Бессоновынд заавал очно гэж шийдэвч нүүр учрах тэр цагаас айдаг байжээ. 

	Самарт байдаг эцэгтээ нэг очих ч юм уу гэж бодсоноо мянга таван зуун мод газар явлаа гээд ямар уйтгар зовлонг минь арилгах юм биш дээ гээд больжээ. 

	Тэр бүсгүйн ариун нинжин бие махбод нь тэвчишгүй шаналах авч нөгөө «хоёрдох этгээдтэй» нь тааваар наргиж болохуйц байхад яах ч бил ээ. 

	Дашаг огт анзаарахгүй байгаа тэр Бессоновыг ингэж удаан бодож шаналах нь тэсвэрлэшгүй доромжлолтой болжээ. Гэтэл тэр нь Каменноостровск хэмээх гудамжинд тааваараа наргин сууж торон эмжээрт банзалтай жүжигчин хүүхний тухай шүлэг бичиж суух бил ээ. Харин Даша ганц л түүнийг бодож мөрөөдөх ажээ. 

	Одоо мань Даша зориуд үсээ эгц самнаж дагзан дээрээ бөөгнүүлж зангидах бөгөөд бүр Самараас авчирсан хуучирсан гимназ платье өмсөж уйтгараа арилгах гэж Ромын эрх хэмээх номыг тэсвэртэй шагайж айл хэсэж наргиж зугаалахаа ч больжээ. Гэтэл шулуун шударга байх нь тийм ч амаргүй хэрэг болж Даша айх болжээ. 

	Хаврын адаг сарын нэг үдэш нэгэнт нар шингэж, бүрэг ногоон тэнгэр хурц ногоон шар туяагаар гэрэлтэж сүүдэргүй болсон байхад Даша арал орчоод гэртээ явган буцаж явжээ. 

	Гэртээ сургууль дээрээ очно гэчхээд трамвайд сууж Елагинын гүүр хүрээд модон дундуур гаргасан тарималт замаар сэлгүүцэж, жижиг гүүрийг гарч, ус ба шингэх нарны ягаан туяанд сарвайж харагдах гишүү мөчир болоод зорчигчдын нүүр царай, хөвд болчихсон моднуудын цаагуур гялалзаж байгаа морин тэрэгний гэрлийг харж явав. Даша юу ч бодохгүй, яарч тэвдэхгүй ч явж байв. 

	Сэтгэл нь тайван бөгөөд далайн хөвөөний хаврын давслаг үнэртэй агаарыг цээж дүүрэн амьсгалахад ясанд нь хүрэх шиг болж байв. Хөл нь хэдийгээр эцэж ядравч гэртээ харих дургүй байв. Каменноостровск хэмээх өргөн гудамжаар морин тэргээр ч л хатируулж явна, урт автомобиль ч шуугин өнгөрнө, хэсэг зугаалагчид алиалан инээлдэж явна. Даша хажуугийн нэг булан руу оров. 

	Тэнд огт чимээ аниргүй бөгөөд хоосон байв. Байшингуудын дээвэр дээгүүр тэнгэр ногоорч харагдана. Байшин болгоны хөшгийг нь буулгачихсан цонхны цаанаас хөгжим сонсогдоно. За энд сонат дарж байна, энэ чинь тун сайн мэддэг вальс байна, энд шингэх нарны улаан гэрэл туссан бүдэг харагдах цонхны цаана скрипкээр хөгжимдөж байна. Хөгжмийн эдгээр дууг сонсоход Дашагийн сэтгэл хөгжин хамт дуулах мэт болж бас уйтгар нь хүрэхэд бие нь хөнгөрч цэвэр болсон шиг санагдана. 

	Тэгээд Даша нэг булан тойрч байшингийн хана дээр байгаа дугаарыг нь хараад инээмсэглэн гуулин арслангийн толгойн дээд талд «А. Бессонов» гэдэг хаяг хадсан гол хаалганы дэргэд очоод цахилгаан хонхыг нь зоримог дарж дуудав. 

	
VII

	«Вена» рестораны хаалгачин Бессоновын пальтог тайлангуутаа их юм болж битүүхэн хэлсэн нь: 

	— Алексей Алексеевич аа, таныг хүлээж байна шүү гэв. 

	— Хэн бэ?

	— Нэг л чухал бүсгүй дээ. 

	— Чухам хэн бэ?

	— Бидний танихгүй л хүн билээ гэв. 

	Бессонов сүүмийсэн нүдээрээ сууж байгаа хүмүүсийн толгой дээгүүр харж, пиг дүүрчихсэн рестораны алсын нэг буланг чиглэж явахад тус рестораны ахлах зөөгч бууралтсан хууз сахалтай Лоскуткин гэдэг хүн Бессоновын мөрнөөс дүүжлэгдэх мэт араас нь дагаж тэднийд өнөөдөр хонины тун сайхан ууц бий гэж айлтгав. 

	— Юм идэх дургүй байна, харин миний уудаг цагаан дарсыг минь авчирч өгнө үү гэж Бессонов хэлэв. 

	Тэр нь гараа ширээний бүтээлгэн дээр тавьж, ихэмсэг байдалтай эгцлэн суув. Яг энэ үед, энэ байран дээр нь сэтгэлийн баргар байдал урьдын нэгэн адил түүнийг эзэмдэн авлаа. Өдөржин үзсэн харсан юм нь сая хоорондоо уялдаж тэр гэх тэмдэгтэй болж Румыны скрипкийн хөгжмийн жингээ дуу, эмэгтэйчүүдийн үнэртэй усны үнэр танар, олон хүнтэй тасалгааны бүгчим халуунд сэтгэл нь хөдлөхөд сэтгэлийн нь угт үзсэн харсан юм бүр үзэгдэх бөгөөд энэ бүхэн бол түүний бахдалыг сэргээж байв. Тэр нь үг яриа элдэв юмны далд утга учрыг сэтгэлийнхээ ямар нэгэн хар ухаанаараа олж чадсанаа мэдэв. 

	Бессонов шил аягаа өргөж ирээд дарсаа шимж уув. Зүрх нь аажуухан цохилно. Яриа хөөрөө, хөгжмийн дуу дунд байгаагаа бодоход хэлж баршгүй сайхан санагдана. 

	Толины дор зассан жижиг ширээн дээр өөдөөс нь харж суугаад Сапожков, Антошка Арнольдов, Елизавета Киевна гурав оройн цай ууж байв. Елизавета Киевна өчигдөр Бессоновт нэг урт захидал бичиж энд уулзах болзоо тогтоосон бөгөөд одоо энд царай нь улайсхийж сандарсан байдалтай сууж байлаа. Тэр, хар шар хосолсон өнгийн судалтай платье өмсөж мөн тийм тууз эрвээхэйчлэн зангидаад үсэндээ зүүжээ. Бессоновыг орж ирэхэд түүний дотор нь бачимдах мэт болжээ. 

	— Энэ чинь жүжигчин хүүхнээ хаячсан гэнэ бил ээ. Одоо хүүхэнгүй болохоор бар шиг догшин яваа байх, болгоомжтой л байгаарай даа гэж Арнольдов, Елизавета Киевнад шивнээд аман доторх хөгцөрсөн алтан шүдээ ярзайлган инээв. 

	Елизавета Киевна чанга инээж, эрвээхэйчилсэн туузаа хөдөлгөсөөр ширээний хоорондуур явж, Бессонов өөд очив. Хүмүүс түүнийг харж, жуумалзацгаана. 

	Сүүлийн үес Елизавета Киевнагийн байдал тун уйтгартай болж өдөр ирэх тутам сайжрах горьдол тасраад хийх барих юмгүй уйдаж тарчлах болжээ. Телегин түүнтэй ярьж хөөрөхдөө эелдэг зөөлөн байх авч хоёулхнаа уулзах буюу ярихаас зугтасхийгээд огт дурлаагүй нь үзтэл ил байв. Елизавета Киевна цөхөрч уурлахдаа Телегин л хэрэгтэй хүн маань юм сан гэж дэмий бодох бил ээ. Үүдний өрөөнд түүний дуугарахыг сонсмогц Елизавета Киевна хаалга руугаа эгц ширтдэг байв. Гэтэл тэр нь дандаа л өлмийгөөрөө явж гудмаар өнгөрнө. Елизавета Киевна хүлээж, зүрх нь зогсох шиг болдог боловч харсаар байхад нүдэнд нь хаалга нүүгэлтэн харагдаад, ядахдаа үүдийг нь тогшиж чүдэнз ч гуйлгүй аанай л хажуугаар нь өнгөрдөг байжээ. 

	Саявтар дэвэн дэлхийгүй харааж зүхэж байдаг маш хянуур Жировын уурыг нь хүргэх гэж түүнд худалдан авсан Бессоновын номыг Елизавета Киевна үснийхээ хатгуураар зүсэж аваад дээр нь кофе цай ч асгаж, орон дотроо ч нухсаар байгаад нэг дор хэд дахин уншсанаа, нэг өдөр үдийн хоолны үес Бессоновыг суут хүн гэв... Тэгэхэд нь Телегинийхэн цөм гайхаж уурлав. Сапожков, Бессоновыг ялзарч байгаа хөрөнгөтний бие дээр наалдаж ургасан өчүүхэн мөөг гэж нэрлэв. Жиров уурлаж духны нь судас гүрийж байв. Зураач Валет тавгаа хага цохижээ. Ганц л Телегин огт ажиггүй шиг өнгөрөв. Тэгэхэд нь Елизавета Киевнагийн өнөөх, «өөрийгөө гүжирдэх» гэдэг нь болж тачигнатал инээж тасалгаандаа ороод Бессоновт уулзах болзоо тогтоосон сүрхий сэтгэл хөдөлгөн захидал бичиж гэдрэг хоолныхоо өрөөнд ирээд тэр захидлаа ширээн дээр дув дуугүй шидэв. Нөгөөдүүл нь тэр захидлыг чанга уншиж удаан хэлэлцэж байв. 

	— Тун зоригтой бичсэн юм байна гэж Телегин хэлэв. Тэгэхэд нь захидлаа дав даруй шуудангийн хайрцагт хийлгэх гэж тахиа маллагч хүүхэнд өгөхөд өөрт нь гүн хавцал руу нисэж унах гэж байгаа юм шиг санагдав. 

	Елизавета Киевна одоо Бессоновын дэргэд очоод шаламгай хэлсэн нь: 

	— Би танд захидал бичсэн юм сан, харин та хүрээд ирж. Их баярлалаа гэв. 

	Тэгмэгцээ хөлөө зөрүүлэн ачиж, ширээний бүтээлэг тохойлдож, эрүүгээ тулан Алексей Алексеевичийн өөдөөс харж, хажуулдан суугаад түүний өмнөөс зураг мэт нүдээрээ ширтэж эхлэв. Бессонов дуугүй сууж байв. Лоскутин бас нэг шилэн аяга авчирч, Елизавета Киевнад архи аягалав. Екатерина Киевнаг: 

	— Би яагаад тантай уулзах гэсэн тухай та надаас асуух биз дээ гэж хэлэхэд нь, 

	— Үгүй, би танаас тэгж асуухгүй шүү. Дарс уу даа гэв. 

	— Тийм ээ, тийм таны зөв, үнэндээ ч надад ярих юм алга. Бессонов гуай та чинь ёстой амьдрал үзэж байгаа хүн, харин надад ямар ч амьдрал алга. Би зүгээр уйдаж гүйцлээ гэхэд нь: 

	— Та ямар ажилтай вэ? гэв. 

	— Ямар ч ажил хийдэггүй гэж хэлээд Елизавета Киевнагийн царай нь төдхөн улайчхаад хүний юмаар хүүдгэнэж байя гэхэд бас эвгүй юм. Ер нь юу ч хийдэггүй хүн шүү. Харин ялалтын бүрээ цангинахыг л би хүлээж сууна. Танд эвгүй байна уу? гэв. 

	— Та чинь чухам хэн бэ? гэж Бессоновыг асуухад нь Елизавета Киевна юу ч дуугарсангүй, харин царай нь бүр улайв. 

	Тэгснээ би бол химера3 байгаа юм гэж Елизавета Киевна шивнэж хэлэв. 

	Бессонов эвгүйхэн мушилзан инээмсэглэв. «Энэ чинь тэнэг, ёстой тэнэг амьтан байна даа» гэж бодов. Гэвч тэр бүсгүйн хонгор шар үсээ хүүхэд шиг хөөрхөн хагалж самнасан бөгөөд дэндүү нүцгэлчихсэн дал мөр нь даанч хэврэг мэт харагдахад Бессонов дахин эелдэг зөөлөн инээмсэглэж аяга архиа шимсхийн байж гэнэт энэ цагаан санаатай бүсгүйг өөрийн худал хуурамч хар утаагаараа төөрөлдүүлээд үзье байз гэж бодов. Аюулт хонзон авах айхтар шөнө Орос оронд болох гэж байна. Нууц бөгөөд муу ёрын зөнгөөр түүнийг тааварлаж байна гэхчлэн ярилаа. 

	— Автомобилийн дугуй дээр мордчихоод асар том шатаар уруудан нисэж инээж яваа шуламсын зурагтай ухуулах зураг хотоор дүүрэн наасан байна шүү... Энэ чинь юу болохыг та мэдэх үү?.. гэж хэлэв. 

	Елизавета Киевна, түүний мөс шиг хүйтэн нүд хүүхэмсэг уруул сэртгэр нарийхан хөмсөг бас аяга барьсан хурууны нь хэрхэн үл мэдэг салганаж байгаа аягатай архиа хэрхэн шуналтай мөртөө аажуухан шимж байгааг харж суув. Елизавета Киевнагийн толгой нь аятайхан ч том шиг дүйрч эхлэв. Түүнд Сапожков алсаас дохио өгч эхлэв. Бессонов гэнэт эргэж хараад хөмсөг зангидан: 

	— Энэ чинь юун улс вэ? гэж асуув. 

	— Шийний нөхөд өө. 

	— Тэдний дохио надад аягүй байна гэхэд нь Елизавета Киевна ер бодсон ч юмгүй: 

	— Танд таалалтай бол өөр газар очих уу? гэв. 

	Бессонов тэр бүсгүйг сайтар ширтэн харваас түүний нүд үл мэдэгдэм жартайж, уруул нь сулбуухан жуумалзаж, чамархай дээр нь хөлс дааварлажээ. 

	Тэгснээ гэнэт Бессонов энэ хараа муутай, эрүүл чийрэг бүсгүйд тачаадан дурлаж, ширээн дээр тавиастай байсан том халуун гарыг нь атгаж аваад хэлсэн нь: 

	— Нэг бол одоохон зайл... Нэг бол бүү дуугар... Морь тэргээр явах л хэрэгтэй байна... гэв. 

	Елизавета Киевна хариу юу ч хэлсэнгүй зөвхөн огцом шүүрс алдаж, хацар нь цонхийж цайгаад, хэрхэн өндийснөө ч, Бессоновыг сугадаж авснаа ч хэрхэн олон ширээний дундуур хоёулаа сүлжиж гарснаа ч мэдсэнгүй. Хөлсний морин тэргэнд сууж явахад халуу оргигч биеийг нь салхи ч сэрүүцүүлж чадсангүй. 

	Хөнгөн тэрэг чулуун дээгүүр донсолгож явав. Бессонов хоёр гараараа таягаа тулж түүн дээр эрүүгээ тавьчхаад ийн өгүүлрүүн: 

	— Би гучин тавтай боловч миний амьдрал дуусжээ. Намайг дурлал дахин гэнэдүүлэхгүй шүү. Ер нь баатар эрийн унасан морь нь модон морь юм байна гэдгийг гэнэт олж мэдвэл түүн шиг харамсалтай юу байх билээ дээ? Тийм үү? үхсэн хүүр шиг л энэ янзаараа бас их удаан амьдрах нь шиг байна даа... гэж ярьж явснаа эргэж хүүхэн өөд харвал, уруул нь хачин цорвойчихсон байв. Би ч гэсэн таны хамтаар баярын бүрээ цангинах цагийг хүлээх хэрэгтэй болчих шиг байна даа. Энэ хүүр оршуулдаг газарт гэнэт тас тас гэх чимээ гарч тэгээд огторгуй нэл туяарч байвал мөн сайхнаа... Тийм ээ, таных зөв шив дээ... гэлээ. 

	Тэд хотын зах дахь зочид буудалд хүрэлцэн ирэв. Тэндхийн нойрмог зарц тэднийг дагуулж урт гудмыг тэртээ үзүүрт хүн ороогүй үлдсэн цорын ганц тасалгаанд оруулав. Энэ нь намхан таазтай, хагарч цуурч, хир толбо болчихсон улаан цоохор цаас наасан жижиг өрөө байв. Нэгэн хананд нь гандчихсан сагсгар асар мэт бүрхүүл дор том ор байх бөгөөд түүний хөлд гар нүүр угаадаг зэс гүц, цар зэрэг тавьжээ. Тасалгаа нь ер салхи агаар үздэггүй учир нойтон чийг тамхины бохь үнэртэнэ. Елизавета Киевна босгон дээр зогсож: 

	— Та намайг яах гэж энд авчрав? гэж дөнгөж дуулдахаар асуув. 

	— Зүгээр, зүгээр, бид энд алзахгүй шүү гэж Бессонов түргэн хариу хэлэв.

	Бессонов, түүний пальто, эсгий малгайг тайчин авч хэмхэрхий зөөлөн сандал дээр тавив. Нөгөө зарц гэдрэг орж ирээд шил шампанск, хэдэн жижиг алим, илчүү модны үрс, хэдэн иш усан үзэм авчирч өгөөд, нүүр гар угаадаг савнуудыг нэг харчхаад баргар царайлсан хэвээр гарч одов. 

	Елизавета Киевна цонхны нь хөшгийг жаалхан сөхөж харваас гаднах нэл шалбааг дунд шатдаг хийн дэнлүү асаж байх бөгөөд түүний гэрэлд асар том гантай юм ачсан морин тэрэгнүүд явж, дээр нь маалинга нөмөрч бөгтийж суусан хүмүүс харагдав. Елизавета Киевна жуумалзсаар эргэж, толины дэргэд очоод өөрөө ч үл мэдэх сонин хөдөлгөөн гаргаж үсээ засаж байв. «Маргааш энэ тухай бодохдоо галзуурах байхаа» гэж бодож эрвээхэйчлэн зангидсан судалтай туузаа тайван гэгч янзлав. 

	— Дарс уух уу? гэж Бессонов асуув. 

	— Тэгэлгүй яах вэ, уумаар байна гэв. Түүнийг зөөлөн диван дээр суухад, Бессонов хөлийн нь тэнд очиж хивсэн дээр сөгдөж суугаад бодлогоширсон байдал үзүүлж өгүүлсэн нь: 

	— Таны нүд аймаар нүд байна. Их догшин ширүүн гялалзсан, ёстой орос хүний нүд байна даа. Ер нь та надад дурлаж байна уу? гэв. 

	Тэгэхэд нь Елизавета Киевна бас л самгардсанаа тэр даруй «Үгүй энэ чинь ёстой тэнэг хэрэг дээ» гэж бодоод түүний гарт байсан дүүрэн дарстай шилэн аягыг авч залгилмагц түүний толгой даруй донслох адил аяархан эргэж эхлэв. 

	— Би танаас айж байна, тэгэхлээр би танд дургүй байгаа нь тэр биз. Над руу ингэж битгий хараач дээ. Би ичиж байна гэж ер бусын дуугаар хэлэхэд Елизавета Киевнад өөрийн нь ч дуу шиг, хүний ч дуу шиг сонсогджээ. 

	— Та чинь аймаар бүсгүй байна даа. 

	— Бессонов гуай та чинь бас аюултай хүн байна даа. Би бол хуучин шашингүйтний гэр бүлд төрсөн хүн болохоороо би чөтгөрийг л шүтэж итгэдэг юм... Бурхан минь, . та над руу ингэж битгий хар л даа. Би танд ямар хэрэгтэй болсноо ч бас мэдэж байна... Ер нь би танаас айж байна шүү гэв. 

	Тэгээд Елизавета Киевнаг тачигнатал инээхэд бүх бие нь оволзон хөдөлж, гарт нь байсан шилэн аяганаас дарс цалгиж байв. Бессонов, түүний өвдөг хооронд нүүрээ шургуулчхаад цөхөрсөн маягтайгаар, ер нь Елизавета Киевна л түүнийг аврагч ганц хүн юм шиг хэлсэн нь: 

	— Надад дурлаа ч дээ. Бүр гуйя, надад дурлаж өгөөч дээ. Надад тун хэцүү байна... Ганцаараа явахад надад аймшигтай байна. Надад дурлаач, дурлаач... гэв. 

	Тэгэхэд нь Елизавета Киевна түүний толгой дээр гараа тавиад нүдээ анив. 

	Шөнө болгон үхлийн аюул түүнийг тарчилгаж зовоох юм. Хажууд нь байж халуун биеэрээ жигнэж, хайрлаж, хамаг юмаа түүнд зориулдаг дотнын амьд хүнтэй болох юм сан гэж боддог. Энэ бол гашуун зовлонгоо эдэлж байгаа хэрэг...» Тийм ээ тийм би мэдэж байна. Би бүр хөшиж бээрч орхижээ. Зүрх минь ч зогсжээ. 

	Намайг ээж дулаацуулж өгөөч дээ. Надад тун яльгүй юм хэрэгтэй шүү. Намайг хайрлаач дээ, би үхлээ шүү. Намайг ганцаарыг нь битгий орхиоч дээ янаг хонгор бүсгүй минь...» гэж ярьж байв. 

	Айж самгардан сэтгэл хөдөлж догдолсон Елизавета Киевна дуугүй байв. Бессонов түүний алгыг улам улам удаан үнсэн таалж байв. Бас том бадируун хөлийг нь үнсэж байв. Елизавета Киевнагийн нүд нь онийж, зүрх нь ч зогсох шиг болоод учиргүй их ичсэн ажээ. 

	Гэнэт түүний бие халуу дааж буцлаад, Бессонов ч янаг хайртай бөгөөд хайрлаж өрөвдмөөр хүн шиг санагдахад түүний толгойг өндийлгөж ирээд уруулыг нь шуналтай чанга үнсэж гарав. Ингэснийхээ дараа дахин ичиж эмээхээ ч болиод шалавхан тайчиж орондоо оржээ. 

	Бессоновыг, Елизавета Киевнагийн нүцгэн мөрий нь дэрлэж унтсаны дараа Елизавета Киевна түүний шанаа, зовхи, завжны нь дээр эцэж ядарсны шинж тэмдэг болсон нэл атираа үрчлээт өөр хүний боловч одоо нэг насны нь ойр дотнын болоод байгаа Бессоновын царайг харалган нүдээрээ нэлээд удаан харж байв. Ажиггүй унтаж байгаа хүнийг ингэж хараад байх нь эвгүй санагдаж, Елизавета Киевна өөрийн эрхгүй уйлав. 

	Тэгээд Бессонов сэрмэгц Елизавета Киевнаг хавдчихсан нүдтэй, пандгар тарган муухай хүүхэн орон дотор унтаж байна гэж бодоод бушуухан хагацахыг бодох байх, ер нь түүнд хэн ч дурлахгүй байх, тэгээд түүнийг хүн бүхэн завхай зайдан олиггүй хүүхэн гэж бодох байх, тэгээд ч түүнийг нэг хүнд дурлаж байна даа гэж хүн бүхнийг бодож байтал харин зориуд өөр хүнтэй нөхцөж байх зэргээр түүний бүх амьдрал нь хир буртаг булингар шалбааг, цөхрөлт доромжлолд автаж дүүрэх болно гэж бодож байв. Елизавета Киевна, сэмхэн уйлж, нүдээ цагаан даавууны булангаар арчиж байгаад нойрондоо дарагджээ. 

	Бессонов хүнгэнэтэл хурхирч байснаа гэдрэглэн эргэж хэвиймэгцээ сэрж нүдээ нээв. Бүх бие нь арзайж, архи дарсандаа автагдаж зовчихсон байв. Бас энэ өдрийг иймэрхүү маягтай эхэлнэ гэж бодоход ой гутам санагдана. Тэгээд орны толгойд байгаа бөөрөнхий төмрийг удаан харж хэвтсэнээ зүүн тал руугаа харваас хажууд нь бас л гэдрэг хараад нэг хүүхэн хэвтэж байв. Түүний нүүр нь нүцгэн тохойдоо халхлагджээ. 

	«Энэ чинь хэн билээ?» гэж бүдэг бадаг байсан ухаандаа хэчнээн бодовч юу ч санаж чадсангүй тул өдөн дэрнийхээ дороос тамхиныхаа хайрцгийг болгоомжтойхон аваад тамхиа татаж байхдаа: «Өө монди! Шал мартчихжээ. Ямар эвгүй юм бэ» гэж бодож байв. 

	Бессонов болгоомжтой шүү: Та чинь сэрчихсэн байх аа, танд өглөөний мэнд хүргэе гэв. Елизавета Киевна тохойгоо нүүрнээсээ салгалгүй, дуугүй байв. 

	— Бид өчигдөрхөн үл таних хүний улсууд байсан атал харин одоо бол энэ шөнийн нууц хэлхээгээр холбогдчихоод байна шүү дээ гэж Бессонов хэлсэн боловч энэ үг нь нэг л олигтой болсонгүй учир тэр ярвайж байв. За одоо хамгийн чухал нь энэ хүүхэн: тоогүй юм боллоо гэж гасалж, уйлж гарах бол уу, эсхүл найрсаг дотнорхож гарах бол уу гэж бодсоор түүний тохойд нь сэмхэн хүрвээс цааш нь зайлж байв. Үүний чинь Маргарита гэдэг сэн байх аа гэж бодоод: 

	— Маргарита та надад уурлаж байна уу? гэж уйтгартайгаар хэлэв. 

	Тэгэхэд нь Елизавета Киевна өдөн дэрэн дээр өндийн сууж, мултарч байгаа цамцаа цээжиндээ барьсаар бүлтгэр харалган нүдээрээ түүнийг ширтэн харна. Түүний зовхи нь цэлхэртэж, махлаг уруул нь мушилзсан байв. Бессонов сая дөнгөж ухаарч ах ёсны зөөлөн сэтгэл энгүй дотор нь төрөв. 

	— Намайг Маргарита гэдэггүй юм шүү, харин Елизавета Киевна гэдэг юм. Би таныг харахаас дургүй байна. Орноос буугаарай гэж Елизавета Киевна хэлэв. 

	Бессонов хөнжил дотроос дорхноо сугарч орны хөлийн цаана, өмхий үнэртэй гар нүүр угаах хэрэгслийн дэргэд яаран тэвдэн хувцасламаар аяглаад цонхны хөшгийг дээш татаж чийдэнг нь унтраав. 

	— Мартаж болдоггүй тийм тохиолдол бас ч байдаг юм шүү гэж Бессонов аман дотроо хэлж байв. 

	Елизавета Киевна түүнийг хар нүдээрээ алдалгүй харж байгаад цаасан иштэй янжуур зууж зөөлөн диван дээр суухад нь яаралгүй хэлсэн нь: 

	— Гэртээ хариад хор иднэ дээ гэв. 

	— Елизавета Киевна гуай таны ааш занг чинь би ойлгохгүй байна гэв. 

	— Ойлгоогүйдээ ч яах вэ. Тасалгаанаас зайл. Би хувцсаа өмсье гэв. 

	Бессонов салхи нэвт шувт үлээж нүүрсний утаа үнэртсэн гудамд гарав. Тэнд их удаан хүлээв. Бессонов цонхон дээр сандайлж, тамхи татаж байснаа босож гудмын нөгөө үзүүрт байгаа жижиг гал тогооны өрөөнд зарц хүн, хоёр шивэгчин хүүхэнтэй аяархан ярилцаж байгаа чимээ сонсогдох тэр зүгт очив. Тэд цай ууж байх бөгөөд зарц хүн өгүүлрүүн: 

	— Бас л өнөөх өөрийнхөө тосгоны тухай чалчиж байна уу даа. Тэр чинь мөн л Орос нутаг даа. Чи ч мөн их юм мэддэг юм байна даа. Шөнө энэ өрөө тасалгаануудыг хэсэж явдаг маань бас л Орос нутаг чинь тэр дээ. Ер цөм мондиуд. Цөм шулуудчихсан мондиуд байгаа юм гэхэд нь: 

	— Кузьма Иваныч гуай минь жаахан эвтэйхэн ярьж үз л дээ гэнэ. 

	— Тийм үү, би энэ өрөө тасалгааг арван найман жил сахиж байгаад тэгж эвтэйхэн ярьж болох уу? гэв. Бессонов энэ яриаг дуулаад буцаж ирэхэд нь түүний тасалгааны хаалга онгорхой бөгөөд эзгүй, харин эсгий малгай нь шал дээр хэвтэж байв. 

	«За яамай, ийм тусмаа сайн даа» гэж бодоод нэг сайн эвшээж, суниаж булууныхаа чилээг гаргаж авав. 

	Шинэ өдөр ийн эхлэв. Өнөөдрийн, өчигдрөөс ялгагдах юм гэвэл? өглөөнөөс эхлээд хүчтэй салхи борооны үүлийг сарниулж умар зүг хөөн, тэнд асар том цагаан овоо болгон бөөгнүүлж байв. Нойтон хотыг нарны сайхан гэрэл гийгүүлнэ. Ханиад томуу, халуун хижиг, уушгины сүрьеэгийн уйтгарт нян, тэр ч байтугай хөшигний цаана, бүдэг харанхуй өрөө тасалгаа, шал доорх чийгтэй нойтон тасалгаанд ч бие махбод сулдуулдаг нян хорхой шигдэж байдаг учраас тэр хотод нүдэнд үл үзэгдэх хүйтэн хачин амьтад ухаангүй хэвтэж ч байдаг, галд шарагдаж ч байдаг, эвхэрч бээрч ч байдаг ажээ. Гудамжаар салхи үлээхэд байшингуудын цонхыг нээж шилийг нь арчина. Хөх цамцтай хашаач хүмүүс дэвсмэл чулуу шүүрдэнэ. Невскийн өргөн гудамжинд хөхөрчихсөн нүүртэй эх захгүй охид гарч зогсчхоод хажуугаар нь өнгөрч байгаа хүмүүст хямдавтар үнэртэй ус ханхлуулсан яргуй цэцгийн цоморлог худалдахаар үзүүлж байв. Хоршоо дэлгүүр өвлийн юм бүхнийг яаралтай хойш хурааж, харин тэдний дэлгэмэл үзэсгэлэнд нь эхний цэцэг шиг хаврын сонин юм гарч байв. 

	Өдрийн гурван цагт гардаг бүх сонинууд цөм «Орос нутгийн хавар мандтугай!» гэсэн гарчигтай гарав. Тэдгээрт бичсэн хэдэн мөр шүлгүүд дэндүү хоёрдмол утгатай болсныг чандлага оролцсон бол уу гэмээр байв. 

	Эцэст нь шуугиан шагшаан болсон хүүхдүүдийг дагалдуулаад: «Төв станцын» хэсэг футуристууд хотоор явав. Тэд гурвуул явсан үүнд Жиров, зурагч Валет, бас нэг хэн ч үл таних морь шиг толгойтой өндөр залуу Аркадий Семисветов гурав байлаа. 

	Футуристууд нь богинохон бөгөөд хар ташуу судалтай ягаан хилэн нөмгөн цамц өмсөж, бортого малгай тавьжээ. Тэд хүн тус бүр өрөөсөн нүдний шил зүүж, хацар дээрээ загас, сум, (нум, сумны) «Р» (Латин үсэг) үсэг зуржээ. Таван цагийн алдад тэднийг Литейная английн цагдаа баривчилж аваад чухам хэн болохыг нь мэдэхийн тул хөлсний морь тэргээр хэсгийн цагдан сэргийлэхэд хүргэж ирэв. 

	Хотынхон цөм гадаа гудамжинд гарчээ. Морская, Каменоостровская хэмээх гудамжнууд болоод голын эргээр гялалзсан сайхан сүйх тэрэг, бөөн бөөн хүмүүс цуварсаар байв. Олонх хүмүүс, маш олонх хүмүүст өнөөдөр нэг л гойд сонин юм болно: нэг бол хааны өвлийн ордонд ямар нэг тунхагт гарын үсэг зурж батална, нэг бол сайд нарын зөвлөлийг бөмбөг хаяж дэлбэлнэ, эсхүл ер нь нэг л газарт «эхэлнэ дээ» гэж санагдаж байв. 

	Гэвч юу ч болсонгүй хөхөвтөр бүрэнхий хотыг бүрхэж үдэш болоод, мэлтгэр хар усанд сүүдгэнэн зүү шиг гэрэлтсэн чийдэнгүүд гудамж, суваг шуудууны дагуу яралзан асаж Нева мөрний гүүр дээрээс харахад хөлөг онгоцны заводын өндөр яндангуудын цаана утаа униар татан нар шингэж байгаа нь харагдана. 

	Петропавловский хэмээх цайзын алтан цамхаг шингэх нарны гэрэлд сүүлчийн удаа гялалзаж өдөр дуусав. 

	Өнөөдөр Бессонов их сайн ажиллав. Өглөөнийхөө хоолны дараа унтаж тархи толгой нь сэргээд Хётегийн зохиолоос их удаан уншсан тул сэтгэл санаа нь сэргэж хөдлөв. Номын шүүгээнүүдийн дэргэдүүр явж, бичгийн ширээний хажууд сууж үг үсэг тэмдэглэж байв. Түүний хоосон гэрт нь байдаг асрагч эмгэн халуун уур савссан кофе цайтай шаазан гүц авчирч өгөв. 

	Бессоновт тун сайхан санагдаж байв. Тэр нь Орос оронд шөнө болгон аюул учирч, эмгэнэлт явдлын хөшиг ярагдаад сүсэг бишрэлтэй ард түмэн маань гэнэт «Өшөө хонзон өвөрлөсөн» казак шиг бурхан шашныг эсэргүүцэн аймаар зүс царайтай болж байгаа тухай, ард нийтээрээ Хар хуралд бэлтгэж байгаа тухай, ёроолгүй нүх нэгэнт онгойж байгаа тул аврах авралгүй болсон тухай бичиж байв. 

	Тэр нь нүдээ аньж эзгүй хоосон тал, хэрэгслүүр дээрх ёрдойсон загалмай, салхи шуурганд сэт үлээлгэж нурчихсан байшин сав, алс тэртээ толгодын цаана түймрийн гал туяарч байх шиг бодож байв. Толгойгоо салаавчлаад бодоход нь зөвхөн зурсан зураг уншсан ном судраас олж мэддэг болсон энэ нутгийг чухам тийм байлгах дуртай юм шиг санагдаж байв. Дух нь гүн атираатаж, муухай аймшигт зөгнөлөөс зүрх нь шимшрэн лугшиж байв. Дараа нь хуруун завсраа утаа савссан цаасан иштэй янжуур хавчуулж, ам цаас дээр том үсгээр ширжигнэтэл чахруулсаар юм бичиж байв. 

	Үдшийн бүрэнхийд гэрлээ асаалгүй, аанай л сэтгэл үймсэн хэвээр, тархи толгой нь халууцаж гар нь хөлөрсөн Бессонов зөөлөн диван дээр хэвтэв. Түүний ажлын өдөр ийн дуусав. Зүрх нь аажимдаа тайван бөгөөд намуун цохих болов. Үдэш, өнөө шөнийг яаж өнгөрүүлэх тухай бодох ёстой болов. Хэн ч унтсангүй, хэн ч айлчилж ирсэнгүй. Мөн тоогүй еэ... уйтгарын солиоролтой ганцаараа л үзэлцэхээс дээ. Англи хүний гэр бүл суудаг дээд давхарт рояль хөгжим дарж байгаа чимээ сонсогдоход энэ хөгжмөөс болж үл мэдэгдэм мөртөө биелэгдэшгүй хүсэл дотор нь төрөв. 

	Гэнэт байшингийн дотор нам гүм байтал гол хаалганаас цахилгаан хонх дуугарав. Асрагч эмгэн шаахайгаараа шал алгадсаар очив. Эмэгтэй хүний хэгжүүдүү дуу: 

	— Би түүнтэй уулзах гэсэн юм гэж байгаа нь сонсогдов. 

	Дараа хөнгөн боловч эрс алхалж ирээд үүдний нь дэргэд зогсчхов. Бессонов хөдлөлгүй инээмсэглэж байв. Хаалгыг нь тогшилгүй нээж үүдний өрөөний гэрэл ар талаас нь тусч харагдахад Бессоновын тасалгаанд нарийхан гоолиг биетэй, том эсгий малгай дээрээ балжингарам цэцэг хадсан бүсгүй орж ирэв. 

	Тэр бүсгүй эхлээд гэрэлгүйдэж юу ч ялгалгүй тасалгааны дунд зогсож байснаа Бессоновыг зөөлөн диван дээрээс дуугүй босоход нь ухрах гэснээ толгойгоо зөрүү сэжиж зориглоод нөгөө л ихэмсэг дуугаар: 

	— Би тун чухал хэргээр танайд ирлээ гэж хэлэв. 

	Бессонов ширээний дэргэд очиж унтраалгаа дарж чийдэнгээ асаав. Ном судар, гар цоохруудын дунд хөх бүрхүүлтэй чийдэн асаж, бүх тасалгааг бүдэг намуун гэрлээр гийгүүлэв. 

	— Би танд ямар тус хүргэж чадах сан бол? гэж асуугаад Алексей Алексеевич, орж ирсэн бүсгүйг суу гэж сандал өөд заачхаад өөрөө ажлынхаа сандалд тайван гэгч сууж, гараа тохойвч дээр тавив. Түүний царай нь тунгалаг цагаан бөгөөд зовхины нь доод талд хөх байв. Айлчин өөдөө яаралгүй харснаа цочиж, хуруу нь салганав. 

	— Дарья Дмитриевна минь би эхлээд таныг таньсангүй байна шүү гэж намуухан хэлэв. 

	Даша орж ирсэн шигээ л сандал дээр бас шууд сууж илгэн бээлийтэй гараа өвдөг дээрээ тавиад нүдээ хурц харж, хөмсөг зангидан суув. 

	— Дарья Дмитриевна таныг манайд ийн ирсэнд чинь их баярлаж байна. Энэ чинь надад тун их бэлэг шүү гэв. 

	Даша, түүний үгийг ч сонсолгүй: 

	— Та намайг өөрийг чинь тоодог хүмүүсийн нэг гэж битгий бодоорой. Таны зарим шүлэг зүгээр болсон байдаг зарим нь ч тусгүй, би тэр шүлгүүдэд дургүй, ер нь ойлгодоггүй юм. Ер нь би шүлгүүдийн тухай ярилцах гэж ирээгүй юм... Харин та намайг шаналгаж байгаа учраас би ирлээ гэж хэлээд тэргүүнээ их гудайлгаж суухад нь түүний хүзүү хар платьны нь ханцуй, бээлийн хооронд ил гарсан гар нь ч хүртэл улайж байгааг Бессонов хараад хөдлөлгүй дуугүй суув. 

	— Танд миний хэрэг юү байх билээ дээ. Би ч гэсэн хамаагүй л байвал дээр гэж тун их боддог юм. Тэгэвч ийм хүнд бэрх мөчийг өнгөрүүлэх цаг ирэх юм... гэж Даша хэлээд тэр дороо дээш толгойгоо өндийлгөж, нямбай хурц харцаар өөдөөс нь харахад Бессонов сормуусаа аяархан буулгав. 

	— Та надад өвчин шиг л шингэж орхижээ. Би ямагт таныг бодож байх боллоо. Энэ маань яваандаа хүчрэгдэхээ болилоо. Ер нь танайд ирээд л шууд хэлсэн маань дээр байсан юм. Харин өнөөдөр шийдсэн юм. Тэгээд дурласнаа илчилж байгаа нь энэ... гэв. 

	Дашагийн уруул нь чичирсхийж, бушуухан эргээд тэр үес уран найрагчдад их сонирхогдож байсан амаа жимийж, зовхи аниастай атал инээж байгааг нь дороос нь гэрэлтүүлсэн хананд өлгөсөн их Петрийн багийг харж байв. Дээд давхарт нь англи ширээт ламын гэрийнхээ дөрвөн хоолойгоор ая дараалан «үхлээ» «үгүй, бид нисэж одно», «Тунгалаг огторгуй руу», «Мөнх мөнхийн жаргал руу» гэж дуулж байв. 

	— Хэрвээ та бас л намайг бодож санаж байдаг мэтээр үнэмшүүлэх гэж оролдвол би одоохон эндээс гарч явна шүү гэж Даша яаран эрс хэлэв. — Та ч намайг хүндэтгэхгүй байж болно шүү. Энэ чинь ч тодорхой хэрэг. Эмэгтэй хүн ингэдэггүй юм. Гэвч би танаас юу ч гуйгаагүй, хүсэх ч үгүй. Танд би тун их дурлаж зовж байна гэж л хэлэх гэсэн юм... Би ямагт энэ тухай бодол болсоор байгаад бүр зовж гүйцлээ... Надад бахархах сэтгэл ч алга боллоо... гэв. 

	Тэгж хэлснийхээ дараа «Шууд босож, бардан гэгчээр толгой дохичхоод гаръя» гэж бодож байснаа тэгсэнгүй нөгөө л инээмсэглэж байгаа баг өөд харсаар суув. Дашагийн бүх бие маш их суларч халуу буцлан хүндэрч гараа ч өргөж чадахгүй болоод байв. «Бушуухан хариулаач дээ» гэж зүүдлэх мэт бодож байв. Бессонов гарын алгаар нүүрээ дараад сүм дотор ярьж байгаа юм уу гэхэд арай ч амьсгал давхардсан шүү ч юм шиг ярьж эхлэв. 

	— Таны энэ сэтгэлийн чинь хариуд би зөвхөн бүх сэтгэлээсээ л баярлах байна. Таны намайг ингэж гийгүүлэн баясуулж байгаа шиг ийм сайхан минутыг, ийм сайхан явдлыг хэзээ ч гэсэн мартдаггүй бил ээ... 

	— Энэ минутыг санан дурсаж байгаарай гэж танаас шаардаагүй шүү дээ гэж Даша шүдээ зуун өгүүлэв. 

	Бессонов дуугүй байснаа босож, номын шүүгээгээ налж зогсоод: 

	— Дарья Дмитриевна би танд зөвхөн мэхийн сөгдөж ёслох байна. Би таны яриаг сонсох хувьгүй төржээ. Саяын өнгөрсөн минут шиг би хэзээ ч тэгж өөрийгөө хараахгүй байх. Өөрийгөө хайрлаж хамгаалалгүй цөмийг нь гамгүй эдэлж дуусгасан хүн байгаа юм. Би танд юугаараа хариу тус хүргэх бил ээ? Хотын гадна байдаг зочид буудалд урих уу? Дарья Дмитриевна би тантай үнэнч ёсоор ярьж байна шүү. Надад дурлуулмаар юм тун алга. Хэдэн жилийн өмнө юм сан бол үргэлж залуу байна даа гэж итгэж болохтой байсан юм. Тэр үед юм бол би таныг тавихгүй сэн. 

	 Бессоновын үг дотрыг нь хэрхэн хатгаж байгааг Даша олж мэдэв. Түүний нозоон үг яриаг сонсож суухад нэг ёсны зовлон байв... 

	— Би одоо зөвхөн л үнэт дарс л цалгилуулан ууж байдаг болсон юм. Энэ нь надад юутай төвөггүйг та мэдэх ёстой. Гараа сунгаад авбал л болох нь тэр... гэв. 

	— Үгүй, үгүй гэж Даша хурдан хэлэв. 

	— Үгүй гэнээ, тиймээ. Та бас үүнийг мэдэж байгаа бий. Туйлдаж ядрахаас илүү нүгэл гэж байдаггүй юм шүү. Та цацаж цалгилуулах гэж л над дээр ирсэн байна шүү дээ. Та нүгэлгүй цээл бүсгүйн хундагатай дарсаа цалгилуулж асгах гэж иржээ... Та тэр эрхэм хундагаа надад барих гэж авчирчээ... 

	Тэгээд Бессонов нүдээ удаан жортойлгов. Даша амьсгалж ч чадалгүй айсан царай гаргаж өөдөөс нь харсаар суув. 

	— Дарья Дмитриевна би тантай ний нуугүй байхыг соёрхом уу. Та эгч хүүхэнтэйгээ маш адил учраас эхлээд ер нь... гэхэд Даша

	— Юу гэнэ ээ? Та чинь юу гэж хэлэв? гэж хашхирав. 

	Даша сандлаас босон харайж Бессоновын өмнө очив. Бессонов, Дашагийн ингэж сандарсан явдлыг эс ойлгож буруу ярьжээ. Ер нь сүйд болох нь гэж боджээ. Бессонов сайхан үнэртэй усны үнэр ба хэдийгээр үл мэдэгдэм боловч хүн болгонд өөр өөр үнэртэй байдаг эмэгтэй хүний зөөлөн арьсны содон үнэрийг ч хэдий нь үнэртэж байв. 

	— Энэ чинь солиорч байгаа хэрэг мөн... Би мэднэ шүү... Би... чадахгүй нь гэж хэлэнгүүт Дашагийн гарыг доогуураа тэмтэрч л байв. Гэвч Даша түүний гараас мултран гүйж одов. Босгоны тэнд очсоноо эргэж ширүүнээр хялавхийн хараад гарч, гол хаалгыг тавхийтэл чанга хаав. Бессонов аяархан явж ширээнийхээ дэргэд очоод тунгаамал шилэн хайрцаг дотроос цаасан иштэй янжуур авч хумсаараа хайрцгийн тагийг тогшиж байв. Дараа нь алгаараа нүдээ дараад ер нь шийдвэрлэх тулалдаанд бэлтгэж байсан цагаан сүлднийхэн энэ догшин, зөөлөн дур булаам бүсгүйг явуулж сэтгэлийг нь эргүүлэн аврах гэсэн байх гэж айн эмээж бодлогошров. Гэлээ ч гэсэн Бессонов одоо Хар сүлдний атгад горьдлогогүй орсон тул аврагдахгүй болжээ. Цусан дотор нь хор мэт аяархан урсагч зүйл түүний ханаагүй сэтгэлийг нь буцалгаж харамсал төрүүлэв. 

	
VIII

	— Даша, чи юү? Ор ор. 

	Екатерина Дмитриевна тольтой шүүгээнийхээ өмнө зогсоод бэлхэнцгээ чангалж байв. Екатерина Дмитриевна, Дашаг харж анзааралгүй шүү инээмсэглээд бариу шаахайтай хөлөө зөрүүлэн хивсэн дээр гишгэж, толиныхоо өмнө хичээнгүйлэн эргэлдсээр л байв. Тэр нь тууз тор болсон хөнгөн сэвсгэр дотуур хувцас өмсөж гоё сайхан гар ба мөрөө оодож үсээ титэм шиг овойлгон шууж зассан байв. Хажууханд нь байгаа намхан ширээн дээр халуун устай аяга; энд тэндгүй л хумсны хайч, хуурай ба элдэв харандаа, ооны сэвсгэр түрхүүл дэлгээстэй байв. Өнөөдөр юмгүй сул орой учраас тэдний гэрийнхний ярьдгаар Екатерина Дмитриевна «өд сөд цэвэрлэж» байгаа нь энэ ажээ. Тэгээд оймсоо татангуут Екатерина Дмитриевна, — Хүүе одоо чинь чанга бариу бэлхэнцэг хэрэглэхээ больж шүү... Энэ шинэ бэлхэнцгийг, Дюклэ, авгайн пүүсээс авсан юм. Үүнийг орооход гэдэс нэлээн сул байхаар барахгүй харин бага зэрэг цондойж харагдах юм. Чамд ямар санагдаж байна даа? гэв. 

	— Үгүй, надад тусгүй санагдаж байна гэж Даша хариулаад нуруугаа үүрч ханын дэргэд зогсов. Екатерина Дмитриевна гайхан том харлаа. 

	— Нээрэн тусгүй санагдаж байна гэж үү? Яасан тоогүй юм бэ. Үүнийг чинь өмсөхөд тун эвтэйхэн юм шүү гэв. 

	— Катя, юу нь эвтэйхэн байгаа юм бэ? гэж Даша асуув. 

	— Чамд тор нь тусгүй санагдаж байна уу? Өөр тор хадаж ч болно шүү дээ. Ер нь яагаад чамд тусгүй санагдаж байна вэ хачин юм даа? гэж асуув. 

	Тэгээд Екатерина Дмитриевна толины өмнө бас л баруун зүүн талаараа эргэлдэж гарав. 

	— Чиний бэлхэнцэг ямар шүү санагдаж байгааг чи надаас битгий асуугаарай гэж Дашагийн хэлэхэд Екатерина Дмитриевна: 

	— За, Николай Иванович энэ талаар ер юм мэддэггүй амьтан шүү дээ гэв. 

	— Николай Ивановичид ч бас хамаагүй юм шүү гэв. 

	— Даша, чи чинь юу гэж байгаа нь энэ вэ?гээд Екатерина Дмитриевна гайхсандаа амаа ч ангайв. Даша бүр тэсэж ядаад энэ үгийг шүд зуун хэлж, хацар нь улайрсныг Екатерина Дмитриевна сая л олж харжээ. 

	— Катя, толины өмнө эргэлдэхээ татвал таарна гэж надад санагдаж байна гэж Даша хэлэв. 

	— Би чинь биеэ янзлах ёстой шүү дээ. 

	— Хэнд зориулж чи тэгж янзлах гээ вэ?

	— Чи чинь ер юү гээд байна вэ?. 

	Өөртөө л тэгж янзалж байна шүү дээ гэхэд нь Даша: 

	— Худлаа хэлж байна гэв. 

	Ингээд эгч дүү хоёр удтал дуугарсангүй. Екатерина Дмитриевна сандлын түшлэгээс өлгөөстэй байсан хөх торгон дотортой тэмээний ноосон халатаа авч өмсөөд бүсийг нь аажуухан зангилав. Даша түүний хөдлөхийг ажиж байснаа: 

	— Одоо Николай Ивановичид очиж хамаг үнэнээ ярь гэв. Екатерина Дмитриевна нөгөө бүсээ оролдсоор таг зогсож байв. Нэг юм залгичих шиг болж хоолой нь хэд хэд төвөлзөж ирснээ: 

	— Даша чи нэг юм мэдчээ юү? гэж асуув. 

	— Би сая Бессоновынд очоод ирлээ. (Екатерина Дмитриевнагийн нүд нь юм харахаа болих шиг болж гэнэт царай зүс нь аймаар цонхийж цайчхаад дал мөрөө өргөв) Бүү сандраарай тэнд би гойд юу ч болоогүй шүү. Тэр чинь харин яг болдог цагт нь энэ тухайгаа надад урьтаж мэдэгдсэн гэв. 

	Даша хоёр хөл дээрээ ээлжлэн зогсож байв. 

	— Би чамайг... түүнтэй... гэж эртээс тааж байсан юм. Гэвч үүнийг үнэмшихэд дэндүү тусгүй муухай байсан юм... Чи айгаад худал хэлсэн шүү дээ. Тэгээд би энэ муухай юмыг дуугай хадгалж явах дургүй байна... Нөхөртөө очоод цөмийг нь ярь гэв. Эгч нь түүний өмнө толгойгоо унжуулчхаад зогсож байх учир Даша илүү юм хэлэх аргагүй болов. Даша яавал ч яаг гэж бодож байсан боловч төрсөн эгч нь тийнхүү зэмлэгдэн номхорч толгойгоо гудайлгаж зогсоно гэж ер санасангүй. 

	— Одоо очих хэрэг үү? гэж Катя асуув. 

	— Тийм ээ бүр одоо оч... Чи ер өөрөө мэдэх ёстой шүү дээ... гэв. 

	Екатерина Дмитриевна огцомхон шүүрс алдаад хаалга руу очив. Тэнд алхаагаа удаашруулсхийж эргэж хэлсэн нь: 

	— Даша би чадахгүй нь гэхэд Даша дуугүй зогсох тул: 

	— За, за би хэлье дээ гэв. 

	Николай Иванович, тун саяхан авсан «Оросын тэмдэглэл» гэдэг сэтгүүлд гарсан Акундины өгүүллийг уншиж, цаас зүсдэг ясан хутгаараа сахлаа маажсаар зочдын өрөөнд сууж байв. 

	Тэр өгүүллийг Бакунины нас барсан ойд зориулсан учир Николай Иванович их амтархан таалж байжээ. Эхнэрээ орж ирэхэд нь: 

	— Катюша минь наашаа суу. Түүний юу гэж бичсэнийг сонсооч, эндээс уншъя гэж дуу алдаад: «Энэ хүний өөрөөр хэлбэл Бакунины гайхалтай сайхан нь түүний оюун ухаанд нь ч биш, зорьсон үйл хэрэгтээ туйлын үнэнч байдагт нь ч биш, харин түүний алхах гишгэхээс аваад Прудонтай хөөрч олон шөнийг нойргүй өнгөрүүлсэн тэмцлийн дөл дунд давхин орохдоо гаргаж байсан түүний эрэлхэг зориг ба юуны төлөө, хэнтэй тулалдаж байгааг нь сайн мэдээгүй атал Австрийн босогчдын дэргэдүүр давхин өнгөрөхдөө их бууг нь онилуулж байсан хачин дохио зангаанд нь ч нэвт шингэсэн бөгөөд үзэл суртлыг бодит амьдрал болгож хувиргасан зориг эрмэлзэлд нь байдаг юм. Бакунины зориг эрмэлзэл бол шинэ анги тэмцэлд хэрэглэх тэр хүчирхэг хүчний үлгэр жишээ мөн. Үзэл суртлыг материалжуулах явдал бол ирж байгаа үеийн зорилт мөн. Тэгэхдээ тэдгээр үзэл суртлыг амьдралын мухар сохор хүчинд захирагдсан хаа хамаагүй хоосон баримтаас гаргаж авах ч биш, тэдгээрийг дан хоосон ертөнц болгон үзэх ч биш, харин: бодит ертөнцийг оюун ухаанд орших ертөнцөөр сольж үзэх урвуу процесс байх хэрэгтэй. Бодит ертөнц гэдэг бол баахан шатахуун, үзэл санаа гэдэг бол дөл гэсэн үг. Эдгээр саланги, дайсагнагч хоёр ертөнц нийлж дэлхийн өөрчлөлтийн дөл болох ёстой...» Катюша минь бодож үзээрэй... Цагаан цаасан дээр хар бэхээр бичсэн энэ зүйл чинь хувьсгал мандтугай гэсэн нь тодорхой байна. Акундин тун сайн байна» үнэндээ ч олигтой үзэл санаагүй, олигтой бодол ч үгүй л сууж байна шүү. Ирээдүйн юмнаас үхтлээ айдаг явдал л засаг төрийг удирдаж байна. Сэхээтэн хүмүүс үрэгдэж дууслаа. Гэтэл Катюша минь бид зөвхөн чалчсаар л байгаа бөгөөд чихэндээ хүртэл шаварт шигджээ. Ард түмэн эвдэрч задарлаа. Бүх Орос орон яр тэмбүү, архи хоёрт бузарлагдлаа. Орос орон өмхөрч ялзарчээ. Түүнийг одоо үлээчихвэл л үнсэн чандруу шиг хийснэ дээ. Ингэж байж болохгүй... Бид өөрсдийгөө түймэрдэж, галд ариутгах ёстой... гэв. 

	Николай Иванович сэтгэл хөдөлсөн шинжтэй баргил дуугаар ярьж, хутгаа дээш гозолзуулж байв. Екатерина Дмитриевна хажууд нь сандлын түшлэгээс бариад зогсож байв. Тэгээд Николай Ивановичийг ярьж гүйцээд сэтгүүлийнхээ цаасыг салган зүсэх гэхэд Екатерина Дмитриевна дэргэд нь очоод гараа толгой дээр нь тавьж хэлсэн нь: 

	— Коленька, миний хэлэх юм чамд хэцүү болно шүү. Би түүнийг чамаас нуух гэж бодсон минь бүтсэнгүй хэлэх л ёстой боллоо... гэв. 

	 Николай Иванович, Катягийн гарыг толгой дээрээсээ зайлуулаад өөдөөс нь анхааралтай ширтэн харж байгаад: 

	— За Катя минь би сонсож байна гэв. 

	— Би чамтай нэг муудалцаад уурласандаа болж миний төлөө сэтгэл их зовсны хэрэггүй гэж чамд хэлснээ... дараа нь буцсаныг чи санаж байгаа биз... гэв. 

	— Тийм ээ санаж байна гээд Николай Иванович сандал дээрээ бүр эргэж суугаад Катягийн жирийн тайван харцтай тулгарахдаа айснаасаа болж далдирч байв. 

	— Тэгэхэд би чамд худал хэлсэн юм шүү... Би чамд үнэнч биш юм хийсэн байсан юм... гэв. 

	Николай Иванович инээмсэглэх гэсэн ч болж өгөлгүй нүүр царайгаа өрөвдмөөр үрчийлгэв. Түүний ам нь таг хатав. Цаашаа дуугүй байх аргагүй болсонд: 

	— Чиний хэлсэн чинь сайн болжээ... Катя минь их баярлалаа... гэв. 

	Тэгэхэд нь Екатерина Дмитриевна түүний гарыг барьж цээжиндээ наалдуулан үнсэв. Гэвч гар нь мултарч сугарахад Екатерина Дмитриевна ч бариад байх гэсэнгүй тавив. Тэгснээ Екатерина Дмитриевна хивсэн дээр сөгдөн сууж савхин бүрээстэй сандлын ирмэг дээр толгойгоо тавьж хэлсэн нь: 

	— Чамд өөр юм хэлсний хэрэггүй биз дээ? гэв. 

	— Хэрэггүй. Катя зайлаач гэв. 

	Екатерина Дмитриевнаг босож гараад хоолны өрөөний хаалган дээр хүрэхэд Даша гэнэт гүйн очиж, тэвэрч аваад үс гэзэг, хүзүү чихийг нь үнсэн байж: 

	— Уучлаарай, уучлаарай!.. Чи маш хачин гайхалтай юм байна!.. Би бүгдийг нь сонссон шүү... Катя минь Катя минь чи намайг уучлах уу? гэж шивнэв. 

	Екатерина Дмитриевна, Дашагаас эвтэйхэн мултраад ширээний дэргэд очиж бүтээлгийн нь үрчлээг засаад ийн хэлэв: 

	— Даша, би чиний тушаалыг биелүүллээ гэв. 

	— Катя, чи намайгаа хэзээ нэгэн цагт уучлах уу?

	— Даша чиний зөв шүү. Ингэсэн минь сайн хэрэг болжээ. 

	— Надад зөв гэх юм байхгүй! Би уурласандаа тэгсэн юм... Би уурласандаа тэгсэн юм. Харин одоо бодвол чамайг хэн ч зэмлэх ёсгүй байна. Бид цөм зовж, бид цөм харамсавч чинийх зөв байсан гэдгийг би одоо мэдэж байна. Чинийх долоон зөв шүү. Катя минь, уучлаарай намайг гэв. 

	Тэгээд Даша бөөн бөөн нулимс гоожуулж байв. Даша эгчийнхээ ар талд алхам хэртэй зогсоод чангахан шиг шивнэж хэлсэн нь: 

	— Хэрэв зээ чи намайг эс уучилбал би амьд явахыг хүсэхгүй байна гэв. 

	Екатерина Дмитриевна түүний өөдөөс хурдан эргэж: 

	— Чи бас яах гээ вэ? Дахиад аятай, сайхан болоосой гэж чи бодож байна уу?.. Тэгвэл би чамд хэлж өгье... Би яагаад худал хэлж дуугүй байгаа вэ? гэвэл тэгснээрээ Николай Ивановичтай хамт амьдрахаа л бага зэрэг уртасгах гэсэн юм... 3а одоо ч дуусах нь тэр дээ. Ойлгов уу? Би Николай Ивановичид бүр эрт сэтгэлгүй болсон, бүр эрт түүнд үнэнч биш болсон юм. Харин Николай Иванович надад дуртай дургүйг бүү мэд дээ. Юутай боловч надад дотно байхаа больжээ. Ойлгов уу? Харин чи л аймаар юм харахгүй гэж бодоод аймхай шувуу шиг нуугдаж явдаг шүү дээ. Би ч аймаар юм үзэж өнгөрүүлсэн, тэгээд арчаагүй бүсгүй хүн болохоор ийм гутамшигт байдал дунд явж байсан юм даа. Ийм амьдрал чамайг ч татаж байгааг би мэдэж байсан юм. Би чамайгаа хямгадах л гэж хичээж байсан учраас Бессоновыг манайд ирэхийг нь хориглосон юм... Түүнийг... тэгэхээс нь өмнө ингэж хориглож байсан юм шүү. За одоо ч яамай... Одоо энэ явдал дуусжээ... 

	Екатерина Дмитриевна гэнэт юм чагнах байдал гаргаж толгойгоо дээш болгов. Дашагийн айдас хүрч нуруу руу нь хүйт даах шиг болов. Николай Иванович хаалганы хөшигний цаанаас хажуугаараа гарч ирэв. Гараа ардаа нуужээ. 

	— Бессонов уу тэр чинь? гэж инээмсэглэн хэлээд толгойгоо хаялан хоолныхоо тасалгаа руу явав. 

	Екатерина Дмитриевна хариу юу ч хэлсэнгүй. Түүний хацар нь улайж, нүдний нь нулимс хатаж, амаа жимийж байв. 

	— Катя, бид хоёрын яриа дууссан гэж чи бодож байна уу. Тэгвэл дэмий шүү гээд инээмсэглэсэн янзаараа л: 

	— Даша чи, бид хоёрыг үлдээж өгөөч гэв. 

	— Үгүй, би эндээс гарахгүй гээд Даша эгчийнхээ дэргэд очиж зогсов. 

	— Үгүй, намайг гуйж байхад чи гарах ёстой гэв. 

	— Үгүй би гарахгүй гэж Даша бас хэлэв.

	— Тэгвэл би гэрээсээ зайлах уу даа гэхэд нь Даша түүний өөдөөс догшин ширүүн харсаар: 

	— Зайл л даа гэв. 

	Николай Ивановичийн царай барсхийснээ тэр дороо догшин хөгжилтэй байдалдаа дахин оров. 

	— Үлдвэл ч үлд, сайн л биз. Катя, за ийм л байна... Би сая намайг чиний орхиж явсан газарт чинь сууж байгаад ирлээ. Ер нь хэдхэн минутын дотор энэ хүнд бэрх юмыг амсаж өнгөрүүллээ... Тэгээд чамайг алах хэрэгтэй гэж бодлоо. Тийм шүү, тийм... гэв. 

	Ингэж хэлэхэд нь Даша эгчээ бушуухан хоёр гараараа тэвэрч авав. Екатерина Дмитриевнагийн хоёр уруул нь хардсан шүү янзтай чичгэнэн ийн хэлэв: 

	— Чи бүр солиорч байна... Николай Иванович та бамбайн дусаалга уух хэрэгтэй... гэлээ. 

	— Үгүй Катя, энэ удаа солиороогүй шүү гэв. 

	Тэгэхэд нь Катя, Дашаг түлхчээд Николай Ивановичийн дэргэд тулж ирээд, — Тэгвэл чи яах гэж ирснээ одоо хийгээд аль хөө, би чамд дургүй гэж чиний нүүрэн дээр чинь хэлж байна шүү гэв. 

	Тэгэхэд нь Николай Иванович ухарч ар талаасаа «эмэгтэй хүний» жижиг гар буу гаргаж ширээн дээр тавиад хуруугаа амандаа хийж хазаад эргэж хаалга руу очив. Катя, түүний араас харж байв. Николай Иванович эргэж харалгүй!

	— Надад хэцүү байна, хэцүү байна... гэж хэлэв. 

	Тэгэхэд нь Катя гүйн очиж түүний дал мөрнөөс нь шүүрэн авч нүүрийг нь эргүүлээд: 

	— Худлаа хэлж байна... Чи одоо худлаа хэлж байна шүү дээ... гэв. Николай Иванович толгойгоо сэгсрээд явчхав. Екатерина Дмитриевна ширээний дэргэд суугаад: 

	— Харав уу Дашенька, өнөө буудалцдаг гуравдугаар үзэгдэл чинь энэ шүү дээ. Би үүнээс зайлж явна даа гэв. 

	— Катюша чи чинь яах нь энэ вэ, гайгүй шүү дээ... 

	— Ингэж сууж чадахгүй, явна даа. Таван жилийн дараа хөгширч орхисон хойно ингэвэл оройтох нь тэр. Ингэж суух аргагүй боллоо. Яасан муухай юм бэ! гээд нүүрээ гараараа дарж ширээн дээр дарж суув. Даша хажууд нь суугаад түүний мөрийг их болгоомжтой түргэн түргэн үнсэж байв. 

	— Түүнийг чинь би хайрладаггүй юм гэж чи бодож байна уу? Би түүнийг ямагт хайрладаг юм шүү. Одоо түүнд очлоо гэхэд бидний хооронд урт унжирсан тэр мөртөө шал хуурамч яриа дэлгэнэ гээд чи бод л доо. Бид хоёрын хооронд яг л хээрийн юм шүглэчхээд хутгаж үймүүлж байгаа юм шиг болжээ. Николай Ивановичтай ярина гэдэг чинь хөггүй роялиар дуу дарахтай яг адил юм... Ер нь би заавал явна... Ээ Дашенька надад хэчнээн зовлонтой байгааг чи ч мэддэг болоосой! гэв. 

	— Бүр орой болсон хойно Екатерина Дмитриевна аргагүй л нөхрийнхөө бичгийн өрөөнд оров. 

	Нөхөртэйгөө их удаан ярьж хоёулаа аяархан боловч хурц хөөрөлдөж хоёулаа үнэнч шударга байхыг оролдож хэн хэнээ хайрлахгүй дайралцаж байсан боловч энэ ярианы эцэст юу ч болсонгүй хэн хэнээ ойлгож ч чадсангүй эвсэж ч чадсангүй хоцорсноо хэн хэн нь ч бас мэджээ. 

	Николай Иванович ганцаараа үлдэж шөнөжин ширээнийхээ дэргэд санаа алдаж суув. Катя сүүлд нь дуулахад Николай Иванович тэгж суухдаа өөрийнхөө бүх амьдралыг дахин шүүрдэж хянан үзсэн ажээ. Тэгж суусны үр дүн гэвэл эхнэртээ бичсэн гэнэн урт захидал болжээ. Тэр захидлын төгсгөлд нь: «Катя минь, бид цөм сэтгэл санааны талаар мухардсан юм байна. Сүүлийн таван жилийн дотор надад нэг ч олигтой санаа, нэг ч том зүйл байсангүй. Тэр байтугай чамд дурласан миний дурлал, гэрлэлт маань ч дэндүү яаралтай болжээ. Амьдрал маань тун яльгүй, дандаа ухаан балайрч солиорсон юм шиг болж байна. Үүнээс гарах арга хоёр байна үүнд: нэг бол амиа хорлох, нэг бол миний сэтгэл бодолд, миний ухамсарт шигдэж байгаа санаа сэтгэлийн талаар дарлагдсанаа урж хаях хэрэгтэй байна. Аль алины нь би хийж чадахгүй нээ...» гэжээ. 

	Гэр бүлийн талаар энэ азгүй явдал тун хурдан учирч, гэрийн доторх энх амгалан байдал тун хялбархан нурсан учир Даша бүр мэл гайхаж өөрийнхөө тухай бодох бодол толгойд нь ч орсонгүй, бүр багад нь Катя тэр хоёрт асрагч эмгэн ямааны зураг хана дээр үзүүлж айлгадаг байсан шиг тийм дэмий юм одоо хаанаас байв дээ. 

	Гэвч Дашаг Катягийн тасалгааны хаалганы дэргэд өдөрт хэд дахин ирээд түүнийг хуруугаараа маажиж зогсоход нь: 

	— Дашенька, болж өгвөл чи намайг ганцаар минь байлгаж үзээч дээ гэж цаадах нь хэлдэг байжээ. 

	Николай Иванович энэ өдрүүдэд шүүхийн хурал дээр үг хэлэх ёстой байв. Тэгээд ч маш эрт гэрээсээ явах тул ресторанд хоол ундаа идэж шөнө болоход эргэж ирнэ. Петербург хотын байшин хөлслөгчийн төрсөн хүү өөрийн дурласан хүн болох оюутан Шлиппег Гороховая гудамжнаа байдаг гэртээ орон дотроо шөнө хоолойг нь огтолж алсан акт бичиг эрхэлдэг түшмэл Ладниковын эхнэр Зоя Ивановнаг өмгөөлж Николай Ивановичийн хэлсэн үг шүүгчид болоод хуралд суугчдын сэтгэлийг хөдөлгөв. Хатагтай нар уйлалдаж бархираад, харин ялтан Зоя Ивановна вандан сандлын түшлэгийг толгойгоороо нүдэж байжээ. Тэгээд шүүхийн хурлаар тэр бүсгүйг бүрэн цагаатгажээ. 

	Ядарч царай нь цонхийж нүд нь гархилчихсан Николай Ивановичийг шүүхийн байшингаас гарахад нь хэсэг хүүхнүүд тойрон авч цэцэг шидлэн өгч, шуугилдан гарыг нь үнсэж байв. Николай Иванович шүүхээс гэртээ харьж сэтгэл нь гүйцэд тайвширсан байдалтайгаар Катятайгаа зөвлөлдөв. 

	Екатерина Дмитриевна бүр авч явах чемоданаа базааж зэхсэн байв. Николай Иванович Катяг Францын өмнөд нутагт очвол дээр болох тухай үнэн голоосоо зөвлөж зардалд нь арван хоёр мянган рубль өгөв. Тэр яриан дундаа өөрөө ч Крымд очиж амраад сэтгэлээ тайвшруулах ба ажлаа орлогчдоо шилжүүлж өгөхөөр шийдэв. 

	Тэгээд хэн нь хэнээ хаяж байгааг ч, энэ хоёр нь түр өөр зүг явах болж байгаа юм уу эсхүл үүрд салж байгаа юм уу гэдэг нь тодорхойгүй бүдэг байв. Ийм хурц асуудлыг замд гарахаар төхөөрөх нэрийдлээр аятайхан булж байв. 

	Тэгэхдээ тэд Дашагаа мартжээ. Явах замдаа бүр базаагаад замын саарал костюм ба нимгэн тороор ороосон гоё хөөрхөн малгай өмсчхөөд эцэж турсан хэдий боловч аятайхан хонгор уйтгартай царай гаргаж байсан Екатерина Дмитриевна сүүлчийн минут өнгөрөх гэж байхад сая л үүдний өрөөнд авдар дээр сууж байсан Дашаг хараад санаанд нь оров. Өнөөдөр үдийн хоол захиалахаа мартсан учир Даша мармеладтай талх идэж хөлөө хаялан сууж байв. 

	— Миний хайрт Данюша минь чи яах бил ээ? Дуртай бол надтай яв л даа гээд Екатерина Дмитриевна дүүгээ үнсэж байлаа. 

	Гэвч Даша, гэртээ ганцаараа Их Моголтойгоо үлдээд, шалгалтаа өгмөгц тавдугаар сарын эхээр эцэг дээрээ очиж бүхэл зуныг тэнд өнгөрүүлнэ гэж хэлэв. 

	
IX

	Даша гэртээ ганцаараа үлджээ. Том тасалгаанууд нь давчуу ч юм шиг, тэнд байгаа юмс илүү ч юм шиг санагдана. Тэр ч байтугай зочны өрөөнд байдаг элдэв зургууд эздийг нь явчихсаны дараа түүнийг айлгахаа болиод бүр ч ганджээ. Хөшигнүүд нь нэг их л нугалаас болж шал дэмий унжина. Хэдийгээр Их Могол хий юм шиг дуугарахгүй өрөө тасалгаа хэсэж өглөө болгон азарган тахианы жижиг өдөөр хийсэн сэвүүрээр тоос арчиж байвч үл үзэгдэх тоос хяруу мэт байшинг нь улам зузаан дарна. Эгчийнхээ өрөөнд орвол Екатерина Дмитриевна ямар шүү байсан нь ном хараад унших мэт тодорхой болно. Нэг буланд нүүрний нь тэн хагасыг нүд нь эзэлчихсэн толгойдоо цагаан боолт өмссөн нэг бүсгүйн зургийг зурж байгаад дутуу орхичихсон нь зургийн тавиурт хавчуулаастай байна. Екатерина Дмитриевна солиорчихсон юм шиг дандаа яарч зав чөлөөгүй байдгаасаа яахин ийхэн мултарсан сан бол, энэ зургаа зурж дуусгах байсан биз. Гэвч тэгж эс чаджээ. Хуучны ажлын ширээ дотор эхлээд л орхичихсон гар урлалын зүйлс ба эрээн бараан даавуу шувууны өөдсийг эмх замбараагүй чихэж орхисон нь бас л нэг ёсны оролдлого биз. Номын нь шүүгээн дотор мөн л тийм замбараагүй байв. Номоо цэгцэлж байснаа орхичихсон байв. Тэнд нь энэтхэгийн шашны философийн сургуулийн номууд, антропософи хэмээх шашны тухай сургуулийн өргөн лекцүүд, шүлэг, роман зохиолууд байв. Үүнийг харахад сайн сайхан амьдрал зохиох гэж хичээн оролдож, хүч чадлаа дэмий гарздаж байсан нь ил ажээ. Гар нүүр угаадаг хэрэгсэл тавьдаг жижигхэн ширээн дээр мөнгөн хавтастай тэмдэглэлийн жижигхэн дэвтэр хэвтэж байсныг олж үзвэл түүнд бичсэн нь: «Цамц 24, мөөмний даралт 8, тор хадсан даралт 6... Керенскийнхэнд «Ах Ваняг» үзэх билет авах... «гээд дараа нь хүүхэд шиг том үсгээр: «Дашад алимаар хийсэн торт авч өгөх» гэжээ. 

	 Алимаар хийсэн тортыг тэгээд хэзээ ч авч өгөөгүйг Даша санажээ. Даша эгчээ бодоход нь уйлчихмаар хөөрхий санагджээ. 

	Сайхан зөөлөн зантай өдий насанд гэхэд тун төв төлөв бөгөөд юм юм оролдож хүний дайтай болж алзахгүй болохыг оролдож, өөрийгөө эвдэж сүйтгүүлэхгүй хамгаалах гэж байсан боловч хайрлаж хандах хэн ч байсангүй. 

	Даша өглөө эрт босож ном уншсаар бараг бүх шалгалтаа «онц» өгөв. Бичгийн тасалгаанд сэхээ самбаагүй дуугарч байдаг утсыг «Гэрийн эзэд ноёд явчихсан, авхай ирж утсаа авч чадахгүй гэнэ» гэж байнга хэлдэг Их Моголыг илгээж утас авхуулдаг байжээ. 

	Даша бүх л оройдоо рояль дарах бөгөөд хөгжмийн дуу урьдын адил сэтгэлийг хөдөлгөхөө больж, ямар нэг үл мэдэх юм мөрөөдөж, бодол болсон зүрх нь цохихоо больдог нь ч татарчээ. Одоо Даша маань хоёр талаасаа хоёр лаагаар гэрэлтүүлчхээд нот бичсэн дэвтэрт шагайн, шулуун цэх сууж хөгжим дарж байх нь энэ хоосон байшингийн аль ч алсын өнцөг буланд хангинатал дуулдагч баясгалант тэр чимээгээр өөрийгөө ариутгаж байгаа юм шиг болно. 

	Заримдаа хөгжмийн чимээний хажуугаар санаанд ч үгүй бодлууд цоролзон орж дайсагнана. Тэгэхэд Даша гараа буулгаж хөмсөг зангидахад байшин дотор лааны оч үсрэх нь дуулдам нам гүм болно. Тэгж байснаа Даша хүнгэнэтэл санаа алдаж түүний гар нь хөгжмийн хүйтэн даралт дээр хүчтэй хүрч хөгжимдөхөд дайсагнагч тэр бодлууд салхинд үлээгдэн туугдаж байгаа тоос, навч шиг том өрөөнөөс хийсэн харанхуй хонгилд гарч шүүгээ хайрцаг сайрцагны цаагуур далд орно. 

	Бессоновын үүдэнд очоод хонх дуугаргаж, өмгөөлөх хүнгүй Катяд догшин ширүүн үг хэлж байсан Даша аль эрт өөрчлөгджээ. Солиорохоо шахсан тэнэг хүүхэд арай л хэрэг төвөг тарьчихсангүй. Гайхалтай юм аа! Нэг л мэдэхэд дурласан сэтгэл ч үгүй дурлал ч үгүй болжээ. 

	Арван нэгэн цагийн алдтай Даша роялиа хааж, лаагаа унтраагаад унтахаар явсан бөгөөд ингэхдээ энэ тэрийг бодолгүй их ажилсаг нямбай гүйцэтгэдэг байв. Ингэж байхдаа Даша аль болох түргэн ганцаараа амьдарч аж төрж Катягаа татаж авахыг боддог байв. 

	Май хэмээх тавдугаар сарын шувтаргаар Даша шалгалтаа өгч дуусмагц Рыбинск хотыг дайран Ижил мөрнөөр эцэгтээ очихоор явав. Тэр оройдоо галт тэрэгнээс буумагц шөнийн харанхуй болоод нүүгэлтсэн усан дотор тод гэрэлтэй цав цагаан үзэгдэх галт онгоцонд сууж кают хэмээх цэвэрхэн тасалгаанд нь орж юмаа засаад, гэзгээ сүлжиж, ганцаараа зүгээр амьдарч эхэлж байх шив гэж бодоод жаргалтай байгаадаа инээд нь хүрч инээмсэглэн, галт онгоцны машины нэгэн жигд хөдөлгөөнд бүүвэйлүүлэн нойрсов. 

	Галт онгоцны талбар дээгүүр хүмүүс хүнд хүндээр алхлан гүйж үймэлдэх чимээ түүнийг сэрээв. Цонхны нь тавцангийн завсраар нарны гэрэл тусч сум модоор хийсэн нүүр гарын улаан угаалтуур дээр гялалзана. Пансан хөшгийг үлээж сэвэлзүүлсэн зөөлөн салхинаас балт цэцгийн үнэр ханхална. Даша цонхны тавцан хаалтыг онгойлгов. Галт онгоц нь шинэхэн нурж үндэс ёзоор сагсайчихсан эзгүй эргийн хажууд тулж зогссон бөгөөд тэр эрэг дээр том том нарсан хайрцаг ачсан морь тэрэгнүүд зогсоно. Усны захад нэг хээр даага бүдүүн булуутай туранхай хөлөө тэлж зогсоод ус ууна. Эргийн хамгийн эгц газарт нь улаан өнгөтэй чагтан гэрэлт цамхаг ёрдойж байв. 

	Даша орноосоо үсрэн босоод шал дээр угаалгынхаа юмсыг дэлгээд дүүрэн ус балгаж аваад өөр рүүгээ тургив. Тэгэхэд нь тун сайхан сэрүүн болж нойр нь сэргэхэд өвдгөө гэдсэндээ шахаж суугаад инээж байв. Дараа нь урьд орой зэхэж бэлдсэн цагаан оймс, цагаан платье, цагаан малгайгаа өмсөөд (энэ хувцас нь түүнд тун их таардаг ажээ) өөрийгөө чөлөөтэй бөгөөд баахан дүнсгэр боловч туйлын их жаргалтай байгаагаа ухан мэдсээр талбар дээр гарав. 

	Цасан цагаан галт онгоцыг нь өглөөний нарны улцгар гэрэл гийгүүлж ус руу харахад нүд нь гялбаж байв. Тэртээ холын уулархаг эрэг дээр хус модон дотроос хуучин сүмийн орой цайран цухуйж байв. 

	Галт онгоц эргээс салж хагас эргээд ус уруудан хурдлахад түүний өмнөөс голын эрэг аяархан сөрж өнгөрч байв. Нэгэн товцгийг орж гарахад дүнзэн байшингуудын дээврүүд, зарим газартаа ялзарч харлачихсан нь энд тэндээ цөмөрчихсөн сүрэл адил харагдана. Тэнгэрт хөхөвтөр туяатай бөөн бөөн цагаан үүл хөшилдөн зогсоод шилтгэр шарлангуй мөрний хөлгүй гүнд нь цагаан дүрсээ тусгаж байв. 

	Даша, зэгсээр сүлжсэн сандал дээр өвдгөө зөрүүлэн хоёр гараараа түүнийг барьж суухад нь угалзлан мэлтгэнэгч мөрөн гол, усан дотор цагаан дүрсээ тусгасан үүл, хусан ой бүрхсэн товцог, заримдаа балчиг намгийг үнэр ханхлуулсан заримдаа ч хагалсан газрын хуурай бүгчим үнэр ба агь шарилжийн үнэр ханхлуулсан нуга зүлэг, сэвгэнүүр салхи энэ бүгд цөм түүнийг нэвт дайрч урсах мэт санагдана. 

	Тэгж суухад нь нэг хүн ойртож ирээд галт онгоцны ирмэгийн хашлага налж зогсоод Дашаг харж байх шиг санагдав. Даша хажуудаа хүн байгааг үе үе таг мартавч тэр мөн л зогссоор байв. Тэгэхэд нь Даша юу боловч эргэж харахгүй гэж хатуу бодовч тэгж хүн ширтэхэд угаасаа тэсэж чаддаггүй юм санжээ. Дашагийн уур нь хүрч царай нь улайгаад хурдан эргэж харав. Түүний хажууд Телегин багана тэвэрч ойртож ч чадахгүй, ярьж ч чадахгүй, зайлж ч чадахгүй хоёрын хооронд болчхоод зогсож байв. Дашад Телегин ямар нэг бүдэг бүрхэг боловч хөгжилтэй сайхан зүйлийг санагдуулсан тул Даша гэнэт тачигнатал инээв. Цагаан кительтэй, өргөн цээжтэй, хүчирхэг бөгөөд ичимтгий Иван Ильич, үнэхээр чухал шийдвэрийн эцэс нь энэ байгаа юм гэсэн шиг голын нам гүмийн дундаас гарч иржээ. 

	Даша түүн тийш гараа сунгав. 

	— Таныг галт онгоцонд сууж байхыг чинь би харсан шүү. Үнэндээ та бид хоёр чинь Петербургээс эхлээд нэг вагонд явсан юм шүү дээ. Та тун их юм бодсон бололтой байхад чинь би зүрхэлж ойртож чадаагүй юм... Одоо би танд саад болохгүй бол уу? гэж Телегин хэлэв. 

	Даша, түүнд сүлжмэл сандал түлхэж ойртуулаад суу л даа. Эцгийндээ очих гэж явна, та хаа хүрэх вэ? гэв. 

	— Би ч хаачихаа ч сайн мэдээгүй байна дая. Одоохондоо Кинешмад садныхандаа л очно гэв. Телегин зэрэглэн сууж эсгий малгайгаа авахад түүний хөмсөг нийлэн алдаж духан дээр нь атираа гарав. Тэр нь нүдээ жартайлган байж галт онгоцны хошуунд зүсэгдэж хотойн жирэлзэж байгаа ус руу харна. Нарийн далавчтай цахлайнууд ус руу шумбан орж, дахин хөөрөхдөө галт онгоцноос алс хаягдаж тэндээ сөөнгө уянга дуугарч усанд хөвж байгаа талхны хальс булаацалдан зодолдоно. 

	— Дарья Дмитриевна мөн сайхан өдрөө гэхэд

	— Иван Ильич минь тун сайхан өдөр байна шүү! Тамд байснаа мултарч гараад байна уу даа гэж би бодож сууна! Та гудамжинд надтай ярьж байснаа мэдэж байгаа биз? гэв. 

	— Дарья Дмитриевна, би бултыг нь мэдэж байна шүү гэж хариулав. 

	— Бурхан минь түүнээс хойш сүйд болсон шүү! Би танд ярьж өгөхийг бодно гээд Даша бодол болсон янзтай толгойгоо дохиж байв. — Та бол Петербургт солиороогүй ганц хүн шиг надад санагддаг юм гээд инээмсэглэн гараа түүний гар дээр тавив. Иван Ильичийн зовхи нь сандарсандаа цавчилж, уруулаа зуув. Иван Ильич ээ би танд тун их найдлага юм. Та тун их хүчтэй хүн байх аа? Тийм үү? гэж Даша хэлэв. 

	— Надад юуны нь хүч байх билээ дээ гэхэд нь, — Та бас үнэнч хүн шүү гэв. Даша өөрийгөө сайхан зантай, саруул эелдэг хүн гэж бодох бөгөөд бас тийм сайхан, үнэнч, хүчтэй бодол санаа ч Иван Ильичид бий гэж бодно. Тэгээд үнэн зүрхнийхээ ийм сайхан саруул оволзон долгилж байгааг шууд хэлж байгаадаа тун баяртай байв. — Иван Ильич ээ хэрэв та дурлавал ч эрэлхэг бөгөөд үнэнч нэг юм бодвол ч няцаж шогнойдоггүй хүн байхаа гэж надад санагддаг юм гэв. 

	Иван Ильич хариу хэлэлгүй гараа халаасандаа аажуухан хийж бөөн талх гаргаж ирээд шувуудад хаялж эхлэв. Бөөн цахлайнууд сандарсан дуу гаргаж талхны өөдөс шүүрч бужигнана. Тэр хоёр сандлаас босож галт онгоцны ирмэг дээр очив. 

	— Үүнд шидээд өгөөч дээ, харав уу яасан өлссөн амьтан бэ гэж Даша хэлэв. 

	Телегинийг талхныхаа үлдэгдлийг бүр хол чулуудахад тарган бөгөөд орилоо цахлай хайч шиг тэлчихсэн далавчаа дэвэлгүй шумбан орж шүүрээд авч чадахгүйд арваад цахлай унаж байгаа талхны хойноос хөөцөлдөн галт онгоцны бөөр дороос бүлээвтэр хөөс бургилуулан жирэлзэж байгаа усанд тусаж очив. 

	 Ирэх жил курсээ дүүргээд ажил хийж их мөнгө олоод Катягаа өөрийндөө суулгана. Би ийм хүүхэн болох хүсэлтэй юм шүү. Мэдэв үү? Харж байгаарай Иван Ильич ээ гэв. 

	Дашагийн ингэж хэлэхэд Иван Ильич духаа атируулж, дуугүй тэсэж байснаа сүүлд нь ам нээж бөх бөгөөд яралзсан жигд цагаан шүд гаргаж сормуусаа нортол хөгжилтэй гэгч инээв. Тэгэхэд нь Даша оволзож ирснээ, Иван Ильичийг дагалдан эрүү нь аяндаа хөдөлж яаснаа ч мэдэлгүй бас л инээв. 

	— Дарья Дмитриевна, та чинь тун гойд хүн байна... Би танаас үхтлээ айдаг байсан юм... Тэгсэн чинь та тун сайн хүн байна даа гэж Иван Ильич аргагүй хэлэв. 

	— За яамай, явж өглөөний цайгаа ууцгаая гэж Даша ууртай хэлэв. 

	— Тэгье, би дуртай зөвшөөрнө. 

	Иван Ильич хоолны ширээг гадаа талбарт гаргаж засуулахаар захичхаад их хичээнгүй царай гарган хоолны цэс харж байхдаа мөлчийтөл хусчихсан эрүүгээ илж байв. 

	— Дарья Дмитриевна амттайхан цагаан архи нэг шилийг захивал танд ямар бол гэв. 

	— Бага зэрэг бол дуртай ууна шүү. 

	— Цагааныг уу, улааныг уу?

	— Аль нь ч болно гэж их хичээнгүйгээр хэлэв. 

	— Тэгвэл шуугьдгийг нь ууя гэв. 

	Тэдний хажуугаар нүүгэлтсэн ногоон өнгөтэй улаан буудай, цэнхэр ногоон өнгөтэй хар тариа, цайвардуу өнгөтэй гурвалжин будаа тарьчихсан эрэг урсан өнгөрч байв. Нэгэн тохой тойроход шавартай эгц өндөр эрэг дээр шивх өтөг дунд лоовууз өмсчихсөн юм шиг сүрлэн оройтой балтгар намхан байшингуудын цонх нь гялалзан харагдах бөгөөд жаалхан цааш явахад тосгоны хүүр оршуулах газар дээр хэдэн муусайн модон загалмай ёрдойж, хүүхдийн тоглоом шиг зургаан сэнстэй салхин тээрмийн бөөр нь цоорчихсон байв. Бөөн хүүхдүүд галт онгоцны хойноос даган гүйж усанд хүргэхгүй мөртөө чулуудаж байв. Галт онгоц эргэж явахад эзгүй эрэг дээр намхан бут бургас ургаж дээгүүр нь элээ эргэлдэнэ. 

	Бүлээн салхи ширээний бүтээлэг ба Дашагийн платийг хөвхөлзүүлэн үлээнэ. Олон талтай том хундаганд хийсэн алтан шаргал дарс рашаан мэт санагдана. 

	 Иван Ильич бол нэгдэж ирэхэд эр хүн хоёрдоход хийх тусгай ажилтан хүн, харин Даша бол бас хоёр жил ном шагайх бөгөөд угаасаа бүсгүй хүн болохоор Иван Ильичид атаархаж байгаагаа хэлэв. 

	Телегин инээж, 

	— Намайг заводоос хөөчихсөн шүү гэж хариулав. 

	— Та юу гэнэ ээ?

	— Хорин дөрвөн цагийн дотор ор сураггүй тонил гэсэн юм. Түүнээс биш би юунд галт онгоцоор ингэж явж болох билээ дээ. Манай завод дээр юу болсныг та дуулаагүй юм гэж үү? гэв. 

	— Үгүй, үгүй гэхэд нь

	— Би ч барагтай өнгөрсөн шүү... Тийм шүү... гээд Иван Ильич ширээний бүтээлэг дээр тохойлдож дуугүй болсноо. 

	— Аваад үз л дээ. Манайд чинь юм бүхнийг яасан дэндүү тэнэг мунхаг хийдэг юм бэ. Гэтэл манай оросуудын алдрын тухай хэчнээн их ярьж байна даа, бүү мэд. Гомдмоор ч юм шиг, бахархмаар ч юм шиг. Авьяаслаг ард түмэнтэй, баян орон шүү дээ, гэтэл ямар шүү харагдаж байна? Бичээчээс илүү юу ч үгүй байна шүү. Амьдралын орон, цаас, бэх хоёр л урсаж байна. Манайд хэчнээн цаас, бэх зарцуулдаг гэж бодож байна? Их Петрийн үеэс эхлээд одоо хүртэл л бичиж дуусаагүй байна шүү. Тэгээд бэх чинь цусархаг зүйл байна шүү гэж мэдэж аваарай гэв. 

	Иван Ильич хундагатай архиа зайлуулаад тамхиа татав. Цөмийг нь цааш ярихад түүнд эвгүй байсан бололтой: 

	— За юу боллоо ч гэж өнгөрсөн юмыг дахин дурсах бил ээ. Хэзээ нэгэн цагт манайд бусдаас дутуугүй сайн болно гэж бодох хэрэгтэй юм гэв. 

	Иван Ильич, Даша хоёр энэ өдрийг шувт галт онгоцны талбар дээр өнгөрөөв. Хажуугаас нь харсан хүнд энэ хоёрыг дэмий юм ярьж байна гэж бодмоор байв. Гэвч энэ хоёр нь нууц яриагаар ярьж байсан болохоор тийм санагдана. Хамгийн жирийн үг аяндаа л санамсаргүй давхар утгатай болж байв. Үзмэн ягаан ороолт нь нуруу дээр нь хийсэж, булцгар тарган авхай ба түүний дэргэд хэвлүүн алхаж яваа галт онгоцны туслагч хоёрдугаар ахмад хоёрын зүг Даша нүдээрээ дохиж: «Иван Ильич ээ, тэр хоёрын үйл явдал нь таарч байх шиг байна» гэж хэлсний нь: «Хэрэв та бид хоёр нэг юм болсон бол ингэж ч явахгүй дээ» гэж ойлгох ёстой байв. Эд нарын хэн нь ч хэн юу ярьснаа нээрээ сүүлд санаж чадахгүй байв. Гэвч Даша өөрөөс нь илүү ухаархаг, нарийн нягт бөгөөд ажигламтгай юм шиг Иван Ильичид санагдах бөгөөд Дашад Иван Ильич нь түүнээс илүү сайхан зантай, мянга дахин ухаантай юм шиг санагдана... 

	Даша, Бессоновын тухай ярих гэж хэдэн удаа зоригловч болсонгүй; нар өвдгийг нь халааж, салхи яг өхөөрдөн илж байгаа гар шиг хацар, мөр, хүзүүг нь үлээж байв. 

	«Маргааш, бороо ороход түүнд ярьж өгье» гэж Даша боджээ. Бусад хүүхнүүдийн нэгэн адил ажигламтгай бөгөөд ажиглах дуртай. Даша тэр өдөртөө галт онгоц дээр хамт яваа хүмүүсийг бараг цөмийг нь мэджээ. Энэ нь Иван Ильичид бараг ид шид шиг санагдана. Петербургийн их сургуулийн декан утаат молор шилтэй, өргөн нэлбэгэр нөмрөгтэй баргар ширүүн харцтай хүнийг Даша лав л галт онгоцны мундаг зальхай этгээд байх гэж боджээ. Тэгэхэд нь Иван Ильич энэ хүнийг декан гэж хэдийгээр мэддэг боловч бас л энэ маань нээрэн зальхай хүн биш байгаа? гэж бодно. Ер нь энэ өдөр жинхэнэ юмны тухай түүний бодол санаа нь ч самуурч гүйцжээ. Түүний толгой нь ч эргэх шиг, эсхүл зүүдэлж ч байгаа юм шиг болж, үзэж харж байгаа юм бүхэнд дурласан сэтгэлийнхээ оволзон хөдлөхийг тэсэж ядан байхад нь - хэрэв тэр нэг үсээ машиндсан бүсгүй хүүхэд онгоцны хашлага давж унавал хойноос нь үсэрч орох юм сан. Унаасай! гэж бодож байв. Шөнө нэг цагийн хэртэйд Даша гэв гэнэт сайхан унтмаар бодогдож их ядарснаа мэдэж каютдаа дөнгөн данган хүрч хаалган дээрээ эвшээн байж хэлсэн нь: 

	— Сайхан нойрсоорой. Нөгөө зальхай хүнээ харж байгаарай даа гэв. 

	Иван Ильич тэр даруй Эцэг-Дюмагийн зохиолоос уншиж суусан нойргүй зовсон нөгөө деканы байгаа галт онгоцны 1-р зэргийн тасалгаануудын тэнд очиж түүнийг баахан харж байснаа энэ чинь хэдийгээр зальхай хүн боловч ер нь сайхан хүн байхаа гэж бодоод эргэж машин шунхадсан мод, Дашагийн үнэртэй усны үнэр ханхалсан хурц гэрэлтэй гудамд ирж хаалганы нь хажуугаар өлмий дээрээ явж өнгөрөв. Өөрийнхөө каютанд орж орон дээрээ эгц дээшээ харж хэвтээд нүдээ анихад нь бүх бие нь хөдөлж, шуугьж, халуу дааж, зүрх нь хатгах мэт баяр хөөр болж байв. Өглөөний долоон цагийн орчим галт онгоцны яндан бархирч түүнийг сэрээв. Кинешмад ойртжээ. Иван Ильич түргэн хувцаслаад гудамд гарвал бүх тасалгааны хаалга хаалттай бөгөөд цөм унтаж байв. Даша ч унтаж байв. Би галт онгоцноосоо буухгүй бол юу ч болж байна даа бүү мэд»гэж Иван Ильич бодоод талбар дээр гарч өндөр эгц эрэг дээр өглөөний наранд харагдаж байгаа юм шиг хурц шаргал далдуу модон цэцэрлэгтэй, хашаа хороо болчихсон тархай модон байшинтай, модон шат өгсүүлэн тавьсан эрэг рүү нь морь тэргэд тоос татуулан уруудаж яваа нь харагдаж байгаа энэ арай эрт хүрч ирсэн Кинешма хотыг харж байв. Нэгэн усан цэрэг нүцгэн хөлийнхөө тавхайгаар талбар дээгүүр чанга чанга гишгэлэн Телегиний улаан шаргал чемоданыг барьсаар гарч ирэв. 

	Тэгэхэд нь Иван Ильич сэтгэл хөдөлсөн байдалтай: 

	— Би буухаа болилоо, буцааж тавь. Би Нижний хүрэхээр шийдэв. Кинешмад надад нэг ч их хэрэггүй байсан юм. Энд орон доор тавьчих. Хонгор минь чамд их баярлалаа гэв. 

	Иван Ильич каютдаа бүхэл гурван цаг сууж түүний бодлоор бол ийм салж ядан зууралдсан олиггүй явдлыг Дашад хэрхэн тайлбарлах тухай бодоход нь худал ч хэлэлтэй биш, үнэнээ ч хэлэлтэй биш гайхал төрөв. 

	Арван нэгэн цагийн алдад өөрийгөө харааж үзэн ядсаар гэмшсэн байдалтай нуруугаа үүрч, сэмхэн гишгэлсээр, хуурамч царай гарган яг л өөдгүй хүн шиг янзтай талбар дээр гарч ирэв. Талбарыг бүтэн тойрч газар сайгүй шагайж үзэвч Дашаг олж чадсангүйдээ Иван Ильич их сандарч хоолой нь торж байв. Ямар нэг явдал тохиолдсон бололтой байлаа. Гэтэл гэв гэнэт Дашатай улаан цайм тулгарав. Даша өчигдрийнхөө л сууж байсан газарт сүлжмэл сандал дээрээ уйтгартай бөгөөд номуухан сууж байв. Түүний өвдөг дээр нэг ном, ганц лийр тавиастай байв. Даша, Иван Ильич өөд толгойгоо удаан эргүүлж хараад айсан юм шиг нүд нь бүлтийж баярласны тэмдэг бүрдээд хацар нь улайхад өвдөг дээр нь байсан лийр өнхөрчхөв. 

	— Та чинь энд байгаа юм уу? Буугаагүй юү? гэж намуухан дуугаар хэлэв. 

	Иван Ильич сэтгэл хөдөлж мэгдсэн байдлаа дараад хажууд нь сууж бөглүү бачим дуугарч хэлсэн нь: 

	— Та, юу гэж бодох юм бол мэдэхгүй байна, харин би Кинешмад санаатай буусангүй шүү гэв. 

	— Намайг юу гэж бодох вэ гэнэ ээ? Үүнийг чинь би танд хэлэхгүй шүү гээд Дашаг гэнэт тачигнатал инээгээд гараа түүний алган дээр энгийн зөөлөн тавихад нь Иван Ильичийн толгой бас л бүхэл өдөржин өчигдрийнхөөс бүр ч илүү эргэжээ. 

	
X

	Үнэндээ. ч төмрийн завод дээр ийм явдал тохиолджээ. Үүнд ногоон шаргал хүхрийн өнгөтэй тэнгэрт салхинд туугдаж хөвөрчихсөн үүлтэй нэгэн бороотой орой том заводын ойр орчны гудамжнууд ямар байдаг билээ, яг түүн шиг нүүрс, төмрийн хог новшны өвөрмөц шалбааг шавхай ханхалсан заваан гудамжаар яндан дуугарсны дараа гэртээ харьж явсан бөөн ажилчдын дунд резин цувныхаа юүдэнг босгочихсон үл таних нэгэн хүн орж иржээ. Тэр хэсэг зуур, хүмүүстэй хамт явж байснаа зогсоод зүг бүртээ ухуулах хуудас тарааж: 

	— Төв Хорооноос тарааж байгаа юм шүү... Нөхөд минь уншаарай гэж аяархан хэлж байв. 

	Ажилчид ухуулах хуудсыг явуут авч зарим нь халаасандаа, зарим нь малгай дотроо ч нууж байв. 

	Резин цувтай хүнийг ухуулах хуудсаа бараг тарааж дуусаж байтал манаач, бөөгнөрсөн хүний дундуур их л шахалдсаар орж ирээд: «Уухай даа» гэж яаруу сандруу хэлмэгцээ цувны нь араас шүүрч авав. Гэвч нойтон гөлгөнөсөн цувтай хүн маань түүний гараас ухасхийн мултарч зугтав. Шүгэл огцом тасхийтэл дуугарахад алс хол бас нэг шүгэл угтаж дуугарав. Улам шингэрч байсан бөөн хүмүүс шивэр авир гэлцэх сонстов. Гэвч резин цувтай хүн хийх гэсэн юмаа хийгээд аль эрт алга болжээ. 

	Гурав хоносны дараа төмрийн заводын слесарийн цехийнхэн заводын захиргааны санаандгүй байтал өглөөнөөс эхлээд ажилдаа гарсангүй, харин гойд сүрхий биш боловч шийдвэртэй нь аргагүй шаардлага тавьжээ. 

	Заваан цонх, тортог болсон шилэн дээврийн бүдэг гэрэл дөнгөн данган туссан заводын урт байшин дотор оч мэт хурц үл мэдэгдэх далд утгатай үг яриа, гашуун үг гарах сонстов. Ажилчид суурь машиныхаа дэргэд зогсоод дэргэдээрээ өнгөрч байгаа дарга нарыг сүрхий харцгааж цаашид яах тухай зааврыг сэтгэл хөдлөн тэсэж ядан хүлээж байв. Усан шахуургын дэргэд сүүдгэнэж байсан хошуугаа худалдаж, хов жив хүргэдэг ахлах мастер Павловын тавхай дээр нь час улайссан том утгамал төмөр санамсаргүй унагааж няц цохижээ. Павлов аймаар муухай бархирсанд нэг хүнийг алж гэнэ гэсэн цуу үг заводоор таржээ. Есөн цагт ерөнхий инженерийн битүү бүрхээртэй суудлын том машин тоос татуулан давхиж заводын хашаа руу орж ирэв. 

	Иван Ильич Телегин энд тэндээ хагарсан шилтэй цирк шиг хэлбэртэй барилгатай, шороон шалтай, өргөгчийн гинжнээс гүүрний дүүжин унжуулсан бөгөөд ханандаа хайлуулах зуух болчихсон цутгах цехдээ ердийн ирдэг цагтаа л ирж хаалгаар оронгуут өглөөний хүйтэнд дал мөрөө хавчин чичирч тосож ирсэн мастер Пунькотай хөгжилтэй гар барин мэндлэв. 

	Цутгах цех моторын суурь хийх яаралтай захиалга авсан тул, хэн хэн нь уул зүйлд гарцаагүй шаардагдах юмыг мэдэх боловч, Иван Ильич гүйцэтгэх ажлынхаа тухай Пунькотай их л ажилч нямбай, бодолтой зөвлөн ярилцав. Иван Ильичийн энэ бага заль нь арван таван жилийн өмнө тус цутгах цехэд жирийн ажилчнаар орж одоо ахлах мастер болоод байгаа бөгөөд өөрийнхөө мэдлэг дадлагаа их өндөрт бодох Пунькод ингэж ярих нь түүнийг дотроо баярлахад хүргэсний гадна хэрэв Пунькогийн сэтгэл хангалттай бол ажил ч эрчимтэй бүтнэ гэдэг итгэлийг Иван Ильичид төрүүлжээ. 

	Иван Ильич цутгах цехээ эргэн тойрч цутгагчид, хэвчидтэй учирч хүн бүртэй тэдний харилцаагаар аяндаа бий болсон наадаж наргин, нөхөр ёсоор ярилцаж байв. Энэ байдал нь бид хоёр нэг төрлийн ажил эрхэлж байгаа учраас нөхөд болно гэвч би инженер, та ажилчин, тэгэхлээр үнэндээ хоорондоо бид бараг дайсан боловч бид бие биеэ хүндэтгэдэг болохоор хоорондоо наргиж байхаас өөр яах вэ гэсэн юм шиг байв. 

	Нэг нь бууралдуу хар сахалтай, дугуй саравчтай, нөгөө нь буржгар сахалтай бөгөөд алчуураар боочихсон цайвар үстэй цэнхэр нүдтэй чийрэг маягийн хүчтэй, хоёулаа шөрмөслөг, өндөр биетэй Флипп Шурин, Иван Орешников гэдэг хоёр ажилчин нэг зуухны дэргэд гинж нь хангинасан өргөх краныг ойртуулж ирэв. Тэдний нэг нь зуухны өвөр талаас хавтгай чулуун амыг нь царилаар ховхолно, нөгөө нь улайсаж цайрангуй болчихсон том хавтгай төмрийг бахиар хавчиж авав. Дараа нь өргөх краны гинж шажигнаж нөгөө том төмөр өргөгдөн, оч, дөл үсэргэн гэрэлтэж агаарт дүүжлэгдэн дархны газрын тэг дунд хүрэв. 

	Орешников

	— Зогс доошлуул гэж хэлэв. 

	Дахиад эргүүлдэг оньс тачигнаж нөгөө улайссан том төмөр газарт бууж нүд гялбам шаргалтан оргилж, ногоон од шиг оч пачигнатал хаялсаар, дархны газрын асар оройд улаан шаргал туяа татуулан газар луу урсаж оров. 

	Яг энэ үед зэргэлдээ том байшин руу орох хоёр хацартай хаалга тэлтлээ нээгдэж, ууртай янзын цайвар царайтай залуу ажилчин цутгах цехэд зоримог гэгч орж ирээд: 

	— Ажлаа дуусга... Больцгоо! Дуулав уу? үгүй юү? гэж огцом дуугаар бархираад Телегин рүү хялайна. 

	— Дууллаа, дууллаа, Битгий хашхираад бай гэж Орешников тайван байдалтай хариулаад эргүүлэх оньс өөд харж: — Хүүе Дмитрий бүү унтаад бай, зогсооч гэв. 

	— За дуулаа биз, өөрснөө мэднэ биз дээ, дахин ер гуйхгүй шүү гэж хэлээд хоёр гараа халаасандаа шургуулж цовоолог байдлаар эргэн гарч одов. 

	Иван Ильич шинэхэн цутгамал өөд харан сууж, төмөр утасны тасархайгаар болгоомжтой гэгч нь шороо ховхолж байв. Пунько бичгийнхээ өрөөний үүдэнд өндөр сандал дээр сууж ямаан буурал сахлаа хурдан илж, нүдээ ийш тийш хөдөлгөн. 

	— Дуртай, дургүй ч ажлаа хаяхаас биш яах вэ. Хэрэв заводоос хөөх юм бол юугаар хүүхдүүдээ тэжээх юм бэ? Энэ тухай эд нар юм бодож байна уу, үгүй юү? гэв. 

	Тэгэхэд нь

	— Василий Степаныч минь чи энэ хэрэгт оролцоод яана гэж Орешников боргил дуугаар хэлэв. 

	— За тэр чинь яагаад оролцсоны хэрэггүй байдаг билээ?

	— Энэ чинь бидний бантагнуулсан хэрэг юм. Чи чинь дарга нарт давхиж ороод долигонодог шүү дээ. Ийм учраас чи дуугүй байсан чинь дээр гэв. 

	Телегин бүр сүүлд нь: — Юунаас болоод ажил хаясан юм бэ? ямар шүү шаардлага тавьсан бол?.. гэж асуув. 

	Телегин өмнөөс нь харахад нөгөө Орешников нүдээ буруулав. 

	— Слесариуд л ажил хаясан юм. Өнгөрсөн долоо хоногт тэднийхэнд жаран суурь машиныг туршиж үзэх зорилгоор хийснээр нь хөлсийг нь олгох болж ажиллуулсан юм. 

	За тэгээд ажлаа эрт дуусгачхаад, үлдэх цагийг нь зүгээр зогсоож өнгөрүүлэх болсон юм. Зургаадугаар байшингийн хаалга бүр дээр бүхэл жагсаалт хадсан байна бил ээ. Шаардлага нь ч янз бүрийн аар саар юм байна билээ гэж Пунько хариулав. 

	Пунько үзгээ бэхэндээ ууртайгаар дүрж бичиг баримтаа дүгнэж эхлэв. Телегин нуруугаа үүрч зуухнуудын дэргэдүүр явж амны нь нүхээр цаана нь тэсэшгүй халуун цагаан гал дунд буцалж гожгодож байгаа хүрэл оргилохыг харж байгаад: 

	— Орешников минь манай энэ юм маань, өөрчлөгдчих юм биш биз? гэв. 

	Орешников хариу хэлэлгүй савхин хүрмээ тайлж, хадааснаас өлгөөд хурган малгай, эв аятай урт пиджакаа өмсөж бүх дархны газрыг дүүргэсэн өтгөн бүдүүн хоолойгоор: 

	— Больцгоо нөхөд өө, зургаадугаар байшинд дунд хаалгаар явж очоорой гэж хэлээд гарахаар явав. Ажилчид дуу чимээ ч үгүй багаж хэрэгслээ хаялж, зарим нь эргүүлэх оньс дээрээс бууж. зарим нь ч шалны нүх дороос гарч, Орешниковын хойноос бөөгнөрөн дагаж явав. Тэгснээ хаалганы наана ямар нэг юм болж айсан янзтай тасалданги дуу гарсан нь: 

	— Бичиж л байна уу?.. Муу хар гөлөг бичиж л байна уу?.. Май намайг тэмдэглээд аль!.. Дарга нарт очиж ховло! гэж хэвчин Алексей Носов, Пунько руу хашхирч байв. Түүний хонхойж гөлийчихсөн нүдтэй, эцэж ядарсан бөгөөд аль эрт сахал самбаагаа хусаагүй царай язав татав гээд нарийхан хүзүүний нь судас гүрийж байв. Тэгж хашхирч байхдаа хар гараараа бичгийн ширээний ирмэгийг шааж;

	— Цуслагчид!.. Зовоогчид!.. Та нарыг хутгалах хутга ч олдох байх! гэж байв. 

	Тэгэхэд нь Орешников, Носовыг тэвэрч аваад сэвхийтэл өргөж ширээнээс зайлуулаад хаалга руу явав. Тэр нь ч дорхноо дуугүй болов. Дархны газар хов хоосон үлджээ. 

	Үд алдад бүх завод даяараа ажил хаячив. Обуховын болоод Невийн галт онгоцны завод дээр үймээнтэй гэдэг чимээ сонстов. Заводын захиргаанаас ажил хаягсдын хороотой явуулж байгаа хэлэлцээр юу болохыг хүлээж ажилчид заводын хашаанд бөөн бөөнөөрөө зогсож байв. 

	Контор дотор хэлэлцэж л байв. Харин заводын захиргаа айн сүрдээд буулт хийх болжээ. 

	Заводын банзан хашааны хаалгыг нээхийг ажилчид шаардаж байсанд одоо саад байв. Хэрэв түүнийг эс онгойлговол ажилчид дөрвөн мод газраар тойрч шавар дундуур явах ёстой байв. Үнэндээ тэр муу хаалга хэнд ч хамаагүй байсан боловч заводын захиргааныхны шар нь хөөрч түүнийг түгжээд удаан хэлэлцэж байтал нь дотоод явдлын яамнаас: тусгай заавар өгөхөөс наана ажил хаягсдын хороотой огт ярилцаж болохгүй, түүний шаардсан бүх зүйлийг зөвшөөрч болохгүй гэсэн тушаалыг утсаар өгчээ. 

	Энэ тушаал уг хэргийг тун тусгүй болгосонд чухам яахыг мэдэх гэж заводын ахлах инженер хот руу давхиулж одов. Ажилчид учрыг ойлгож ядавч тэдний байдал амгалан тайван л байв. Хэд хэдэн инженер бөөгнөрөх хүмүүсийн дунд гарч бас л гайхсанаа тайлбарлаж байв. Зарим газар хүмүүс инээж ч байжээ. Тэгж байтал буурал үстэй тарган инженер Бульбин конторын байшингийн довжоон дээр гарч ирээд хэлэлцээр маргааш болтол хойшилсныг мэдэгдэн хар байдгаараа хашхирч хэлэв. 

	Иван Ильич дархныхаа газар орой болтол байж тэртэй тэргүй зуухнууд нь унтрах болсныг мэдээд шилэн хүзүүгээ маажсанаа гарч харив. Хоолны нь тасалгаанд футуристууд сууж завод дээр юу болж байгаа тухайг их л сонирхон асууцгаав. Гэвч Иван Ильич юу ч хэлж чадсангүй, Елизавета Киевнагийн өгсөн хуурай зуушийг бодлогоширсон бололтой идээд, тасалгаандаа орж дотроос нь цоожлоод унтахаар хэвтэв.

	Маргааш нь Иван Ильич заводод дөхөж явахдаа тусгүй юм болж байгааг бүр холоос ажиж мэдэв. Өнцөг булан бүрд ажилчид бөөгнөрөн зогсож юм хэлэлцэж байв. Заводын хашааны хаалган дээр нэг их олон ажилчид шавааралдаад үүрнээсээ үргэсэн зөгий шиг дүнгэнэлдэж байв. 

	Иван Ильич нимгэн бүрхүүл малгай, энгийн пальто өмссөн байв. Ажилчид түүнийг ойшоохгүй байв. Харин тэр нь бөөгнөрч зогсоод маргаж байгаа хүмүүсийн зарим яриаг чагнавал шөнөдөө ажил хаягсдын хорооныхныг цөмийг нь барьж хорьсон, одоо ч ажилчдаас барьж хорьсоор л байгаа, одоо тэгээд шинэ хороо сонгоод бүр улс төрийн шаардлага тавьж байгаа, заводын хашаан дотор нэл казакууд байгаа бөгөөд бөөгнөрөгсдийг тараах тухай тушаал тэдэнд өгсөн боловч казакууд тэр тушаалыг эсэргүүцсэн бололтой, бас Обуховский Невагийн галт онгоцны, Францын завод болоод бусад хэдэн жижиг заводынхон ажил хаягсадтай нийлсэн зэргийг ч олж мэджээ. 

	Иван Ильич конторт орж сонин юм дуулах гэж бодсон боловч шахалдсаар явж дөнгөж хаалга хүрчээ. Тэнд Бабкин гэдэг том нэхий дахтай хүйтэн харцтай танил манаачийн дэргэд дээд сахлаа хоёр тийш нь сэрвийлгэчихсэн, саравчгүй малгайтай хоёр өндөр гэгчийн казак зогсож байв. Тэр хоёр нь улаан хацарлаж тарган цатгалан үзэгдэхийг бодвоос зодоо цохио, хэрүүл ам хийхдээ хэнээс ч дутдаггүй амьтад бололтой бөгөөд ажилчдын нойр хоолгүй эцэж туйлдсан царайг их л доог тохуу хийсэн маягтай харцгааж байв. 

	«Ийм шүү эрчүүд ч яахаас ч буцахгүй байх даа» гэж дотроо бодоод Иван Ильич хаалга руу орох гэтэл түүний ойр байсан казак цэрэг замыг нь боож цэх өөдөөс нь ёжтой харцаар харж: 

	— Хайчих нь вэ? Хөлөө тат! гэв. 

	— Би инженер хүн, конторт орох хэрэгтэй байна гэхэд нь: 

	— Чамд хөлөө тат гэж байна шүү гэв. 

	Тэгэхэд нь бөөгнөрөгсдийн дундаас: 

	— Муусайн буруу номынхон! Опричникууд минь!

	— Та нар бидний цусыг асгаруулсан чинь багадаа юу!

	— Муусайн цатгалан чөтгөрүүд!

	Газрын эзэд! гэж дуугарах нь сонсогдоно. 

	Яг тэгж байтал бэржгэр нүүртэй, том гэгчийн мурий хамартай, биедээ таараагүй пальто өмсөж, бужгар толгой дээрээ шовгор малгай тавьчихсан залуу чихэлдсээр өмнөө зогсогчдын урд гарч ирээд гараа зангаж шулганан хэлсэн нь: 

	— Нөхөд казакууд аа! Бид нар цөмөөрөө орос улс биш гэж үү? Та нар хэн рүү зэвсэг гаргаж байгаа нь энэ вэ? Ах дүү нар өөдөө шүү дээ. Бид чинь та нарт буудуулчихмаар дайсан байна гэж үү? Биднийг юу хүсэж байна вэ? гэвэл бид бүх орос хүмүүс жаргалтай байхыг л хүсэж байна. Хүн бүхэн эрх чөлөөтэй байхыг бид хүсэж байна. Бид дураараа загнах явдлыг устгах гэсэн юм... гэв. 

	Нэг казак цэрэг уруулаа хазлан, залуугийн толгойноос нь хөл хүртэл муухай хараад эргэж хаалга руу маадайтал алхав. Нөгөө нь яг л ном уншиж байгаа юм шиг итгүүлэх маягтайгаар: 

	— Бид ямар ч үймээн дэгдээхийг тэсвэрлэж чадахгүй. Яагаад гэвэл бид тангараг өргөсөн улс гэж хариулав. 

	Тэгэхэд нь нөгөө казак цэрэг хариу үг олсон бололтой буржгар залуу руу: 

	— Ах дүү, ах дүү гэнээ... Наадах өмдөө татаач, уначихна гэж хашхирахад хоёулаа тачигнатал инээлдэв. 

	Иван Ильич бөөн хүмүүст түрэгдсээр хаалганаас хөндийрч зэвэрчихсэн төмрийн хог хураасан нэг буланд хүрэв. Иван Ильич тэр буланд очиж зогсох гэж бодовч хурган малгайгаа дагздуулчхаад ажиг ч үгүй талх идэж байгаа Орешниковыг харав. Тэр нь Телегин рүү нүд ирмэж ёслоод бүдүүн дуугаар: 

	— Иван Ильич ээ, сайхан юм болж байна аа даа гэв. 

	— Сайн байна уу Орешников аа, энэ чинь юу болж төгсөх бол? гэв. 

	— Бид ч яах вэ. Жаахан хашхиралдаж байгаад л малгайгаа авч номхорно л биз. Тэгээд бослого гүйцэх нь тэр. Харин казак цэргүүдийг энд хөөж авчирлаа. Бид ч юугаар тэдэнтэй тулах вэ дээ? Энэ сонгиноор чулуудаж тэр хоёрыг ална гэж үү гэв. 

	Ингэж байтал бөөгнөрөгсдийн дотор эгдүүцсэн бололтой шуугьснаа намдав. Нам гүм байтал хаалганы дэргэд командын огцом дуугаар: 

	— Ноёд оо, та бүгдийг тарж гэртээ харихыг гуйж байна. Та бүгдийн хүсэлтийг хянан үзэх болно. Та бүгдээс тайван тарцгаахыг хүсье гэв. 

	Бөөгнөрөгсөд үймэлдэн баахан ар тийшээ, хажуу тийшээ зайлав. Зарим нь зайлж, зарим нь урагшилж байв. Ярих хөөрөх нь ч чангарна: 

	— За гурав дахин сүйд болж гуйж байна шүү дээ гэж Орешников хэлэв. 

	— Хэн ингэж хэлж байна? гэв. 

	— Есаул гэлээ. 

	Тэгтэл хөөрч сандарсан цайвар царайтай, сагсайсан хар сахалтай том эсгий малгай өмсөж сайхан пиджакаа хатгадаг зүүгээр эрүү дороо тээглүүлчихсэн хүн Иван Ильичийн ар талд байгаа овоолчихсон ширэмний хог дээр үсрэн гарч ирээд: 

	— Нөхөд өө, нөхөд өө бүү тараарай гэж сандарсан дуугаар хэлэх нь сонсогдоно. 

	— Нөхөд өө яасан ч тарж болохгүй шүү. Казакууд буудахгүй гэж байгаа гэнэ билээ гэж лавтай мэдсэн юм. Заводын захиргаа хөндлөнгийн хүнээр дамжуулан ажил хаягсдын хороотой хэлэлцээр хийж байна. Түүнээс гадна төмөр замынхан бүх нийтийн ажил хаялт явуулах тухай хэлэлцэж байна. Засгийн газарт сандарч байна шүү гэж тэр хүн атгасан гараа урагш сунгаж чанга гэгч хэлэв. 

	— Их сайн байна! гэж нэг хүн тээнэгэлзсэн дуугаар хашхирав. Бөөгнөрөгсөд шуугилдаж эхлэхэд илтгэгч маань түүн дотор орж алга болов. Хүмүүс хажуугийн богино гудамж руу гүйлдэж байгаа харагдана. 

	Иван Ильич, Орешниковыг нүдээрээ эрэхэд тээр тэр хаалганы дэргэд бүр хол зогсож байв. Түүний чихэнд хэд дахин: «хувьсгал, хувьсгал» гэсэн үг сонсогдов. 

	Иван Ильичид бүх бие нь айн чичирч сэтгэл нь баяртай хөдлөх шиг болов. Иван Ильич, овоолчихсон ширэмний хог дээр гарч тэр олон шавааралдсан хүнийг харж байтал хажуухандаа байгаа Акундиныг олж харжээ. Тэр нь нүдэндээ саравч зүүж, том саравчтай малгай өмсөөд хар нөмрөг өмссөн байв. Түүний дэргэд хавтгай оройтой хатуу эсгий малгай өмссөн, уруул ам нь чичирсэн нэг ноён шахалдсаар хүрч ирээд: 

	— Иван Аввакумович ээ очооч, таныг хүлээж байна гэж хэлэхийг нь Телегин сонсжээ. 

	— Би очиж чадахгүй гэж Акундин товч, ууртай хариу хэлэв. 

	 — Иван Аввакумович минь ажил хаягсдын хорооныхон цөм цуглачхаад, таны эзгүйд шийдвэр гаргахгүй гэж байна шүү дээ гэв. 

	— Би өөр бодолтой байгаа юм шүү гэж Акундин хэлэв. 

	— Та чинь солиорчээ. Юу болж байгааг та харж байгаа биз. Хэзээ хэзээгүй буудах гэж байна шүү... гэж хэлэхдээ тэр хавтгай оройтой эсгий малгай өмссөн ноёны уруул нь чичирч байв. 

	— Та юу юугүй битгий хашхираад бай. Очоод л бууж өгсөн шийдвэр гаргахгүй юу. Би өдөөн хатгалтад оролцохгүй... гэж Акундин хэлэв. 

	— Чөтгөр бүү мэд, чөтгөр бүү мэд, яасан солиорсон юм болж байна даа! гэж хэлээд нөгөө хавтгай оройтой эсгий малгай өмссөн ноён шавааралдсан хүмүүс дотор шахалдаж орлоо. Өчигдөр Телегиний дархны хүмүүсийг буулгачихсан ажилчин хажуугаараа зүтгэсээр Акундины дэргэд хүрч ирэхэд Акундин түүнд нэг юм хэлэхэд тэр нь толгой дохичхоод алга болов. Акундин бас өөр нэг ажилчинтай товч ярилцаж, толгой дохилцов. 

	Ингэж байтал олны дотор болгоомжлуулсан янзтай бархиралдав. Гэнэт буу гурав дахин огцом дуугарч төдхөн чив чимээгүй боллоо. Бачимдан бөглөрсөн дуугаар зориуд тэгэх гэсэн юм шиг л «а-а-а гэж янцаглаж» байв. Шавааралдсан хүмүүс дуулгавартай болж хаалганаас ярагдав. Хүмүүсийн хөлд нухагдчихсан шавар дээр өвдгөө эвхэж түрүүгээ хараад нэг казак цэрэг хэвтэж байв. «Хэрэггүй, хэрэггүй» гэж хүмүүс бархиралдана. Энэ хаалгыг нээж байгаа нь тэр бил ээ. Гэтэл хажуу тэртэй нэг газраас дөрөв дэх удаа гар бууны дуу гарч хаалганы төмрийг хэд хэд чулуудав. Яг ингэж байхад замбараагүй гүйлдэж байгаа хүмүүсийн өмнө малгайгүй, амаа ангайчхаад зогсож байсан Орешниковыг Телегин олж харжээ. Орешников айсандаа том савхин гутлаараа газарт наалдчихсан юм шиг харагдана. Тэгтэл винтовын дуу шилбүүр шиг нэг зэрэг тасхийж начигнатал Орешников өвдөг дээрээ зөөлөн сөгдөж түрүүгээ харж сөхрөв. 

	Нэг долоо хоногийн дараа завод дээр болсон явдлыг хянан байцааж дуусжээ. Иван Ильич ажилчдыг талархагч хардлагатай хүмүүсийн дансанд оржээ. Түүнийг конторт дуудахад заводын захиргаанд хэний ч санаанд ороогүй хурц ширүүн ярьж албанаас огцрох баримт дээр гарын үсгээ зуржээ. 

	
XI

	Дашагийн эцэг доктор Дмитрий Степанович Булавим хоолныхоо өрөөнд уур савсуулсан том самовар хэмээх халуун данхны дэргэд сууж «Самарский листок» гэдэг нутгийнхаа сониныг уншиж суув. Зуусан цаасан иштэй янжуураа ишинд нь байгаа хөвөнд хүртэл асаж дуусахад мань доктор төвийтөл чихчихсэн хайрцаг дотроос бас нэгийг гаргаж аваад түүнийгээ хуучин шилбэнээс нь болгож аваад царай нь барайж ханиалган энгэр нь задгай цамц руу гараа оруулж, үстэй цээжээ маажна. Сониноо уншиж байхдаа дийзтэй шингэн цай оочилж, тамхины үнсээ, уншиж байгаа сонин, ширээний бүтээлэг болоод өвөр дээрээ ч унагалж байв. 

	Хаалганы цаана ор шажигнаж хөлийн чимээ гарснаа дотуур цамц дээрээ халатаа нөмөрчихсөн Даша мөн л ягаан хацарлаад нойрмог янзаараа хоолны өрөөнд орж ирэхэд Дмитрий Степанович яг л Дашагийнх шиг хүйтэвтэр инээдэмтэй нүдээр хагарчихсан хавчуур шилнийхээ дээгүүр охиноо харж хацраа өгөхөд нь Даша үнсэж ёслоод талх, тос ойртуулан өөдөөс нь харж суув. 

	— Дахиад л салхилж байна гэж Даша хэлэв. Үнэндээ бүхэл хоёр өдөр хүчтэй халуун салхи тавьжээ. Шохой шиг цагаан тоос нар халхлан хот дээр үүл шиг хөшилдөж байжээ. Гудамжаар үүл шиг өтгөн тоос манарч хуйлрахад ганц нэг дайралдсан хүмүүс эргэж зогсох нь харагдана. Тэр тоос зай завсар бүхэн рүү ордог байжээ. Цонхны жаазны ангалаар ороод тавцан дээр шороо овоорч, аман дотор ч орж шаржигнана. Салхинд цонхны шил тарчигнаж, төмөр дээвэр ч нүжигнэнэ. Ийм үед бүгчим халуун болох бөгөөд өрөө тасалгаанд ч гудамжны шороо үнэртдэг байв. 

	— Нүдний өвчин л тарна биз гэж Дмитрий Степанович хэлэв. Даша санаа алдана. 

	Даша хоёр долоо хоногийн өмнө галт онгоцны тавцан дээр түүнийг яв явсаар Самарт хүргэж өгсөн Телегинтэй салах ёс гүйцэтгэснээс хойш том тасалгаанд нь задлаагүй хайрцагтай ном овоолчихсон бөгөөд орсноосоо хойш цонхны нь ч хөшгийг татаагүй огт мэдэхгүй эцгийнхээ шинэ байранд хийх ч юмгүй, дэн буудал дээр байгаа юм шиг хаа юу байгааг ч мэдэхгүй сууж байжээ. 

	Даша шаазантай цайгаа хутгаж суухдаа цонхны нь цаана орог саарал тоос яаж хуйларч байгааг уйтгартайгаар харж байв. Түүнд хоёр жил нь зүүд шиг хурдан өнгөрч хөл үймээнтэй Петербургийн бүх итгэл найдвар сэтгэл хөдөлгөсөн явдлууд, элдэв дээдийн хүн амьтнаас энэ үүл шиг тоос л үлдэж эргээд гэртээ ирснээс өөр юу ч үгүй өнгөрсөн мэт санагдана. 

	— Тэргүүн зэргийн ванг алчихжээ гэж Дмитрий Степанович сониноо эргүүлэнгүүт хэлэв. 

	— Хаанахын?

	— Юуны чинь хаанахын гэж дээ. Сараево хотод Австрийн тэргүүн зэргийн ванг алчихжээ гэв. 

	— Тэр чинь залуу юм бол уу?

	— Бүү мэд. Алив бас нэг шаазан хийгээдэх гэв. 

	Дмитрий Степанович цайгаа уухдаа дандаа чихэр хүлхдэг учраас жаалхан чихэр амандаа хийгээд Дашаг инээмсэглэн харна. 

	Дмитрий Степанович дийзээ өргөж ёроолдоод: — Екатерина маань нөхрөөсөө бүр салчих нь тэр үү? Чи хэлээч гэв. 

	— Аав аа, би танд хэлсэн шүү дээ. 

	— За, за... гэж хэлээд Дмитрий Степанович бас сониноо уншиж гарав. Даша цонх руу очиж зогсов. Ямар уйтгартай вэ! Тэгээд Даша сууж явсан цав цагаан галт онгоцоо, ялангуяа тэр их хурц нар, хөх цэнхэр тэнгэр, мөрөн голыг галт онгоцны талбар цэвэр ариун нар, чийг болсон эрүүл сайхан бүх юмыг дурсан санана. Тэр үед гэрэлтэн гийгүүлсэн зам нь болсон угалзлан намуухан урсагч мөрөн болоод «Федор Достоевский» гэдэг галт онгоц нь Даша Телегин хоёрыг аз жаргалын эрэг ирмэггүй тунгалаг далайд аваачих юм шиг түүнд санагдаж байжээ. 

	Тэр үед Телегин юу бодож шаналж байгааг нь Даша мэдэж байсан бөгөөд Телегиний тэр бодлыг зөвшөөрч байсан боловч яарсангүй өнгөрөөжээ. Гэвч тэр хамт явсан замын мөч бүр нь тун сайхан байсан бөгөөд тэртэй тэргүй тэр хоёр маань жаргалд хөвж очих нь дамжиггүй болохоор юунаа тэгж яарах бил ээ. 

	Иван Ильич, Самар хотыг ойртох тусам эцэж тураад алиалж наргихаа больсон юм. Харин Даша жаргал өөд самран хүрч явна гэж бодох бөгөөд чадал тамиртай хөгжилтэй мөртөө тэрэгний дугуйд дайрагдчихсан юм шиг Телегиний харцыг ч ажжээ. Даша Телегинийг өрөвдөж байжээ. Гэвч жаалхан ч гэсэн түүнийг хэрхэн биедээ ойртуулж болох бил ээ. Хэрэв тэгвэл нь замын эцэст тэгэх ёстой байсан зүйл нь шууд эхэлнэ гэдгийг Даша мэдэж байсан болохоор яах ч билээ дээ. Тэгвэл тэд жаргалдаа эс хүрэх бөгөөд түүнийгээ яагаа ч үгүй байхад тэсвэргүйн улмаас үрэн таран хийж дуусгах байв. Тийм ч учраас Даша, Иван Ильичтэй зөвхөн л эелдэг зөөлөн байсан нь тэр биз. Харин Иван Ильичид бол дөрвөн шөнө тувт унтаагүйгээ өөр бүх юм цэнхэрдүү манан дунд сүүдэр шиг хажуугаар нь өнгөрч байсан Дашагийн догшин хүрэн нүд л сүрлэг сандрангуй дүрэлзэж байсан бөгөөд үнэндээ зөвхөн нарны хурц гэрэл, ариун үнэр танар, зогсож өгдөггүй зүрхний шимшрэлээс өөр юу ч байгаагүй бараг зүүд шиг сонин ертөнц дээр өөрийгөө очсон шиг санагдаж байснаа Дашад ганц үг ч цухуйлгавал түүнийг доромжилсон болох байх гэж бодогдож байжээ. 

	 Иван Ильич, Самарт хүрээд өөр галт онгоцонд сууж буцжээ. Харин Дашагийн тийм тайван хөвж явсан тунгалаг далай нь алга болж сарниад цонхны тарчигнаж байгаа шилний цаана тоос оволзон босох болов. 

	— Австричууд ч тэр сербчүүдийг нармийлгана даа гэж Дмитрий Степанович хэлээд хавчуур шилээ хамар дээрээсээ авч сонин дээр хаяад — Славяны асуудлын талаар жулдрай минь чи юу гэж бодож байна? гэв. 

	Даша цонхны дэргэд зогссоор байж дал мөрөө хавчина. 

	— Үдийн хоолондоо ирэх үү? гэж уйтгартайгаар асуув. 

	— Яасан ч ирэхгүй шүү. Миний хариуцсан постниковынхны зусланд скарлатин гарсан гээд Дмитрий Степанович ширээн дээр байсан элгэвчээ яаралгүй авч өмсөөд пансан хүрмээ товчилж халаасандаа юмаа бүрэн байгаа эсэхийг шалгаж үзээд хугархай самаар буржгар буурал үсээ урагш нь самнаж эхлэв. 

	— За тэгээд славяны асуудлын тухай ер нь юу гэж бодож байна даа гэв. 

	— Аав аа, одоо нээрээ мэдэхгүй юм. Та чинь яагаад намайг шалгаагаад байгаа юм бэ гэв. 

	— Дарья Дмитриевна минь надад аминдаа л тохирсон бодол байдаг юм шүү гэж хэлэв. Ер нь Дмитрий Степанович өглөөгүүр самоварныхаа дэргэд суугаад улс төрийн бодлогын тухай ярих их дуртай байдаг учраас өнөөдөр зуслан руу явах тун дургүй бололтой байв. — Славяны асуудал бол — чи хөө намайг ярьж байхыг дуулж байна уу? дэлхий дээр явуулж байгаа улс төрийн бодлогын гол нь байгаа юм шүү. Үүнээс болоод л олон хүн амьтан сүйдэж байгаа юм. Тийм ч учраас славянуудын үүссэн Балкан чинь мухар олгой ургаснаас өөрцгүй юм шүү хө. Тэгээд яах гэв? гэж чи надаас асуух гэж байгаа биз. Айлдаж хайрла гээд Дмитрий Степанович бүдүүн хуруунуудаа нугалаад: — нэгдүгээрт славянууд чинь хоёр зуун сая илүү бөгөөд чандага шиг үржиж байгаа юм. Хоёр дугаарт славянууд чинь их хүчирхэг Оросын хаант улсыг байгуулсан юм. Гуравдугаарт жижиг славян үндэстнүүд хэдийгээр бусад үндэстэнтэй цус нийлж байгаа боловч биеэ даасан нэгжүүд болж улмаар бүх славяны эвлэл гэгчид нэгдэх гэж эрмэлзэж байгаа юм. Дөрөвдүгээрт хамгийн чухал нь бол зарим талаараа Европын соёлт ёсонд аюултай бөгөөд санаа сэтгэлийн цоо шинэ «шашин бэдрэгч» үзлийг баримталж байгаа юм. За тэгээд «шашин бэдрэгч» үзэл гэдэг чинь бол жулдрай минь чи миний үгийг дуулж байна уу?. одоогийн бүх соёлт ёсыг үгүйсгэж устгадаг юм шүү. Би бурхныг бэдэрч байж, өөрөөр хэлбэл үнэн хэрэг дээрээ өөртөө байгаа үнэнийг л бэдэрч байгаа юм. Үүний тулд би туйлын эрх чөлөөтэй байх ба өөрөө бүр авслагдаж дарагдаж орхисон санаа сэтгэлийнхээ суурийг эвдэлж байна, намайг гинжлэн барьж байгаа засаг төрийг ч устгаж байна. 

	— Аав аа, зуслан руугаа яв л даа гэж Даша уйтгартай хэлэв. 

	— Үгүй, үнэн мөнийг тэнд л бэдрэх ёстой гээд Дмитрий Степанович хуруугаа шалан дор байгаа зоорь руу дүрэх шиг болж зааснаа гэнэт дуугүй болж эргэж харав. Үүдний өрөөнд хонх тарчигнав. Даша очоод онгойлго гэв. 

	— Би чадахгүй, хувцаслаагүй байна. 

	— Матрена! гэж Дмитрий Степанович хашхирна— Энэ мөн мондийн чавганц шүү гээд өөрөө очиж гол хаалгаа тайлаад төдхөн гартаа захидал барьж ирэв. 

	— Катюшкагаас иржээ гэв. — Байз, гараас битгий шүүрээд бай. Би эхлээд яриагаа дуусгая гэв. — За тэгээд «бурхан бэдрэгчид» чинь эхлээд юуны өмнө нурааж байгаа юм. Энэ үе нь яг хамгийн аюултай халдвартай үе байгаа юм даа. Ид энэ үе л Орос оронд яг тулгараад байгаа юм. Үдэш болоход хотын гол гудамжинд гараад үз дээ, тэгэхэд чинь «Харуул» гэж л хашхирахаас өөр юу ч үгүй байх вий. Гудамжаар согтуу зайдан юмнууд салгалж, хэрүүл, цуугиан дүүрч, цагдаа ч учраа ойлгохоо байжээ. Тийм хүний төрхгүй сайн эрүүд чинь л «шашин бэдрэгчид» байгаа юм даа. За жулдрай минь ойлгов уу? Тэд өнөөдөр гол гудамжинд төрхгүйтэж л байна, маргааш бүх Орос орон даяар төрхгүйтнэ дээ. Харин базаж хэлбэл «шашин бэдрэгч» үзэл буюу эвдэлж нураах үеийг л ард түмэн үзэж байгаа юм гэв. 

	Дмитрий Степанович цаасан иштэй янжуураа нэрж шуухитнаж байв. Даша түүний гараас Катягийн захидлыг аваад өөрийнхөө тасалгаанд оров. Дмитрий Степанович бас л нэг юм нотлон ярьж, будсан шалтай хагас нь хов хоосон тоос дарчихсан байрныхаа хаалга үүдийг нь сэвэлзүүлж баахан явж байснаа зуслан руу явав. 

	Катя захидалдаа бичсэн нь «Хайрт Данюша минь, одоо хүртэл чиний ч тухай Николайн ч тухай юу ч олж мэдсэнгүй. Би Парист сууж байна. Энд ид зун болж байна. Доогуураа тун нарийхан платье өмсөх юм, шифон хэмээх нимгэн торгоор одоо их чамирхаж байна. Парис тун сайхан хот юм. Парисынхан бүр цөмөөрөө нэгд нэгэнгүй танго хийх юм. Чи ч ирж үздэг болоосой доо. Өглөөний хоол дээр ч хоол идэх зуураа ч босоод л бүжиглэх юм. Өглөөний таван цагаас эхлээд үдийн хоол идэхдээ ч, тэгээд өглөө хүртэл шувт бүжиглэж байх юм. Би энэ хөгжмөөс хаашаа ч хагацаж чадахгүй юм. Тэр нь нэг л сэтгэл зовоосон уйтгартай мөртөө их сайхан юм. Би, урт оноотой платье өмсөж, доод зовхио хөхөөр будчихсан хүүхнүүд болоод тэдний эрчүүдийг харахдаа ямар нэг эргэж олдошгүй залуу насаа авсалж байгаа шиг санагдах юм. Ер нь би уйтгартай байна. Нэг маань үхэх ёстой юм шиг дандаа санагдах юм. Аавын төлөө их айж байна. Тэр маань төдий залуу биш шүү дээ. Энд дандаа бидний таних орос улсууд дүүрэн байна. Петербургээс гарч яваагүй юм шиг өдөр болгон нэг газар цугларч уулздаг. Далимд хэлэхэд Николай маань нэг хүүхэнтэй холбоотой болсон юм шиг л энд хүн надад ярьсан. Тэр нь нэг жижигтэйгээ гурван хүүхэдтэй бэлэвсэн эм юм гэнэ бил ээ. За яамай. Эхлээд надад тун жөтөөтэй байсан юм. Харин дараа нь тэр нялзрай хүүхдийг тун өрөвдөх болжээ... Данюша минь, заримдаа хүүхэдтэй болмоор санагдах юм. Гэвч түүний чинь хайртай хүнээсээ олох ёстой шүү дээ. Нөхөртэй суухлаараа заавал хүүхэд төрүүлээрэй мэдэв үү...» гэжээ. 

	Даша тэр захидлыг хэд дахин уншаад ялангуяа тэр гэмгүй нярай хүүхдийн тухай бодож уйлснаа үдийн хоол хүртэл сууж хариуг нь бичив. Ганцаараа үдийн хоол идмээр аяглаад нэг хоёр юм үмхсэнээ босож бичгийн тасалгаанд орж хуучин сэтгүүл дунд төнхсөөр байж нэг урт роман олж аваад зөөлөн диван дээр сууж үдэш болтол түүнийгээ уншив. Тэгж байтал эцэг нь арайхийж тоос шороонд даруулчихсан, эцэж ядарчихсан хүрч ирэв. Оройн хоол идэж байхад эцэг нь бүх асуудлыг «хэ, хэ» гэж л хариулна. Гэтэл скарлатинаар өвдсөн гурван настай бүстэй хүүхэд үхсэнийг Даша мэдэж авчээ. Дмитрий Степанович үүнийг хэлээд хавчуур шилээ гэрэнд нь хийж орхиод унтахаар тасалгаандаа очив. Даша орондоо ороод толгойгоо хүртэл цагаан даавуундаа шургаад элдэв уйтгартай юм бодож ханатлаа уйлжээ. 

	Дахин хоёр өдөр өнгөрч тоостой шуурга маань цахилгаантай аадар бороогоор солигдоод шөнийн турш байшингийн дээврийг бөмбөр шиг нүдэж байснаа ням гарагийн өглөө маш тогтуухан чийгтэй бөгөөд угааж цэвэрлэсэн юм шиг болжээ. 

	Өглөөгүүр Дашаг дөнгөж босоод байтал хуучин танил одоо нутгийн захиргааны тоо бүртгэгч, бөгтөр нуруутай, ямагт цонхигор цагаан царайтай байдаг шар сахалтай, үсээ чихэн дээрээ тохож самначихсан туранхай биетэй Семен Семенович Говядин гэгч орж иржээ. Түүнээс цөцгий ханхална. Тэр нь архи, тамхи, мах үл хэрэглэх бөгөөд цагдаагийн газраас хоол хүнс хэрэглэдэг ажээ. Дашатай мэндэлчхээд ямар ч шалтгаангүй атал инээдэмтгий дуугаар хэлсэн нь: 

	— Би эмэгтэй таныг авах гэж яваа. Ижил мөрөн рүү очъё гэв. 

	— «Ингээд тоо бүртгэгч Говядин чигээрээ өнгөрчээ» гэж Даша бодоод нарны цагаан шүхрээ авч Семен Семеновичийг дагаж Ижил мөрнийг уруудан завь аргамжсан галт онгоцны буудлын зүг явжээ. 

	Тариа будаа дүүргэчихсэн урт урт банзан пин, зэрэглэн хураасан дүнз, ноос, хөвөнгийн овоолсон баглаануудын хоорондуур өргөн мөртэй ханхар цээжтэй ачигчид, бас ачааг дэгээгээр үүрч зөөдөг эрчүүл, залуус хөл, толгой нүцгэн сэлгүүцнэ. Зарим нь зоос өөд нь_шидэж тааж мөрийтэй наадна, зарим нь маалинга банз дээр хэвтэж унтана, тэртээ цаана нь мөр дээрээ хайрцаг үүрсэн гучаад хүн нахилзсан дамнуурга дээгүүр гүйлдэж харагдана. Тэрэгнүүдийн хооронд шавар шавхай хутгалдаж хацар нь нэл цус болчихсон нэг согтуу хүн хоёр гараараа өмдөө бариад муухай хараал тавьж зогсоно. 

	— Ийм юмнууд чинь баяр наадам, амралт гэж мэддэггүй амьтад байгаа юм. Харин та бид хоёр бол ухаантай сэхээтэн хүмүүс болохоор байгалийн сайхныг баяртай гайхан таалах гэж явна гэж Семен Семенович их сургасан маягтай хэлэв. 

	Тэгээд тэр нь түрүүлгээ хараад хэвтэж байсан өргөн цээжтэй зузаан дарвагар уруултай залуугийн том нүцгэн хөл дээгүүд алхав. Нэг залуу нь дүнзэн дээр сандайлчхаад франц жижиг талх идэж байв. 

	Хэвтэж байгаа залуугийн. 

	— Флипп ээ чи бид хоёр ийм хүүхэнтэй болоосой гэхийг Даша олж сонсвол нөгөөх нь ам дүүрэн, завгүй атал: 

	— Дэндүү цэвэр юм. Их төвөг удна гэж хариуллаа. 

	Өргөн шаравтар мөрөн дээгүүр нарны гэрэлд сүүдгэнэгч жижиг завинууд цаад талын элст эрэг рүү хөвөн яваа харагдана. Говядин нэг тийм завь хөлсөлж аваад Дашаг чиг барьж завиа залахыг гуйчхаад өөрөө сэвүүр барьж, урсгал сөрөн сэлэв. Удалгүй түүний цонхир царайнд хөлс дааварлав. 

	— Спорт чинь агуу их зүйл шүү гэж Семен Семенович хэлээд пиджакаа тайлах гэж ноцолдож байгаад өмднийхөө татуургаа ичсэн бололтой тайлаад завины хошуу руу чихчхэв. Түүний гар нь урт урт үстэй чөргөр нарийхан бөгөөд цамцны ханцуй нь хатуу дардгар байв. Даша нарныхаа шүхрийг дэлгээд нүдээ анивалзан ус руу харна. 

	— Дарья Дмитриевна эвгүй юм асуусанд минь намайг уучлаарай, харин таныг нөхөртэй суух гэж байна гэж хотоор ярьдаг болжээ. Үнэн бол уу? гэв. 

	— Үгүй, худал гэж Дашаг хариулахад мань Семен Семенович гэнэт түүний боловсон сүрхий царай зүстэй хүн маань хаа байх вэ, харин нэг марзандуу инээж «Эх болсон Ижил мөрнөөр уруудахад мөн ч сайхан аа» гэж шингэн хоолойгоор дуулах гэтэл аль ч үгүй гацчихаад сэлүүрээ хар байдаг хүчээр цохив. 

	Тэдний өмнөөс дүүрэн хүнтэй нэг завь хөвж айсуй. Түүн дотор час улаан, ногоон кашмир даавуун платьетай борчуулын гурван хүүхэн сууж цөмж байгаа наран цэцгийнхээ хальсыг өвдөг рүүгээ тургиж байв. Тэдний эгц өөдөөс харж суусан буржгар үстэй, хар сахалтай шал согтуу нэг хүн яг үхэж байгаа юм шиг нүдээ гөлийлгөчхөөд гармонь хөгжмөөр полька бүжгийн ая дарж байв. Нэг нь завиа далбилзуулан мундаг сэлж байхад гурав дахь хүн залуурын сэлүүрээр даллан байж Семен Семенович руу орилж хэлсэн нь: 

	— Монди минь замаас зайл, үгүй чамайг чинь яах билээ гэв. 

	Тэгээд тэд хараал шуугиан болсоор хажуухнаар нь тун ойрхон өнгөрчээ. Тэдний завь голын элсэн ёроолыг цохиж сая нэг газардахад Даша эрэг дээр үсрэн гарав. Семен Семенович дахиад пиджакаа өмсөж, өмдний татуургыг татав. 

	— Би хэдийгээр хотын хүн боловч байгальд чин зүрхнээсээ дуртай юм шүү. За тэгээд ялангуяа байгалийн сайхныг залуу бүсгүйн гоолиг бие чимж байгаа үед бүр ч их дуртай бөгөөд миний сэтгэлд Тургеневын юм ордог юм. Мод руу очих уу? гэж нүдээ жоотойлгон хэлэв. 

	Тэгээд тэд хөлөө шагайндаа тултал халуун элсэнд шигтгэн хэсүүчлэн явав. Говядин байн байн зогсож алчуураар нүүрээ арчиж байхдаа, 

	— Та хараач, яасан сайхан газар вэ гэж хэлж байв. 

	Тэгж явсаар байтал элс арайхийж дүүрээд ов цов хадсан өвс гандаж зэрэглэсэн нугын захад байгаа нэг бяцхан товцог дээр гарчээ. Тэнд балт цэцгийн үнэр их ханхалж байв. Эргийн дагуу нарийхан жалгаар самрын мод ус руу өнгийж сагсайн ургажээ. Тэр бэлд нь нарийхан горхи ногоон өвсөн дээгүүр шоржигнон урсаж нэг жижиг дугуй нуур руу цутгаж байв. Тэр нуурын эргээр ургасан хөгшин далдуу моднуудын дотор ганц гартай юм шиг цорын ганц мөчиртэй тахир нарс байв. Түүний цаана нарийхан төвгөрийг дагаж цагаан хальстай нохойн хошуу ургажээ. Энэ нь вальдшнеп гэдэг нүүдлийн шувууны их дуртай газар байжээ. Даша, Семен Семенович хоёр ногоон дээр суув. Тэр доорх муруй тахир жалгаар урссан усанд хөх огторгуй, ногоон навчис дүрсээ буулган үзэгдэнэ. Дашагаас холгүй бургасан дотор хоёр жижигхэн саарал шувуу нэгэн янз жиргэн дэгдэж байв. Хайрт ижлээсээ хагацсан юм шиг нэг зэрлэг тагтаа хаа нэг шигүү ой дотор эцэж ядрахаа мэдэхгүй гуньхран гомдож дуугарч байв. Даша хөлөө жийж, хоёр гараа өвдөг дээрээ тавиад сууж байхдаа хаягдаж хагацсан тагтаа: 

	«Ээ Дарья Дмитриевна, Дарья Дмитриевна та яачихаа вэ, та яагаад уйтгартай байна вэ? Уйлмаар байна уу? Юу ч болоогүй байна шүү дээ. Гэтэл амьдрал дуусаж, алга болсон юм шиг та уйдаж гуньж байх чинь. Та чинь байгалиас болоод зүгээр уйлалдаа» гэж эелдэг зөөлөн дуугаар мөчир дотроос шивнэх шиг болж байгааг сонсох адил болж байв. 

	— Дарья Дмитриевна би тантай ний нуугүй ярихыг хүсэж байна, тэгэхлээр элдэв ёгт яриа гаргахгүйг та зөвшөөрнө үү? гэж Говядин хэлэв. 

	— Ярьж л бай, надад хамаагүй гэж Даша хэлээд түүний цагаан оймстой хөлийг нь сэмхэн харж байгаа Семен Семеновичийн гөлгөнөсөн нүдийг харахгүй, харин тэнгэр өөд харж байхын тул Даша өөдөө харж хоёр гараа дэрлэн хэвтэв. 

	— Та бол омог бардан, зоригтой бүсгүй юм. Та залуу, гуа үзэсгэлэнтэй, амьдрал чинь ид бадарч яваа... 

	— За тийм болог гэж Даша хэлэв. 

	— Хүмүүжил, орчин тойрноос танд шингэсэн тэр хоосон зан суртахуунаа та хэзээ ч гэсэн эвдэх гэж хүсэж байгаагүй юм гэж үү? Нэр хүндтэй хүмүүс аль эрт хаяж орхисон тэр зан суртахуунаас болоод та төрөлхийн сайхан зөн хүслээ тэвчиж байх ёстой биз дээ! гэв. 

	— За би өөрийн төрөлх сайхан зөн хүслээ тэвчиж байх хүсэлгүй юм болог, тэгвэл яах гээ вэ? гэж Даша хэлээд түүний юу гэж хариулахыг нь залхуутайхан сонирхож хүлээв. Дашаг нар ээж ёроолгүй хөх тэнгэрт нарны гэрэлд пиг дүүрэн харагдах тоосыг харж хэвтэхэд нь юм ч бодмооргүй, хөдөлмөр ч үгүй тун сайхан байв. 

	Семен Семенович ч дуугүй сууж хуруугаараа газар ухаж байв. Тэр нь эх баригч Марья Давыдовна гэдэг хүүхэнтэй суусныг Даша мэддэг ажээ. Тэгээд Марья Давыдовна ханилсан нөхрөөсөө салаад гурван хүүхдээ авч гудамжны нөгөө талд байдаг төрсөн эх дээрээ жилдээ хэд хэд очдог байжээ. Ингэж гэр бүл салсан явдлаа мань Семен Семенович нутгийн захиргаанд хамт ажилладаг нөхдөдөө тайлбарлахдаа Марья Давыдовнагийн хартай, амар заяа үзүүлдэггүй араншнаас боллоо гэдэг байжээ. Гэтэл Марья Давыдовна нутгийн захиргааны харьяа эмчлэн сувилах газар хамт ажилладаг нөхдөдөө хэлэхдээ нөхөр нь сав л хийвэл хэнтэй ч хамаагүй завхайрах санаатай, дандаа л түүнийг л бодож байдаг боловч аймтгай өөдгүйдээ л тэгж байгааг нь бодоход гомдмоор болдог юм. Тэгээд ч түүний урт гонзгор царайг бүр харах ч дургүй боллоо гэдэг байжээ. Ингэж салчхаад байхдаа Семен Семенович өдөрт хэд дахин гудамжны нөгөө талд толгой нүцгэн гарч яваа үзэгдээд, дараа нь тэр хоёр эвлэрч, Марья Давыдовна хүүхдүүдээ дэртэйгээ авч гэртээ очдог байжээ. 

	— Эмэгтэй хүн эр хүнтэй хоёулхнаа байхдаа түүнийх болох юм сан гэсэн аргагүй хүсэл эмэгтэй хүнд төрдөг юм, харин эр хүнд бол эмэгтэйн биеийг эзэмдэх хүсэл төрдөг юм гэж Семен Семенович ханиангуут хэлээд, эцэст нь: — Би таныг үнэнч бөгөөд илэн далангүй байгаасай гэж хүсэж байна. Та өөрийгөө сайн гэгч ажиглаад үз л дээ. Тэгвэл чинь таны элдвийн хуурамч төөрөгдөл, мухар сүсгийн дотор үнэн зөв санааны ёстой хүсэл эрмэлзэл бадарч байгаа даа гэв. 

	— Тэгвэл одоо миний дотор ямар ч хүсэл эрмэлзэл бадарч оргилохгүй байна. Тэр яагаад вэ? гэж Даша асуулаа. Дашад инээдэмтэй ч юм шиг, залхуу хүрсэн ч юм шиг байв. Толгой дээр нь нохойн хошууны цайвар цэцэг дээр балт зөгий дүнгэнэн эргэлдэж байв. Харин нөгөө хаягдсан тагтаа нь бөөн улиас дотроос «Дарья Дмитриевна, Дарья Дмитриевна та чинь үнэхээр дурлачихсан юм биш биз? Нээрээ дурлачихсан байна шүү. Тэгээд та гуньхарч байна л даа» гэж аанай л дүдгэнэж байв. Даша түүнийг сонсож байснаа аяархан инээж эхлэв. 

	— Таны туфли дотор элс орчсон юм шиг байна. Би сэгсэрч өгвөл та зөвшөөрөх сөн бол уу гэж Семен Семенович нэг л хачин бөгт дуугаар хэлээд түүний өсгийнөөс чангаав. Тэгэхэд нь Даша хурдан гэгч өндийж суугаад туфлиэ угзарч авуут Семен Семеновичийн хацар руу байлгачхав. 

	— Та чинь өөдгүй монди байна даа. Таныг ийм ой гутам амьтан гэж би огт бодоогүй юм гэж Даша хэлэв. 

	Даша босож туфлиэ өмсөөд нарныхаа шүхрийг эвхэж бариад Говядиныг харах ч үгүй гол руу явав. 

	«Би мөн тэнэг амьтнаа, ядахдаа хааш нь бичих хаягийг нь асуудаггүй байна шүү. Кинешма ч гэл үү, Нижний ч гэл үү. Тэгээд одоо энэ Говядинтай л сууж байх нь ээ. Бурхан минь яах билээ гэж эрэг рүү бууж явахдаа бодонгуут эргэж харваас Семен Семенович тогоруу шиг хөлөө ээлжлэн дээр өргөж хажуу тийшээ харсаар элст эгц эрэг рүү бууж байв. «Би чинь бодвоос дурлачихсан шиг байна шүү» гэж Катяд бичье гэж бодоод «Хайрт хонгор Иван Ильич минь, хайрт янаг минь» гэж аман дотроо дахин дахин хэлж, эргэн тойрныг чагнан явав. 

	Яг энэ үед төдий холгүй: 

	«Орохгүй, яасан ч орохгүй шүү, тавь л даа, банзал урчих нь» гэж дуугарав. Эргийн захад өвдөг хүртлээ усанд орсон хижээл насны, тэвхгэр богино сахалтай, шар хальстай хэрзгэр хавиргатай, хатангир цээж дээрээ урианы хар загалмай зүүсэн нэг нүцгэн хүн гүйж байв. Тэр нь нэг уйтгартай хүүхнийг ууртай нь аргагүй ус руу чирч зовоож байв. Тэр хүүхэн «Тавь л даа банзал урчихна» гэж дахин хэлнэ. 

	Тэгээд Даша ичиж зовсондоо хоолойгоо шахаж, эрэг даган хар байдгаараа гүйж завь руугаа очив. Дашаг тэр чигээрээ завиа ус руу түрж ороход амьсгаадчихсан Говядин гүйж иржээ. 

	Даша, Говядины асуултад хариу ч өгөхгүй, түүнийг харах ч үгүй, нарны шүхрээр нүүрээ таглаж завины ар талд сууж буцах замдаа шувт дуугүй явав. 

	Ингэж зугаацсанаас хойш, өмхий самхай хашаа хороо, ой гутам модон босготой, хаалгатай, хайрцаг шиг дөрвөлжин туйпуу байшингуудтай, модны оронд трамвай, утасны шонгууд ёрдойж байдаг бага үд болоход байж ядам халуун болж хотын сүүдэргүй орог цайвар гудамжаар бараг солиорчих шахсан чавганц дамнуургатай хатаасан загас үүрч хэсүүчлэн тоос бүрхсэн цонх өөд харж «Борцолсон загас» гэж хашхирахад түүний хажууд бас халуунд бараг галзуурах шахчихсан нэг нохой ирж загасыг нь үнэрлэж байдаг, бас тэртээ хол хашаан дотроос баян хуур санаа сэтгэлийг сорох мэт уйтгартай дуугардаг тоос шороо ихтэй, наранд халж шарагдсан зах хязгаарын хотын уйтгар зовлон бол яагаад ч юм бэ, бүү мэд ер нь л Телегинээс болж байгаа л юм шиг Дашад бодогдох болжээ. Дашаг гудамжинд гүйж гараад зэрлэг дуугаар «Ёстой амьдрахыг хүсэж байна» гэж хашхирсан ч, ер нь үеийн үед нэг л нэг байрнаасаа ахихгүй гэсэн юм шиг хотын борчуулын төрөлхийн залхуу тайван занг Даша одоо л тун сайн мэддэг болсноос Телегин тийнхүү Дашад гэм буруу юм санагдах ажээ. 

	Телегин дэндүү даруу зантай, ичимтгий хүн болохоор Дашад гэм буруу санагдсан юм, яагаад гэвэл үнэндээ ч Даша өөрөө «Миний дурлаж байгааг чи мэдэж байна уу?» гэж хэлэхгүй шүү дээ. 

	Телегин бас, газрын ангаар орчсон юм шиг сураг ажиггүй болчихсон, ер мартах гэж бодсон нь ч мэдэгдэхгүй байгаад буруутай байлаа. 

	Ядахдаа ингэж уйдаж байхын зэрэгцээ пийшин дотор орсон юм шиг нэг бүгчим халуун шөнө Даша нөгөө л Петербургт байхдаа зүүдэлсэн шиг зүүдлээд шөнө уйлж сэрвээс тэр хүн, цонхны шил дээрх цан халуунд хайлж арилдагтай адил мартагдан алга болох ажээ. Гэвч энэ зовлонтой, аймаар зүүд ямар нэг муу юмны дохио мэт түүнд санагдана. Дмитрий Степанович шүвтрээр тариул гэж Дашад зөвлөж байв. Тэгсхийж байтал Катягаас хоёр дахь захидал иржээ. Түүний бичсэн нь: 

	«Хайрт хонгор Данюша минь би чамайгаа, өөрсдийнхнөө, Орос нутгаа их санаж байна. Николайгаас салсан маань миний буруу гэж би улам их бодох боллоо. Би нойрноосоо сэрмэгц бүхэл өдөржин нэг л гэм хийсэн юм шиг бие ч нэг амрахгүй байдаг боллоо. Бас чамд бич лүү яалаа сайн мэдэхгүй байна, намайг нэг хүн дагаад салахаа больсон шүү. Гэрээсээ гарахад минь л тэр хүн өөдөөс ирж явдаг юм. Том хоршоонд ороод цахилгаан шатаар гарах гэхэд тэр хүн бас зам нийлчихсэн л байх юм. Өчигдөр Лувра цэцэрлэг, музейгээр явж байгаад эцэж сандал дээр суутал гэнэт миний ар нуруугаар нэг хүн илээд авах шиг болж эргэж харваас тэр хүн холгүй мөн сууж байв. Тэр хүн туранхай, харавтар царайтай, нэлээн бууралтсан, хацар дээрээ наачихсан юм шиг сахалтай юм. Таяг тулаад, гал нь буурсан нүдээр их л ширүүн харах юм. Тэр хүн надтай үг ярьж, наалдаад байдаггүй боловч би түүнээс айж байна. Тэр хүн намайг тойрч л явдаг байхаа гэж би бодох юм...»

	Даша тэр захиаг эцэгтээ үзүүлжээ. Маргааш өглөө нь Дмитрий Степанович сонин уншиж байхдаа нэг их анзааралгүй хэлсэн нь: 

	— Жулдрай минь Крымд очихоос доо гэв. 

	— Яах нь вэ?

	— Тэр Николай Иванович гэдэг амьтныг эрж олоод түүнийг ер нь болхи эр байна гэж хэл хө. Парис руу эхнэрийнхээ хойноос яваг. За гэвч энэ тэдний хувийн хэрэг учраас яавал яаг... гэв. 

	Дмитрий Степанович хэдийгээр одоо гаднаа гарахгүй байгаа боловч уурлаж сэтгэл нь хөдөлж байв. Дашад Крым бол далайн давлагаа шуугьж, цэнхэртсэн хачин сайхан цэлгэр уудам нутаг бөгөөд шовх гозгор улиас модны урт зургар сүүдэр дор чулуун сандал дээр суухад толгой боосон алчуур салхинд хийсэж байх ба Дашаг хэн нэгэн хүний нүд тасралтгүй ширтэж байгаа юм шиг бодогдох тул Даша Крым очно гэхэд гэнэт баярлажээ. 

	Даша замдаа хурдан төхөөрч Николай Степановичийн орж байсан Евпаторын рашаан орохоор морджээ. 

	
XII

	Энэ зун Крымд умард нутгаас хүн хачин их иржээ. Далайн эргээр нэлэнхийдээ хорон ам хэлтэй, хамрын үзүүр нь наршиж хуурчсан, катар, мэнгэрээр өвдсөн Петербургийнхэн, залхуутай налайсан үг яриатай, салан задгай Москвагийнхан, «о», «а», хоёр эгшгийг ялгаж мэддэггүй Киевийнхэн, орос хүмүүсийн ийм хөл үймээнийг үзэн ядаж дургүйцдэг баян тарган Сибирийнхэн хэсүүчилнэ; тэр үед Орос оронд цөм салан задгай, хааш яаш байсан шиг л залуу хүүхнүүд, урт чөргөр шилбэтэй залуус, хар лам түшмэд, нэр төртэй эхнэр хүүхэдтэй хүмүүс хутгалдаж наранд ээж, тас хар болтлоо биеэ шарж байв. 

	Зуны дунджаар давстай ус, аагим халуун, харлачихсан биеэс болж тэр хүмүүс ичиж айхаа ч больж хотын платье хувцас муухай юм шиг ч санагдаж татар алчуураар дөнгөн данган таглаж боосон хүүхнүүд, этрусс ваарын зурагтай төсөөтэй болчихсон эрчүүл эргийн элсэн дээр ирдэг болжээ. 

	Энэхүү хөх давлагаа, халуун элс, хаа хаагүй нүцгэн шалдан хүмүүс болчихсон хачин байдал дотор гэр бүлийн байр суурь ч сулран ганхаж байв. Энд юм бүхэн амархан бөгөөд бололцоотой мэт санагдана. Харин дараа нь умарт нутагтаа очсон хойно, уйтгарт байрандаа сууж байтал үүдний өрөөнд утас дуугарч, гадаа бороо орж байх үед цөмөөрөө нэг өр алдсан юм шиг болох цаг ирэх биз. Гэвч тэр тухай одоо яахан бодох бил ээ. Далайн ус эргийн зүг сэмхэн дөхөж жийсэн хөлийн үзүүрт хүрч байхад гараа алдлан, нүдээ аньж наранд ээж хэвтэхэд юунаа сайхан, халуун бөгөөд аятай бил ээ. Хамгийн аюултай зүйл ч гэсэн амархан бөгөөд аятай сайхан санагдах ажээ. 

	Энэ нэгэн зуун алсаас ирэгчдийн дунд хөнгөн гэнэн, туйлбаргүй явдал учир зүгээ алдаж зургаадугаар сарын нэг өглөө улайссан наран дээр ямар нэг асар том дэлбэрэлт болж хотоос ирсэн эдгээр олон мянган хүний оюун бэлэг, сайн сайхан санааг нь тасалчихсан юм шиг болжээ. 

	Далайн эргийн дагуу ганц ч зүгээр зуслан байсангүй. Бэх бат холбоо санамсаргүй тасарч агаар нь ч хүртэл эртний балгас сөнөж мөхсөн ард түмний яс болчихсон энэ халуун газар дээр ярьж байгаа тэр гэхийн аргагүй яриа хөөрөө, дурлалцан шивгэнэж эелдэг зөөлөн инээдмээр дүүрсэн юм шиг байв. Тэгээд намрын бороо орох үед цөмийг нь хатуу шийтгэж, хар нулимс асгаруулахад бэлтгэж байгаа юм шиг байв. 

	Их үдийн алдтай, Даша Евпаторт ойртож ирэв. Даша, хот орохын өмнөхөн хээр тал дундуур цайран зурайсан замаар явж байхдаа нуруулдсан сүрэл, дэрсний хоорондуур наран сөрөг том модон далбаат хөлөг онгоц явааг харжээ. Тэр хөлөг онгоц нь хээр тал газар шарилж дундуур хагас мод хэртэй газарт том хар далбаагаа хөндлөн тавьчхаад аяархан явж байв. Ингэж хөлөг онгоц хээр талд яваа юм шиг харагдах нь Дашад тун сонирхолтой хачин байсан тул мэл гайхжээ. Тэгэхэд нь түүнтэй автомобильд хамт сууж явсан армян хүн: «Одоо далай үзнэ дээ» гэж инээж хэлэв. 

	Автомобиль нь элстэй товцог дээр байгаа давс тунгаадаг дөрвөлжин нүхний хажуугаар тойрч гарахад тэндээс далайн ус харагджээ. Далай нь газраас өндөр мэт цэнхэртэж, олс шиг урт цагаан хөөс нэл бүрхсэн байв. Хөгжилтэй салхи чих рүү үлээхэд Даша ширэн жижиг чемоданаа өвдөг хоорондоо хавчаад: 

	«За эхэлж байгаа нь энэ дээ» гэж боджээ. 

	Энэ үед Николай Иванович Смоковников өнөөх шийд гардаг хүн шиг хүнтэйгээ шон хатгаж далай дээр барьсан павильон дотор сууж кофе цай ууж байв. Үдийн хоолны дараах амралт ойртож байсан тул зуслангийнхан ширээний ард сууцгааж холоос мэнд усаа мэдэлцээд иодтой эмнэлгийн ач тусын тухай, далайн усанд орох тухай, хүүхнүүдийн тухай ярилцана. Павильон дотор сэрүүн байжээ. Ширээний бүтээлгийн үзүүр, хүүхнүүдийн хүзүүний ороолт салхинд сэвэлзэнэ. Дэргэдүүр нь нэгэн далбаат жижиг хөлөг гарлаа. Өөрсдийгөө дэлхийн бүх алдартнууд гэдэг Москвагийнхан бөөнөөрөө орж ирээд том ширээг эзлэн суув. Тэднийг харахдаа мань шийд гардаг хүн шиг царайтай хүн маань ярвайснаа бичих гэж бодсон яриан жүжгийнхээ утгыг нь үргэлжлэн ярина. 

	— Би бүх сэдвийг нь нэгд нэгэнгүй сайн бодсон боловч зөвхөн нэгдүгээр үзэгдлийг нь бичсэн юм гэж Николай Ивановичийн өөдөөс их юм бодсон бололтой сайхан царай гаргаж хэлээд, — Коля чиний толгой чинь саруул ухаантай учраас миний санааг ойлгож байгаа биз: гуа сайхан залуу хүүхэн эргэн тойрон нэл өөдгүй муу байдал дотор байж уйдаж шанална. Хэдийгээр сайн хүмүүс боловч амьдрал тэднийг сорж гүйцсэн тул ялзарсан бодолтой болж согтуурна. Ер нь нэг үгээр хэлбэл... Тэр хүүхэн маань: «Би энэ амьдралаас хагацаж зайлах хэрэгтэй. Хаана сайн сайхан юм байгаа тэр зүгт явна...» гэж гэнэт хэлнэ. Тэгэхэд нь нөхөр нь ч, найз нь ч хоёулаа зовох болно... Коля чи ойлгож байна уу даа гэж амьдрал сорж гүйцсэн байна шүү... Тэр хүүхэн зайлна, харин би хаашаа явахыг нь яриагүй байна шүү. Түүнд дурласан хүн ч алга... За тэгээд хоёр эрчүүд архины мухлагт дуугүй сууж архи ууж байна... Тэд нулимсаа коньяктай хольж залгина... Харин задгай гал түлдэг пийшингийн яндангаар салхи улих мэт шүнгэнэж тэднийг авсалж байна... Уйтгартай ч... Хоосон ч... Харанхуй ч биз... гэв. 

	— Чи, миний юу гэж бодож байгааг мэдэх гэж байна уу? гэж Николай Иванович асуув. 

	— Тийм ээ чи л надад хэлж өг. Хэрэв: «Миша битгий бич гэвэл» би ч болино гэв. 

	— Чиний жүжиг чинь тун сайхан болно. Ёстой л амьдрал байна гэж хэлээд Николай Иванович нүдээ аньж, толгойгоо сэгсэрнэ. 

	—Тийм ээ Миша минь, бид нар чинь жаргалаа үнэлж мэддэггүй байжээ. Тэр жаргал өнгөрчээ. Тэгээд ч бид найдах найдвар, зориг тэвчээргүй болчхоод ууж байгаа нь энэ шүү. Салхи ч бидний булшин дээгүүр улин исгэрч байна. Ер нь чиний жүжиг миний сэтгэлийг тун их хөдөлгөж байна гэв. 

	Шийд гардаг юм шиг хүний нүдний доод зовхи чичирч ухасхийж Николай Ивановичийг тэвэрч чанга үнсээд, нэг нэг жүнз архи хийв. Тэд тулгаж уугаад ширээгээ тохойлдож сэтгэлийн яриагаа үргэлжлэн ярилцана. 

	Шийд гардаг хүн шиг хүн нь Николай Ивановичийн өөдөөс зовсон байдалтай харж байгаад: 

	— Коля, би чиний эхнэрт чинь бурхан шиг дурлан байсныг чи мэдэх үү? гэв. 

	— Надад тийм юм ч санагддаг байсан. 

	— Коля би тун их шаналсан юм шүү. Харин чи миний найз байсан болохоор... Дахин танай босгоор гишгэхгүй гэж ам тангараг болж танай гэрээс би хэчнээн зугтаж байсан гээч дээ... Гэвч би тэсэж чадалгүй дахиад л ирж наргиж байдаг байсан юм... Ер нь Николай минь чи түүнийг зэмлэх ёсгүй шүү гээд тэр нь уруулаа зэрлэг гэгч цорвойлгов. 

	— Миша эхнэр маань надад тун хахир хатуу аашилсан шүү. 

	— Тийм ч байж магадгүй. Гэлээ гэсэн ч бид түүний өмнө буруутай улс... Ээ, Коля чи тийм сайхан эхнэртэй байсан мөртөө Софья Ивановна гэдэг нэг бэлэвсэн эмтэй юунд завхайрч байсны чинь л би мэддэггүй юм. Яагаад тэр вэ? Уучлаарай намайгаа гэв. 

	— Энэ чинь нарийн асуудал байгаа юм даа гэж Николай Иванович хэлэв. 

	— Худлаа хэлж байна. Би түүнийг чинь харсан, ердийн нэг л эм тахиа л байх чинь бил ээ. 

	— Миша, одоо хэрэг нэгэнт өнгөрчээ... Софья Ивановна бол зүгээр сайн санаат хүн байсан юм. Тэр чинь надад нэг минут боловч баяр жаргал эдлүүлж амар жимэр байлгадаг байсан мөртөө юу ч шаарддаггүй байлаа. Харин манай гэрт дэндүү нарийн, хэцүү, гүн гүнзгий байсан... Екатерина Дмитриевнатай тэвчиж байх аргагүй байсан юм гэв. 

	— Коля минь бид Петербургтээ буцаад, мягмар гараг болоход ший тарсны дараа би танайд очих цаг ирэх бол уу... Гэтэл танай гэр хов хоосон... Би яаж байх би лээ?.. Үгүй эхнэр чинь одоо хаана байгаа вэ?

	Парист байгаа. 

	— Захидал занаа авдаг уу?

	— Үгүй. 

	— Парис яв хө. Хамт явъя. 

	— Тусгүй... 

	— Коля, эхнэрийн чинь эрүүл мэндийн төлөө ууя. 

	— Тэгье. 

	Павильон дотор ширээнүүдийн хоорондуур могой шиг туранхай, нүдний нь доод тал нь хөх сүүдэртэй бөгөөд том эсгий малгай өмссөн жүжигчин хүүхэн Чародеева сиймгэр ногоон платьетай, нуруугүй юм шиг л гулбилзан орж ирэв. Түүний өөдөөс «Хар муз» гэдэг гуа сайхны ухааны сэтгүүлийн эрхлэгч босож очоод тохойны нугалаа дээр үнсэв. 

	— Гайхалтай сайхан хүүхэн шүү гэж Николай Иванович шүдээрээ сийгүүлж хэлэв. 

	— Тийм биш, Коля минь Чародеева чинь зүгээр үхсэн зовлого шүү. Яагаад? гэвэл... Бессоновтой гурван сар байсан юм. Тэгээд концерт дээр үзэл сурталгүй шүлэг уншиж гонгинож байсан юм. Харав уу, харав уу, тэр завж нь чихэндээ тулчхаад, хүзүүний нь шөрмөс гүрдийж байгааг нь. Энэ чинь хүүхэн биш дэлт чоно шүү гэж хэлэв. 

	Гэлээ ч гэсэн Чародеева том эсгий малгайгаар баруун зүүнээ дохилон мэндэлж ягаан уруултай том амаа ангайн инээсээр тэдний ширээ рүү ойртож ирэхэд шийд гардаг хүн маань бүр шохоорхсон юм шиг болж алгаа хавирч өндийгөөд гараараа эрүүгээ тулж зогсов. 

	— Хонгор... Ниночка минь яасан сайхан оодож янзлаав дээ!.. За боль л доо, боль хонгор минь намайг тун тайван бай гэсэн шүү... гэв. 

	Түүний хацрыг Чародеева ясан гараараа нухлан үрж байгаад: 

	— Чи өчигдөр миний тухай ресторанд юу гэж чалчсан бэ? гэв. 

	— Ниночка минь би өчигдөр ресторанд чамайг их зүхэж хараасан гэж үү?

	— Харин ч нэг хэлээ биз дээ. 

	— Нээрээ шүү намайг гүтгэж байгаа юм. Чародеева инээж чигчий хуруугаа түүний уруулд хүргээд: «ер нь чамд удаан уурлаж болохгүй юм байна шүү» гэв. 

	Тэгээд дээдэст зориулсан шийд гарч байгаа юм шиг бүр өөр дуугаар Николай Ивановичид хандаж хэлсэн нь: 

	— Сая танай тасалгааны хажуугаар өнгөрч явахад таны төрлийнхөн бол уу гэмээр нэг сайхан бүсгүй ирсэн юм шиг байна гэв. 

	Николай Иванович найз руугаа хурдан харснаа ширээн дээр дийзэнд байсан янжуурын талыг авч сахлаа нэл утаа болтол хурдан хурдан сорж татлаа. 

	— Энэ чинь яасан сонин юм бэ? Юу болж байгаа нь тэр бил ээ. Гүйж очъё байз... гэж хэлээд янжуураа далай руу шидчихээд, эсгий малгайгаа дагзан дээр тавьж, мөнгөн таягаа эргүүлсээр шатаар эрэг рүү буув. Зочны өрөөнд орохдоо Николай Иванович бүр амьсгаадсан байв. 

	— Даша, чи юунд ирээв? Юу болоов? гэж хэлэнгүүт хаалгаа хааж байв. Даша дэлгэсэн чемоданыхаа хажууд дор сууж оймсоо оёж байв. Хүрэг ахаа орж ирэхэд Даша аяархан босож хацраа үнсүүлэхээр өгөөд тун мэгдсэн байдалтай хэлсэн нь: 

	— Чамайг үзсэндээ их баярлаж байна. Чамайг Парист очвол таарна гэж аав бид хоёр тохирсон юм. Би Катягийн хоёр захидлыг авчирлаа. Май уншилдаа гэв. 

	Николай Иванович түүнээс захидлыг нь шүүрч аваад цонхны дэргэд суув. Даша гар нүүр угаадаг өрөөнд орж хувцаслан байхдаа хүргэн ах нь цаас шажигнуулан уншиж санаа алдаж байгааг сонсож байв. Тэгснээ тэр чимээгүй болоход Даша сэргийлэн чагнаж байв. 

	— Чи өглөөний хоол идсэн үү? Хэрэв хоол идээгүй өлсгөлөн яваа бол павильонд очъё гэж гэнэт асуув. 

	Тэгэхэд нь за энэ чинь Катяд дурлахаа бүр больчихжээ» гэж Даша бодоод Парисын тухай ярихаа маргааш хүртэл хойшлуулъя гэж шийдээд малгайгаа хоёр гардаж дарж өмсөв. 

	Павильонд очиж явах замдаа Николай Иванович шувт дуугүй газар шагайж явав. Харин Дашаг «Та усанд орж байна уу?» гэж асуухад хөгжилтэй гэгч толгойгоо дээш болгоод эднийхний энд гол төлөв усны хувцсыг цэвэр байлгах зорилготой тэмцэл явуулдаг нийгэмлэг бий болсон тухай ярьж гарав. 

	— Энэ усанд ордог газар дээр нэг сар усанд ороход чинь тэр хугацаанд хиймэл аргаар хийснээс илүү их иодыг хүний бие махбод авч байгааг бодож үз л дээ. Түүнээс гадна халсан элснээс бас нарны гэрэл болоод халууныг авч байгаа юм. Манайхны эрэгтэйчүүд ч бас яах вэ нэг жаалхан халхавч бүсэлдэг юм. Харин эмэгтэйчүүд чинь бүх биеийнхээ гуравны хоёр хувийг тагладаг юм. Бид үүнтэй шийдвэртэй тэмцэж эхэлсэн... Ням гарагт энэ асуудлаар би лекц уншдаг гэв. 

	Тэд далайн давалгаанд зүлгэгдсэн элдвийн дун хорхойн яснаас бүрдэж тогтсон хилэн шиг зөөлөн цагаан шаргал элсэн дээгүүр явж байв. Тэднээс холгүй нэг нимгэн газар цагаан хөөс сахруулан түрж ирээд зад үсэрч байгаа давлагаа дотор улаан малгайтай хоёр бүсгүй загасны дэгээний хөвүүр шиг найгалзан шомболзож байв. 

	— Манайхны согоонууд даа гэж Николай Иванович их догь хэлэв. Нэг бодоход сэтгэл хөдөлж ч байгаа юм шиг, нэг бодоход сэргэж ч байгаа юм шиг сэтгэгдэл Дашад улам нэмэгдэж байжээ. Хээр талд яваа хөлөг онгоц үзсэн мөчөөс эхэлж түүнд ийм сэтгэгдэл төржээ. 

	Далайн ус хальс шиг нимгэнээр түрж ирээд элс долоосноо буцахдаа горхи үлдээгээд буцаж байгааг харахдаа Даша зогсов. Ингэж ус элсийг хавирч байгаа тун их баяр жаргалтай бөгөөд үүрдийн мэт Дашад санагдсан учир аргагүй явган сууж тэр элсэнд гараа шургуулж үзэв. Нэг жижигхэн хавчаахай элс пурхийлгэн хажуу тийшээ зайлж усны гүнд алга болоход давлагаа дахин ирж гарын нь тохойноос дээш хүртэл норгов. 

	— Чи яасан их өөр болоов, нэг харахад турчихсан юм шиг, нэг харахад улам хөөрхөн болсон юм шиг, ер нь нөхөртэй болох болсон юм шиг ч гэж Николай Иванович жуумалзан хэлэв. 

	Даша эргэж түүний өөдөөс зэвүүн хараад өндийж гараа ч арчилгүй павильон руу явахад өмнөөс нь шийд гардаг хүн маань сийрсэн малгайгаар даллаж байжээ. 

	Дашад махтай хуушуур, тараг идүүлж шампанск уулгав. Шийд гардаг хүн маань баахан самбаганаж наана цаана болж байснаа сүүлдээ бүр алмайрч: «Бурхан минь яасан хөөрхөн юм бэ!» гэж дотроо шивгэнэж байгаа юм шиг болов. Тэгээд яриан жүжгийн сургуулийн сурагчид гэж сүмийн хурал дээр ярьж байгаа юм шиг хачин хоолойгоо шахаж ярьсан баахан залуусыг авчирч танилцуулав. Николай Иванович «өөрийнхөө жаалхан Даша»гийн их гайхагдаж байгаад додигор байжээ. 

	Даша дарс ууж, наргин инээж, нэг хүнд гараа үнсүүлэхээр сунгаж байхдаа оргилон давлагаалж цэнхэртэгч далайг харж «Энэ чинь жаргалдаа» гэж бодож суужээ. 

	Усанд орж, зугаацан явсныхаа дараа оройн хоол идэхээр зочид буудалд ороход тэнд гэрэл гэгээ, наргиан хөөрөөн болж гоё сайхан байв. Шийд гардаг хүн маань янаг дурлалын тухай тун их бөгөөд сүрхий ярив. Николай Иванович, Дашаг харж архиа ууж уйтгарлан суув. Харин Даша цонхны хөшигний завсраар асар холгүй газарт нэг бүдэг гэрэл нэг үзэгдэж, нэг алга болж байгааг дандаа харж суув. Тэгж сууснаа эцэст нь Даша босож эрэг дээр гарав. Шахарезадын үлгэрт байдаг шиг ойрхон харагдах саруул дугариг сар далай руу өнгийж зам татуулан гэрлээ тусгаж байв. Даша гараа салаавчилж хуруугаа дуугаргана. 

	Николай Ивановичийн дуу сонсогдоход Даша цаашаа яарч эргээ аяархан долоож байгаа усны хөвөөгөөр явжээ. Элсэн дээр суугаа эмэгтэй хүний дүрс, бас түүний өвдгийг дэрлэж хэвтсэн эрэгтэй хүний дүрс харагдана. Нүүгэлтсэн бүдэг ногоон усан дээр туссан сарны сүүдгэнэгч гэрэлд нэг хүний толгой шоволзож яваа нь харагдах бөгөөд тэр хүн сарны гэрэлд гялтганасан нүдээрээ Дашаг дагуулан их л удаан харав. Дараа нь тэврэлцсэн хоёр хүний хажуугаар Дашаг явж өнгөрсөн хойно тэр хоёрын шүүрс алдаж, үнсэлцэх нь сонстов. 

	Холоос «Даша, Даша!» гэж дуудахад Даша дороо элсэн дээр сууж өвдгөө тохойлдоод эрүүгээ тулав. Хэрэв зээ одоо түүний хажууд Телегин ирж суугаад тэвэрч аваад ширүүн мөртөө аяархан дуугаар «Минийх үү?» гэж асуувал «Тийм ээ чинийх» гэж хариулах сан байх. 

	Жаалхан төвгөр элсний цаана түрүүгээ харж хэвтэж байсан нэг хүний дүрс хөдөлснөө өндийж яг л хүүхэд саатуулах гэсэн юм шиг сонин харагдагч сарны гэрэл туссан зам руу удаан харж сууснаа босоод Дашагийн хажуугаар үхчихсэн юм шиг уйтгартай нь аргагүй солбиж өнгөрөв. Тэр нь Бессонов мөн байна гэж таниад Дашагийн зүрх гайхалтай их цохилжээ. 

	Өнөөх хуучин ертөнцийн эдгээр сүүлчийн өдрүүд Дашагийн хувьд иймэрхүүгээр эхэлжээ. Дуусаж байгаа зуны бүгчим халуун шингэсэн жаргалтай бөгөөд олиггүй тэдгээр өдрүүд тун ялихгүй цөөн үлджээ. Гэвч ирэх өдөр нь тэртээ алсад цэнхэртэн харагдагч уул шиг тодорхой байна гэж бодож сурчихсан хүмүүс нь хэчнээн ухаантай ч гэсэн, хэчнээн ажигч нямбай байлаа ч гэсэн тэдний өмнө байгаа амьдралд эгшин зуур тохиолдох гэж байгаа зүйлийг харж ч чадахгүй, мэдэж ч чадахгүй байдаг байжээ. Янз бүрийн өнгө үзэсгэлэнтэй, нэл сайхан үнэр шингэсэн бөгөөд амьдралын аливаа бүх шим шүүс оргилсон тэдгээр эгшин зуурын цаана яах ч аргагүй балар харанхуй байдаг байжээ... Тэр балар харанхуй руу ямар ч бодол санаа, ямар ч харц хараа хавьтсан удаа өчүүхэн төдий ч үгүй бөгөөд зөвхөн адгуус амьтан цахилгаантай борооны өмнө хэрхэн түүнийг мэдэж сандардаг шиг л зарим нэгэн хүмүүс ирж байгаа зүйлийг халти мөлт таамагласан байж магадгүй юм. Ийм бодол санаа нь тэр гэхийн аргагүй сандарч үймсэн явдал байжээ. Гэтэл ингэж байхад ямар нэгэн баяр баясгалантай бөгөөд ширүүн дориун юм шиг ч, унаж доройтсон, тэсвэрлэж тэвчишгүй дүрс хэлбэртэй үүл хуйлран эргэлдэж газар дэлхийг бүрхжээ. Энэ нь орчлон дэлхийд гарсан хуучин, хөгжөөнтэй атлаа нүгэлтэй бүх юмс дээр зүүн өмнөөс баруун хойш зурсхийн үзэгдэх нарны зурвасаар тэмдэглэгдэж байлаа. 

	
XIII

	Бессонов өдөржин далайн захад хэвтдэг байжээ. Тэр нь эмэгтэйчүүдийн инээмсэглэсэн бөгөөд наранд түлэгдэж борлочихсон, эрэгтэйчүүдийн зэс шиг хүрэнтэж хөөрсөн царайг харж хэвтэхдээ цээжин дэх зүрхээ бөөн мөс шиг болсныг мэдрэн гуньхардаг байжээ. Далайг харахдаа энэ далай мянган жил ингэж давлагаалж эргээ нүдсэн байх гэж бодно. Энэ эрэг урьд нэгэн цагт эл хуль байснаа одоо ингэж хүн оршин суудаг болсон боловч хүн амьтан үхэж дуусахад эрэг дахиад эл хуль болж харин далайн ус аанай л элсээ угааж хэвээр үлдэнэ гэж бодохдоо тэр нь ярвайж хуруугаараа дун хорхойн яс малтаж цуглуулаад түүн дотор унтарсан цаасан иштэй янжуураа зоожээ. Дараа нь усанд ороод үдийн хоол идмэр аягласнаа очиж унтдаг байжээ. 

	Өчигдөр түүний ойролцоо нэг бүсгүй ирж элсэн дээр сууж сарны гэрэл рүү удаан харж байхад түүнээс нэл цэцгийн үнэр үл мэдэгдэм ханхалж байжээ. Юу ч бодоогүй байж байтал түүнд гэнэт нэг юм бодогдоход нь Бессонов хөдөлж холхиж байгаад «за яршиг энэ бүсгүйг ч дэгээдэж чадахгүй биз. Харьж унтъя» гэж бодоод зочид буудал руугаа солбиж очсон нь тэр ажээ.

	Даша энэ уулзалтын дараа айх болжээ. Түүнд Петербургийн амьдрал ба болжмор шиг айж өнгөрүүлж байсан шөнүүд үүрд арилж, түүний сэтгэлийг ямар нэг юмаар өргөс шиг хатгаж байсан Бессоновыг мартсан гэж санагддаг байжээ. 

	Гэвч сарны гэрэлд Бессоновын бүдэг дүрс нэг явж өнгөрсөн тэр минутаас хойш, тэгэхэд ганц харснаас хойш Даша хуучин шигээ бүдэг бадаг, айж зовохгүй, харин: тэр хүний биед ёстой хавьтах юм сан гэсэн хүсэл дахин үд дундын жин халуун шиг оргилон оволзож эхэлжээ. Дурлахгүй, зовохгүй, эргэж буцахгүй зөвхөн бахаа хангах юм сан гэж Даша бодох бил ээ. 

	Даша сарны гэрэл туссан тасалгаандаа цагаан ор дэвсгэр дээр сууж байхдаа: 

	— Ээ бурхан минь, бурхан минь, энэ чинь юу болох нь энэ вэ? гэж аяархан дуугаар дахин дахин хэлж байжээ. 

	Өглөөний долоон цагт далайн эрэг дээр очиж тайчаад өвдгөө хүртэл усанд орж зогсоод харваас далайн ус цайвартан цэнхэртэж тун намуухан бөгөөд зөвхөн хааяа энд тэнд үл мэдэгдэм мяралзан атираатаж байв. Ус яаралгүй нэг өвдөг өнгөрснөө дахин сөөргөө өвдөгнөөс доогуур татаж байна. Даша хоёр гараа сунгаж энэ тэнгэр мэт сэрүүн ус дээр унаад сэлж эхлэв. Тэгээд сэрүүсэж нэл төв давс болж уснаас гараад сагсгар зөөлөн халатаа нөмөрч бүлээсчихсэн элсэн дээр хэвтэв. 

	Тэгээд Даша эрх танхи биеийн нь үнэр ханхлагч бугуйгаа дэрлэн хэвтэж байхдаа: «Ганц Иван Ильичид дурлаж байна. Иван Ильичид л дурлаж байна. Түүнтэй суувал жаргалтай, цэвэр ариун бөгөөд шинэ сайхан байх биз. Бурхан минь Иван Ильичид л дурласан минь сайндаа. Түүнтэй сууна» гэж боджээ. 

	Даша нүдээ аньж унтахад хажууд нь далайн ус түүнтэй адил амьсгалж байгаа юм шиг санагдаж байжээ. 

	Энэ зүүд түүнд тун аятайхан байв. Элсэн дээр хэвтэхэд нь хэчнээн дулаан, сайхан байгааг мөн л мэдэж байсан бөгөөд ингэж зүүдлэхдээ өөрийгөө тун их хайрлаж байв. 

	Зууван төгрөг нар үүлгүй ягаан тэнгэрийн хаяа руу жаргаж байхад Даша, агь хиаг ханхалсан тал дундуур мушгиралдсан зөрөг замын хажууд чулуу сандайлан сууж байсан Бессоновтой дайралджээ. Даша зугаацаж явснаа энд ирсэн тул Бессоновыг хармагц зог тусч эргээд зугтаачихъя гэж бодсон боловч түрүүчийн хөнгөн шингэн байдал алга болж, хөл нь уяатай юм шиг хүндэрч хөдлөлгүй харин Бессонов хэрхэн ойртож ингэж уулзсандаа бараг гайхаагүй бололтой сийрсэн малгайгаа аваад, бүсгүй лам нар шиг номуухан мэхэсхийн ёсолж байгааг духайн зогсож харлаа. 

	— Дарья Дмитриевна би өчигдөр эндүүрээгүй юм байна шүү. Тэр эрэг дээр та байсан юм уу? гэв. 

	— Тийм ээ би... 

	Бессонов толгойгоо унжуулан дуугүй байснаа Дашагийн хажуугаар хээр тал руу харж байгаад ийн хэлэв. 

	— Нар жаргаж байхад энэ тал дээр чинь бүр цөл дотор байгаа юм шиг болдог юм. Энд хүн ховоо ирдэг юм. Эргэн тойрон нэл агь шарилж, чулуу болчхоод үдшийн бүрэнхийд ертөнц дээр нэг ч хүнгүй болчих оо юу гэмээр болдог юм шүү гэж цагаан шүдээ яралзуулан байж инээв. Даша түүнийг зэрлэг шувуу шиг харж байв. Тэгээд Даша, түүнтэй зөрөг замаар хамт явав. Тэр талд хаа хаагүй исгэлэн үнэртэй өндөр шарилж нэл ургасан бөгөөд шарилж бүхний дор хараахан бүдэг байгаа сарны сүүдэр тусч байв. Тэдний толгой дээгүүр газар тэнгэрийн заагийн гэрэлд хааяа тод үзэгдэн хоёр сарьсан багваахай сүр сүр эргэлдэн нисэж байв. 

	— Дандаа л сэтгэл үймүүлж хуурч мэхлэхээс өөр юу ч алга. Хорхой хүргээд, даллаж дуудаж л байдаг юм, за тэгээд залилчихдаг юм даа гэж Бессонов хэлээд таягаараа, хөөрч амжаагүй байгаа сар луу зааж, — Харав уу яасан зальтай тогтсон эд вэ? Тэр чинь шөнөжин тор нэхнэ, зөрөг зам горхи болж хувираад, бут болгонд амьтан оршдог болж, хүүр ч гэсэн сайхан юм шиг, бүсгүй хүний царай далд утгатай болж үзэгдэнэ. Ер нь үнэндээ бүх цэцэн мэргэн гэдэг маань тэр заль мэх ч байж болох юм... Дарья Дмитриевна та чинь юун их жаргалтай хүн бэ, та мөн их жаргалтайяа гэв. 

	 Даша адрангуйгаар: 

	— Яагаад энэ чинь ов мэх болох бил ээ? 

	Миний бодлоор бол энэ чинь огт ов мэх биш. Зүгээр сар л гэрэлтэж байна гэж хэлэв. 

	— Дарья Дмитриевна, тийм нь ч тийм байлгүй яах вэ... «Хүүхдээрээ байна даа» Гэвч, «Бүр могойг л итгэдэггүй шиг» би түүнийг огт итгэдэггүйд л ов мэх байгаа юм. Ер нь ийм хоёр бодлыг яаж нийлүүлэх вэ? Үүний тул юу хийх вэ? Дурлал нийлүүлдэг юм гэж ярих юм. Та ер нь юу гэж бодож байна? гэв. 

	— Би мэдэхгүй. Юу ч гэж бодохгүй байна гэж Даша хэлэв. 

	— Дурлал ер хаанаас ирдэг юм бэ? Түүнийг яаж авчрах вэ? Ямар үгээр тангараглах вэ? Тоосон дотор хэвтчихээд: Бурхан тэнгэр минь надад дурлал явуулж өгөөч гэж хашхирах уу!.. гэж хэлээд Бессонов шүдээ ярзайтал аяархан инээв. 

	— Би цаашаа явахгүй, би далай руу очмоор байна гэж Даша хэлэв. 

	Тэд эргэж агь шарилжтай элслэг төвгөр дээгүүр явж байтал Бессонов санамсаргүй зөөлөн болгоомжтой дуугаар: 

	— Петербургт байхдаа таны манайд очоод хэлсэн үгийг би нэгд нэггүй санаж байна. Тэгэхэд би таныг айлгасан юм. (Даша цэх урагш хараад тун хурдан явж байв. Тэгэхэд намайг нэг юм сандруулсан юм... Таны тун гуа үзэсгэлэн ч биш... Харин таны дуу аялгаас ч сайхан дуу хоолой чинь над бүр гайхаш төрүүлсэн юм. Тэгэхэд би таныг хараад: та бол намайг аврах хүн байна. Нэг бол танд зүрхээ өгөөд өөрөө хоосорч номхон шударга болж таны гэрэлд дарагдъя. Нэг бол таны зүрхийг булааж болох сон бол уу? Тэгээд хэмжээлшгүй баяжих бол уу? гэж бодож байсан юм. Дарья Дмитриевна бодож үз л дээ. За одоо та ирээд байна тэгэхээр би тэр оньсогыг таах болжээ гэв. 

	Даша, түүнээс өрсөж элсэн товцог дээр гарав. Сарны гэрэл яралзан мяралзсан өргөн зам татуулж далайн нүсэр их усан дээр тусаад далайн захад тасарч алга болжээ. Яг тэр гэрэл дотор харанхуй сүүдэр тусжээ. Дашагийн зүрх тун их цохих тул гараараа нүдээ дараад: «Бурхан намайг үүнээс авраач» гэж бодов. Бессонов таягаараа элс рүү хэд дахин дүрж үзнэ. 

	— Дарья Дмитриевна минь зөвхөн шийдэх цаг болжээ. Та бид хоёрын нэг нь л энэ галд шатах болно... Та юу... Би юү... Бодож үзээд хариул даа... гэв. 

	— Ойлгохгүй байна гэж Даша огцом хариулав. 

	— Таныг хоосорч, цөлмөгдөөд, шатаж гүйцсэн хойно таны ёстой амьдрал эхэлнэ шүү. Дарья Дмитриевна... Энэ сарны гэрэлгүй сэн бол хуурахад тун амархан шүү нэг их сүйд болох юм огт байхгүй. Үүний тул яах вэ гэвэл зөвхөн нинжин бүсгүйн турьхан бүсийг л тайлах хэрэгтэй гээд Бессонов мөс шиг хүйтэн гараараа Дашагийн гарыг атгаж аваад түүний нүд өөд харав. Даша яаж ч чадалгүй зөвхөн нүдээ жартайлгаж байв. Хэсэг өнгөрч өгдөггүй минут дуугүй байснаа Бессонов арайхийн хэлжээ

	— Ер нь гэр гэртээ харьж унтана байгаа. Асуудлыг ч тал бүрээс нь хэлэлцэн ярилаа, тэгээд ч цаг орой болжээ. 

	гэв. 

	Бессонов, Дашаг зочид буудал хүргэж өгөөд эелдгээр хүндэтгэн ёслоод эсгий малгайгаа дагз руугаа болгон, зугаацаж байгаа хүмүүсийн бүдэг дүрсийг ажигласаар эрэг дагаж явав. Гэнэт зог тусан эргэж толгойгоо цагаан боолтоор боосон өндөр хүүхэн рүү ойртож очив. Бессонов таягаа мөрөн дээрээ тавьж үзүүрээс нь бариад: 

	— Нина, сайн байна уу гэв. 

	— Сайн, сайн байна уу. 

	— Чи ганцаараа эрэг дээр юунд зогсож байгаа юм бэ?

	— Яах вэ, зогсож л байна. 

	— Яагаад чи ганцаараа зогсож байгаа юм бэ?

	— Ганцаараа юм чинь ганцаараа байлгүй яах вэ гэж Чародеева аяархан мөртөө ууртай хэлэв. 

	— Арай одоо хүртэл уурлаж байгаа юм биш биз?

	— Үгүй хонгор минь. Аль эрт тайвширсан шүү гэв. 

	— Нина, манайд очъё гэж Бессоновыг хэлэхэд Чародеева толгойгоо гудайлгаж удаан дуугүй зогсож байснаа чичирсэн бүгт дуугаар хариулсан нь: 

	— Чи чинь солиороо юу? гэв. 

	— Чи, намайг солиорсныг мэдээгүй гэж үү?гээд Бессонов түүнийг сугадаж авахад Чародеева гараа угз татаж аваад тэдний араас дагаж багил хар усан дээгүүр гулсаж яваа сарны туяаг харан Бессоновтой зэрэглэн явав. 

	Өглөөгүүр Николай Иванович ирж Дашагийн хаалгыг болгоомжтой цохиж: 

	— Данюша бос, явж кофе ууя гэж дуудаж сэрээв. 

	Даша орноос бууж хөл, оймсоо харваас цөм саарал тоос болсон байв. Энэ чинь юу болоов. Бас өнөөх ой гутам зүүд зүүдлэгдээ юү? үгүй, үгүй, бүр ч муу юм болсон, зүүд биш шүү. Даша дөнгөн данган хувцаслаад усанд орохоор гүйж одов. 

	Түүнийг ус эцээж, нар шаржээ. Даша зөөлөн саглагар халатаа нөмөрч нүцгэн өвдгөө тэвэрч суухдаа энд ч олигтой юм болохгүй байхаа гэж бодож байв. 

	«Ер нь ухаангүй, аймтгай, хийх юу ч үгүй амьтан байна шүү. Дэндүү бардан зантай тэгээд бас юү хүсэж мөрөөдөж байгаагаа ч өөрөө мэддэггүй байна шүү. Өглөөгүүр нэг янз үдэш нэг янз боддог. Ёстой миний үзэн яддаг хүмүүс л иймэрхүү байдаг даа». 

	Даша толгойгоо унжуулан далай руу харж суухад нүдний нь нулимс ч гүйлгэнэж байв. Түүнд ийм их уйтгартай хачин байжээ. 

	«Юун их үнэ цэнтэй л юм хямгадаа гэж дээ. Энэ маань хэнд хэрэгтэй юм бэ? Ертөнц дээр нэг ч хүнд хэрэг болохгүй биз. Хэнд ч үнэхээр дурлаагүй байна шүү. Ер нь Бессонов зөв хэлсэн шиг байна. Нээрээ цөмийг нь шатааж түймэрдэж хаячаад эрүүл саруул хүн болсон нь дээр биз. Бессонов тэгье гэж дуудсан шүү дээ, өнөө орой тэднийд очиж... Ээ болъё!..». 

	Маш их халуун болсон учир Даша нүүрээ өвдөгтөө наав. Тэгээд цаашдаа ийм хоёрдмол бодолтой байж болохгүй нь илэрхий байв. Цааш нь тэвчишгүй болсон бүсгүйн байдлаас мултран гарах хэрэгтэй болжээ. Яавал ч яаг. 

	Даша ингэж гуньхран суухдаа бодсон нь: 

	«За эндээс явлаа гэж бодъё. Эцэг дээрээ очиж шороо тоос, ялаа батгана дотор очиж ороод намар болгоё. Тэгээд хичээл эхэлж, хоногтоо арван хоёр цаг ажиллах болно. Хатаж эрэмдэг зэрэмдэг л болно доо. Олон улсын хууль ёсыг цээжилчхээд үстэй даавуу банзал өмсөж явдаг: хүндэт бүсгүй - шүүгч Булавина л болно биз. Үнэндээ ч хүсмээр ч арга биш дээ». 

	Даша биедээ наалдсан элсийг сэгсэрч унагаагаад гэр лүүгээ явав. Николай Иванович амралтын торгон хувцас өмсөж дэвсэг дээр хэвтээд Анатоль Франсын хориотой роман уншиж байв. Даша түүний хажууд савлуурын үзүүрт сууж туфлиэрээ савлаж байгаад их бодол болсон янзтай хэлсэн нь: 

	— Та бид хоёр Катягийн тухай ярих гэсэн шүү дээ гэв. 

	— Тийм тийм. 

	— Николай минь, ер нь эмэгтэй хүний амьдрал тун хүнд байдгийг мэдэж байгаа биз. «Би ч гэсэн арван ес хүрчхээд байхдаа яахаа ч мэдэхгүй байна» гэв. 

	— Данюша чиний насанд юу ч бодолгүй дур зоргоороо л байх ёстой. Их юм бодвол хуурагдаж үлдэнэ гэж мэдээрэй. Ер нь чамайг ажихад чи тун цэвэрхэн болсон байна гэв. 

	— Ингэнэ ч гэж мэдсэн юм! Николай, чамтай яриад хэрэггүй юм байна. Дандаа л аль хэрэггүй юмыг тэгээд тун эвгүй хэлдэг хүн дээ. Чамайг ийм болохоор чинь Катя салсан байх гэв. 

	Николай Иванович Антоль Франсын романыг гэдэс дээрээ тавиад инээнгүүтээ бүдүүн гараараа толгойгоо салаавчлав. 

	— Хур бороо асгаж эхлэхэд бяцхан шувуу өөрөө гэртээ нисэж ирнэ биз. Катя яаж өдөө цэвэрлэж байсныг санаж байгаа биз?.. Би яалаа ч гэсэн Катюшад бас ч тун их хайртай юм. За яах вэ бид хоёр өр ширгүй, өглөг авлагагүй болсон юм гэв. 

	— Аа чи ингэж байдаг бий. Би ч гэсэн Катягийн оронд байсан бол чамайг бас л ингэх байсан даа... гээд Даша уурлан зайлж тагтны хайс налж зогсов. 

	— Гайгүй жаалхан томрохдоо гэр бүлийн амьдралын зовлон зүдүүр дэндүү сүрхий нарийн хандаж байвал хортой бөгөөд ухаангүй хэрэг гэдгийг мэдэх болно. Ингэж юмыг дандаа өсгөж товойлгож байдаг чинь танай булавиныхны зан шүү дээ. Юмыг үнэн мөнөөр нь шүү, тайвуун оролдох хэрэгтэй... гэв. 

	Тэгээд Николай Иванович санаа алдаж, хумсаа харж дуугүй хэвтэж байв. Саравчны хажуугаар хотоос шуудан авчирсан гимназын хөлөрчихсөн сурагч дугуйгаар явж өнгөрөв. 

	— Хөдөөгийн багш болно байгаа гэж Даша уруу царай гарган хэлэв. 

	 — Яана гэнэ ээ? гэж Николай Иванович тэр даруй асуув. 

	Даша хариу хэлэлгүй тасалгаа руугаа явав. Шуудангаас Дашад хоёр захиа авчирч өгсний нэг нь Катягаас, нөгөө нь ааваас нь иржээ. Дмитрий Степановичийн бичсэн нь: 

	«... Катюшкагаас ирүүлсэн захиаг чамд илгээв. Би түүнийг уншсан надад эвгүй санагдлаа. Гэвч яахаа өөрөө мэднэ биз. Манай үүгээр цөм хуучин янздаа байна. Тун халуун байна. Түүнээс гадна Семен Семенович Говядинг өчигдөр хотын цэцэрлэг дотор согтуучууд зодсон боловч юунаас болсныг тэр нууж байна. За ийм л сонинтой даа. Бас нэг Телегин гэдэг хүнээс чамд ил захидал ирүүлсэн. Би түүнийг гээчихжээ. Тэр хүн чинь бас Крымд ч гэл үү, хаана байгаа гэсэн байв даа». 

	Даша энэ сүүлийн бадгийг тун анхааралтай уншаад гэнэт зүрх нь айхавтар цохиж халаг хуухай болж өсгийгөөрөө шал дэвсэлж «Крымд ч гэл үү, хаана байгаа гэсэн байв даа» гэнэ шүү юунд нь ч баярлах билээ гэж бодов. Аав ч үнэхээр зовлонтой салан задгай, өөрийгөө л эрхэмд үздэг хүн шүү. Даша эцгийнхээ захидлыг хумхиж атгачхаад бичгийн ширээний дэргэд эрүүгээ тулж удаан суув. Дараа нь Катягаас ирүүлсэн захидлыг уншиж эхлэв. 

	«Данюша, миний хойноос дагаж явдаг хүний тухай чамд бичсэнийг чи санаж байгаа биз. Өчигдөр орой Люксембургийн цэцэрлэг дотор тэр хүн миний хажууд ирж суулаа. Би эхэндээ айж байснаа дүүрсэн хэрэг гээд л сууж байлаа. Тэгэхэд тэр хүн: «Би таныг шувт мөрдөж явсан. Таны нэр усыг ер нь таны хэн болохыг би мэднэ. Тэгж байгаад би танд дурлачихлаа. Энэ маань тусгүй юм боллоо. Та надаас айх хэрэггүй. Яагаад гэвэл би ганц бие хөгшин хүн. Би цээжний бэтэг өвчинтэй хүн байгаа юм. Хэдийд ч үхэж магадгүй амьтан даа, ийм л аз жаргалгүй хүн дээ гэв. Би түүнийг харахад тэр их сэмбэгэр сууна, нүүр нь хар бөгөөд хачин гонзгой юм. Түүний хацрыг дагаж нулимс гоожиж байв. Дараа нь тэр хүн толгойгоо сэгсрэн байж. «Ээ таны царай яасан янаг сайхан, мөн их сайхнаа» гэж хэлэв. Тэгэхэд нь би: «Намайг дахин битгий мөрдөөрэй» гэж хэлүүтээ босоод явах гэж бодсон боловч, тэр хүн тун өрөвдөлтэй санагдахад би түүнтэй ярилцаж суулаа... Тэр хүн толгойгоо дохилж нүдээ аниад сонсож суув. Тэгээд юу гэж бодно. Данюша минь өнөөдөр тэр хүний сууж байсан газрын хашаа цэвэрлэгч гэсэн бил үү дээ нэг эмэгтэйгээс захидал авлаа. Тэр хүүхэн «тэр хүний даалгавраар» өнөө шөнө түүнийг үхсэн тухай надад мэдэгдэж яваа юм гэнэ... Ингэхэд юун их аймшигтай байсан гэж бодно... Одоо би захидлаа бичиж байхдаа цонх руу очиж харахад гудамжинд мянга түмэн чийдэн асаж, сүйх тэрэгнүүд давхиж, хүмүүс модны завсраар сүлжилдэн яваа харагдана. Бороо орсны дараа манантай байна. Ер нь энэ бүгд надад өнгөрч, үхсэн юм шиг санагдана. Энэ хүмүүс ч үхсэн юм шиг санагдаж би өнгөрч дууссан юм харж байгаа шиг болох юм. Ингээд харж байхдаа юу болж байгааг ч ойлгохгүй юм. Зөвхөн л цөм дуусжээ гэж бодох юм. Миний байдал эвгүй л байх шиг. Заримдаа хэвтэж байхдаа амьдрал минь яаж өнгөрөөв гэж өрөвдөөд уйлдаг болжээ. Ямар ч гэсэн жаргал цэнгэл, ойр дотнын хүмүүс байсан боловч ор мөргүй болжээ... Зүрх минь ч турьхан болж хатаж гүйцжээ. Даша минь ямар нэгэн их гаслан зовлон учрах бололтой байна, энэ ч онд цөм тун зохисгүй амьдарч байсны маань лай биз дээ. Би түүнийг бүр мэдэж байна» гэж бичжээ. 

	Даша энэ захидлыг Николай Ивановичид үзүүлэв. 

	Николай Иванович уншиж байхдаа санаа алдах гэснээ больж Катяд буруу юм хийсэн гэж өөрийгөө дандаа зэмлэж байдаг тухай ярив. 

	— Бид зохисгүй шалиг амьдарч байна гэж би мэддэг байсан юм. Зай завсаргүй тэр зугаа цэнгэл цөхрөлөөр тэсрэх байсан юм. Гэвч миний ч, Катягийн ч бас бидний бүх танил нөхдийн ч амьдралын хийдэг юм нь зугаа цэнгэл байхад би яах ч аргагүй байсан юм даа. Энд байхдаа далайн усыг харахад минь: газар хагалж, мал хариул, нүүрс малтаж, төмөр давтаж, юм нэхэж барьж босгож байдаг өөр нэг Орос орон байдаг байна. Бас энэ бүгдийг захиран хийлгэж байдаг хүмүүс байдаг байна. Харин бид бол ямар нэгэн гурав дахь хүмүүс, тус орны оюун ухааны язгууртнууд болох сэхээтэн бөгөөд дээр хоёр Оросын алинд нь ч хамаагүй хүмүүс юм. Энэ Орос орон биднийг тэжээн тордож байна. Бид нар бол цаас эрээчигчид мөн. Энэ чинь ёстой эмгэнэлт зүйл мөн. Жишээ нь би, идэшний ногоо тарих юм уу ямар нэгэн ашиг тустай юм хийх гээд үзье л дээ. Юу ч бүтэхгүй. Би энэ яваа насандаа цаас эрээчихээс өөр аргагүй болжээ. 

	Бид ном бичиж, үг яриа хийж, улс төрийн бодлого боловсруулдаг ч гэсэн, бид ингэж биеэ шаналгадаг боловч энэ маань мөн л цаг нөхцөөх зүйл болно. Ингэж цэнгэж зугаалж байсан явдал Катягийн санаа сэтгэлийг нь хоосруулж дуусжээ. Ингэх л ёстой байсан юм... Катя юутай нинжин, үзэсгэлэн гуа, төлөв номхон хүүхэн байсны нь чи мэддэг ч болоосой доо! Би, түүнийг чинь самууруулж, цөлбөсөн юм... Чиний зөв. Түүний хойноос явах хэрэгтэй... гэв. 

	Катягийн хойноос тэр хоёулаа явахаар шийдсэн бөгөөд гадаадад нэвтрэх паспорт бичиг авмагц даруй явахаар тогтжээ. Үдийн хоолны дараа Николай Иванович хот руу явж, Даша гэртээ үлдээд сийрсэн малгайгаа аян замд тохируулж засах гээд бүр эвдээд шивэгчин хүүхэнд бэлэглэжээ. Дараа нь эцэгтээ захиа бичээд үдэш бүрэнхийд орондоо орж хэвтэхэд нь гэнэт тун их эцэж ядраад алгаа хацартаа наалдуулж далай улам улам холдох мэт, улам сайхан шуугьж байгааг зүүрмэглэн бүдэг бадаг сонсож байжээ... 

	Тэгж байтал ямар нэгэн хүн түүний дээрээс өнгийх шиг болоод нүүрэн дээр нь байсан бөөн үсийг зайлуулаад нүд, хацар, уруул амыг нь нэг амьсгаагаараа зөөлөн үнсэв. Ингэж үнсэхэд Дашагийн бүх бие нь бадайрч сайхан болж аажим сэржээ. Нээлттэй цонхоор ганц нэгэн одод харагдаж зөөлөн салхи орж захидал бичсэн цаасыг сэвэлзүүлнэ. Дараа нь байшингийн туурганы цаанаас нэгэн хүний дүрс гарч ирээд цонх түшиж Дашаг харав. 

	Тэгэхэд нь Даша бүр сэрж өндийж суугаад гараа цээжиндээ авчирч товчлоогүй платиа даржээ. 

	— Танд юу хэрэгтэй вэ? гэж Даша аяархан асуув. 

	— Би таныг эрэг дээр хүлээж ядлаа. Та яагаад очсонгүй вэ? Айгаа юу? гэж нөгөө хүн маань Бессонов шиг дуугарав. 

	Даша дуугүй байж байснаа: 

	— Тийм ээ айж байна гэж хариулав. 

	Тэгэхэд нь Бессонов цонхоор орж ирээд замд нь байсан ширээг түлхэж зайлуулан ор руу ойртож ирэв. 

	— Би тун муухай шөнө өнгөрөөлөө шүү. Би боож үхэх гэж бодлоо. Ер нь танд намайг өрөвдөх сэтгэл байна уу? гэв. 

	Даша толгойгоо сэгсэрч байсан боловч үг хэлэх гэхэд ам нь нээгдсэнгүй. 

	— Дарья Дмитриевна, та сонсооч өнөөдөр эсэн боловч маргааш, нэг жилийн дараа энэ явдал хэзээд тохиолдоно шүү. Би тангүйгээр байх аргагүй байна. Намайг хүн дүрсээ алдахгүй байлгахыг бодож үзээч дээ гэж аяархан, сөөнгө дуугарч ярих бөгөөд Дашад тун ойртов. Даша гэнэт гүнзгий огцом шүүрс алдаад мөн л түүний нүүрэн өөд харсан хэвээр байв. 

	— Өчигдөр миний танд ярьсан зүйлүүд цөм худал... Би тун их зовж байна... Таныг бодохгүй байх чадал надад алга... Миний эхнэр болж үзээч дээ... гэв. 

	Бессонов, Дашагийн үнэрийг амьсгалж дээрээс нь бөхийж ирээд гараараа хүзүүдэж аваад уруулдаа шахаж наав. Даша түүний цээж өөд тулж гэдрэг нь түлхэж байсан боловч гар нь нугарчхав. Тэгэхэд нь мэлэрч гайхсан санаанд нь: 

	«Энэ чинь л миний айдаг мөртөө хүсдэг байсан зүйл мөн дөө, гэвч ингэвэл амиа хорлосонтой адил биз» гэсэн бодол орж тайвшрав. Даша нүүрээ зайлуулж авахад Бессонов архи ханхлуулан түүний чихэнд нэг юм шивнэж байгааг сонсов. Тэгээд «Катяг бас л ингэсэн байх даа» гэж бодохтой зэрэг бүх бие нь илт хүйт даах шиг болж, архины үнэр, ой гутам юм шивнэж байгаа нь улам тодорхой болжээ. 

	— Тавиач гэж хэлээд Даша, Бессоновыг хүчтэй түлхэн зайлуулж хаалга руу ойртож очсон хойноо сая захаа товчилжээ. 

	Тэгэхэд нь Бессонов улайрч Дашаг гараас нь барьж татаж авчраад хоолойг нь үнсэж гарчээ. 

	Даша уруулаа зууж, дуугүй ноцолдож байв. Харин түүнийг Бессонов өргөж аваад явахад Даша хурдан хэлсэн нь: 

	— Үхвэл ч үх, амьд яваа насандаа хэзээ ч үгүй гэж мэдээрэй гэв. 

	— За яарсны хэрэггүй байжээ гэж Бессонов хэлэв. 

	— Та надад ой гутам санагдаж байна гэж Даша хариулав. 

	Бессонов тэр дороо сандлын нуруу дэрлэж суухад Даша түүнд: 

	— Та чинь солиорчих оо юу... Зайлаач... гэж хэд дахин хэлэв. Бессонов сая л нэг ойлгож босоод цонхоор болхи хүнд байдалтай давж гарав. Даша цонхныхоо хаалтыг хааж аваад харанхуй тасалгаа дотор алхалж байв. Энэ шөнө эв хавгүй өнгөрлөө. 

	Хар өглөөгүүр Николай Иванович нүцгэн хөлөөрөө шал алгадаж Дашагийн хаалган дээр ирээд нойрмог дуугаар. 

	— Даша чиний шүд өвдөө юү ? гэж асуув. 

	— Үгүй. 

	— Шөнө юун чимээ гараад байв аа?

	— Мэдэхгүй гэж Дашаг хэлэхэд Николай Иванович «сонин юм байна даа» гэж бүгт хэлээд явжээ. Даша сууж ч чадахгүй, хэвтэж ч чадахгүй болоод зөвхөн шүдний өвчин шиг муухай зүйлийг мартах гэж хаалга цонх хоёрын хооронд л нааш цааш хөлхөж байв. Харин Бессонов, түүнтэй хавьтсан бол бүр зүгээр байх сан биз. Тэгээд өнөөх наранд гялалзаж байсан цагаан галт онгоц ба бас Дашаг дурлачихжээ гээд л улиглаж улиас модон дотор дуугарч шувт худал хэлж байсан гологдсон тагтааг бодоход зүрх нь өвдөх шиг болж байжээ. Бүдэг бадаг гэгээнд цайран харагдагч ор дэвсгэр буюу хүний нүүр нохойн хоншоор шиг болж харагдсан тэр аймшигтай байрыг харахад ийм юм мэдээд ч амьдарч болохгүй гэж Даша мэджээ. Ямар ч гал усны гашуун зовлон эдэллээ гэсэн зөвхөн ийм муухай юмыг л үзэхгүй юм сан гэж бодно. Толгой нь янгинаж өвдөөд, нүүр, хүзүү, ер нь бүх биеэсээ аалзны шүлс арчиж хаях гэж байгаа юм шиг болж байв. 

	Тэгж байгаад арайхийж цонхны хаалтын завсраар орж байгаа гэрэл бүр хурц болж байшин дотор үүд хаалга дуугарч эхлээд «Матреша ус авчир» гэж нэг хүний цангинаж дуугарах сонсогдов. Николай Иванович сэрчхээд туурганы цаана шүдээ цэвэрлэж байв. Даша нүүрээ халти мөлт угааж малгайгаа нүд рүүгээ буулгаж өмсөөд эрэг дээр гарч очлоо. Далай сүү шиг цайрч, элс нойтовтор бөгөөд замаг үнэртэж байв. Даша хээр тал руу очиж замаар гэлдэрч явав. Өмнөөс нь нэг морь хөллөсөн тэрэг тоос бужигнуулан ирж явав. Тэрэгний өмнө нь татар хүн жолоо барьж, хойно нь нэг нэл цагаан хувцастай өргөн бадир хүн сууж явав. Даша (эцэж ядарсандаа, наранд гялбасандаа нүд нь анилджээ) тэр хүнийг мөчид хараад: «Нэг сайхан жаргалтай хүн явж байна даа, за яах чив дээ жаргалтай сайхан л байг» гэж бодоод замаас зайлжээ. Гэнэт өнөөх тэргэн дээрээс сандарсан дуугаар: 

	— Дарья Дмитриевна! гэж дуудав. Нэг хүн үсрэн буугаад гүйж айсуй. Тэр дууг сонсохтой зэрэг Дашагийн зүрх нь оволзож, хөл нь туйварч нугарах шахав. Даша эргэж харвал түүний өмнөөс цэнхэр тунгалаг нүдтэй, наршиж түлэгдсэн царайтай, сэтгэл нь их хөдөлсөн Телегин гүйж яваа нь Дашад гэнэт тун их дотно санагдсан тул гараа түүний цээжинд эрс хүргэж нааж, нүүрээ нааж хүүхэд шиг чанга уйлав. 

	Телегин түүний мөрнөөс нь чанга тэвэрч байв. Тэгээд Дашаг үгээ цувуулан нэг юм хэлэх гэж оролдож байхад нь Телегин: 

	— Дарья Дмитриевна гайгүй, тэр чинь онц биш, дараа болъё... гэв. 

	Телегиний цагаан зотон пиджакийн нь энгэр Дашагийн нулимсанд нороход Дашагийн дотор ч онгойжээ. 

	— Та манайд очихоор явж байсан биз? гэж Дашаг асуухад нь: 

	— Тийм ээ, Дарья Дмитриевна би тантай салах ёс гүйцэтгэх гэж явсан юм... Таныг энд байгаа гэж дөнгөж өчигдөр сонсоод салах ёс гүйцэтгэх гэж яваа нь энэ дээ... 

	— Салах ёс гүйцэтгэх гэнэ үү?

	 — Цэрэгт татаж байна шүү дээ, яах ч аргагүй байна гэв. 

	— Цэрэгт татаж байна гэнэ ээ?

	— Ер нь та юу ч дуулаагүй гэж үү дээ?

	 — Үгүй. 

	— Дайн болж байгаа юм байх аа, мэдэв үү. 

	Даша түүний өөдөөс харж дэмий анивалзаж байснаас биш энэ минут зуур юу ч ойлгосонгүй... 

	
XIV

	«Слово народа» гэдэг том либерал сонины эрхлэгчийн албан тасалгаанд редакцын газрын онц хуралдаан болж байв. Тэгээд өчигдөр архи дарсны зүйл худалдах явдлыг хуулиар хориглосон учраас редакцын газрын үдийн цайн дээр тогтсон заншлаас гадуур коньяк, ром гэдэг архи нэмж барьжээ. 

	Сахал самбай болчихсон бүдүүн бүдүүн либералууд том зөөлөн сандалд шигдэж суугаад тамхи татаж өөрсдөө яах аргагүй болсноо мэдэж байв. Сонины залуу ажилтнууд цонхон дээр сандайлах буюу зарим нь оппозицийн тулгуур гэж нэрлэдэг бөгөөд нэг нэртэй зохиолч тэр диван дотор бясаа байдаг юм гэж эвгүй нэрлэж ч байсан алдартай ширэн диван дээр сууцгааж байв.. 

	Эрхлэгч нь болох англи маягтай, буурал толгойтой, улаан хацартай мундаг эр бүх либерал сонин хэвлэлийн баримтлах чигийг гаргаж өгсөн бол уу гэмээр бөгөөд үнэндээ ч тийм сайхан үгнийхээ нэгийг тод тодорхой дуугаар үг үсэг гээлгүй ярьж байв. 

	— Хаант засгийн оппозицаас нэг ч алхам. ухрахгүй дагаж байгаад Орос улсын бүрэн бүтэн байх байдалд аюул занал учраад байхад гараа тэр засагт сунган өгөх хэрэгтэй байгаад манай зорилтын нарийн бэрх оршиж байна. Манай дохио илэн далангүй үнэн шударга байх хэрэгтэй. Орос орныг дайнд татаж оруулсан хаант засгийн буруугийн тухай асуудал энэ чухал үед хоёрдугаар зэргийн асуудал мөн. Бид юу боловч ялах хэрэгтэй харин дараа нь гэмт этгээдүүдийг шийтгэнэ. Ноёд оо, биднийг ингэж ярилцаж байхад Красноставын дэргэд цус асгаруулсан тулалдаан болж манай цөмөрсөн фронт руу манай гвардийг оруулж байна. Тулалдааны шувтарга одоогоор мэдэгдэхгүй байна, гэвч Киевт аюултай байгааг бодож санах ёстой юм. Дайн гурав дөрвөөс илүү сар үргэлжлэхгүй нь эргэлзээгүй бөгөөд түүний шувтарга ямар ч байлаа гэсэн бид тэргүүнээ бардам өргөж байгаад: хүнд хүчир үед бид та нартай хамт байлаа, одоо та нараас хариу шаардаж байна гэж хэлэх ёстой гэв. 

	Редакцын газрын ахмад гишүүдийн нэг болох орон нутгийн захиргааны талаар бичдэг Белосветов гэдэг хүн тэвчиж ядан сэтгэл их хөдөлсөн учир асуусан нь: 

	— Хаант засаг байлдаж байхад бид юунд хэрэгтэй юм бэ, гараа тэгж сунгадаг нь ч юу бил ээ? Алсан ч ойлгохгүй юм байна даа. Хар ухаанаар бодож үзэхэд ийм гэмт хэрэгт бид орохын хэрэг алга, ер нь бүх сэхээтэн орохын хэрэг алга. Хаад тэгж л хүзүүгээ булгалж байг, харин бид хожно шүү гэв. 

	— Ноёд минь ер нь хоёрдугаар Николайд гараа сунгаж л байдаг чинь тусгүй байна. Унтаж байхдаа хүйтэн хөлсөө л асгаруулж дампуурч байна шүү дээ... гэж сухаарны4 таваг дотроос бин шилэнгүүтээ тэргүүн өгүүлэл бичдэг Альф гэдэг хүн бүгт хэлэв.

	Тэр даруй хэд хэдэн хүн: 

	— Биднийг хаант засагтай эвлэрүүлэх явдлыг албаар тулгадаг ч горьгүй биз, тийм нөхцөл хаа байх бил ээ... гэж хэлэв. 

	— Ер нь энэ чинь юу болох нь тэр вэ? бууж өгч байгаа юм уу? гэж би асууж байна шүү, 

	— Бүх дэвшилт хөдөлгөөн шившигтэйгээр төгсөх нь энэ үү?

	— Ноёд оо, энэ дайны зорилгыг хэн ч гэсэн надад тайлбарлаж өгөөсэй гэж би хүсэж байна?

	— Германчууд хүзүүг чинь хугалсан хойно л мэднэ дээ. 

	— Ээ өвгөн гуай та чинь үндэсний үзэлтэн шив дээ?

	— Би зүгээр л цохигдохгүйг хичээдэг хүн. 

	— Цохихдоо хоёрдугаар Николайг цохихоос биш таныг цохих юм биш шүү дээ. 

	— Уучлаарай... Польш яагаа вэ? Волынь яагаа вэ? Киев яагаа вэ?

	— Хэчнээн их л цохигдвол, хувьсгал төчнөөн хурдан гарна шүү дээ. 

	— Тэгвэл би таны ямар ч хувьсгалын оронд Киевийг барьж өгөхгүй хүн шүү... 

	— Петр Петрович гуай та чинь ичиж үзээч дээ... гэв. 

	Эрхлэгч арайхийж хүмүүсээ дэглэм горимд оруулж аваад цэрэг дайны байдалтай холбогдсон хуулийг баримтлан цэргийн чандлага засаг төрийн эсрэг өчүүхэн ч хандвал өчнөөн их хүч гаргаж бий болгосон тус сониныг хааж орхиод чөлөөт үг хэлэх ул мөр алга болно, гэж тайлбарлан хэлэв. 

	—... Учир иймд тус хүндэт хурлаас болох зохих үзэл олохыг уриалж байна. Би өөрийн зүгээс хэдийгээр эрс тэс бодол болж магадгүй боловч энэ дайныг түүний бүх уршиг холбогдлын хамт бид зөвшөөрч хүлээх ёстой гэж бодож байна. Дайныг өргөн олонд тун их цуутай байгааг бүү мартаарай. Энэ дайныг Москвад эх орны хоёрдугаар дайн гэж зарласан бөгөөд эзэн хааныг Москвад бараг халуунаар угтаж авсан байна билээ гэж хэлээд эрхлэгч сэмхэн инээмсэглэж нүдээ доош буулгав. 

	— Жирийн ард иргэдээс дайчлах явдал бодож санаснаас илүү их амжилттай явагдаж байна... гэв. 

	— Василий Васильевич ээ, та чинь наргиж байна уу, үгүй юү? гэж Белосветов бүр өөр дуугаар асуув. — Та чинь ертөнцийг үзэх бүхэл бүтэн үзлийг сүйтгэж байна шүү... Засаг төрд очиж тусал гэлээ? Харин Сибирьд ялзарч байгаа Оросын арван мянган тэргүүний хүмүүсийг яах гээв... Бас ажилчдыг буудсаныг яах гээ вэ? Одоо цус нь ч хатаагүй байгаа шүү дээ гэв. 

	Энэ бүгд нь хэдийгээр тун энэрэнгүй сайхан яриа байсан боловч засгийн газартай эвлэрэх нь гарцаагүй гэдэг нь бүгдэд илэрхий болсон бөгөөд харин Хэвлэлийн газраас «Германы харгис довтолгоо учраад байгаа үед бид нэгдмэл фронтод эгнэн нягтрах хэрэгтэй» гэж эхэлсэн тэргүүн өгүүлэл авчрахад тэр хурал боолтыг дуугүй байж сонсоход зарим нэг нь тээнэгэлзсэн бололтой санаа алдаж зарим нь «ийм юм үздэг байна аа» гэж гайхсан байдалтай хэлнэ. Белосветов ухасхийн босож тамхины үнс болчихсон хар хүрмийнхээ бүх товчийг товчилсноо явсангүй, эргэж сандалд шигдэн суув. Дараагийн дугаарыг «Эх орон аюулд учирлаа. Буу зэвсэг барьцгаагтун!» гэсэн гарчигтай өрүүлсэн байв. 

	Гэвч бүгдийн нь дотор бүрхэг бүдэг, түгшүүртэй байжээ. Яагаад Европын бөх бат энх тайван хорин дөрвөн цагийн дотор бут үсэрч алга болов, яагаад «Слово народа» сониноор өдөр бүр засгийн газрын нүд рүү чичлүүлж байсан Европын соёлч ёс маань хүүхдийн тоглоом шиг болж хоцров (ном хэвлэл, цахилгаан, бүр ч радийг нээж олсон биш бил үү), гэтэл одоо цардмал түрхсэн цамц дотроос өнөөх л адгуусархуу, шийдэм барьсан үстэй хүн гарч ирдэг цаг болжээ, үгүй ийм юмыг редакцын газар эзэмшихэд тун бэрх бөгөөд зөвшөөрөхөд дэндүү харамсалтай ажээ. 

	Зөвлөгөөн дуу шуугүй, хөгжил баясгалангүй төгсжээ. Догь зохиолчид Кюба гуанзанд очиж өглөөний цай уухад залуучууд нь мэдээний эрхлэгчийн тасалгаанд цугларав. Ард түмний янз бүрийн хэсэг, давхаргын санаа сэтгэлийг тодорхой судлахаар тогтжээ. Антошка Арнольдовт цэргийн чандалгын тасгийг хариуцуулсан учир тэр нь шалавхан урьдчилгаа мөнгө аваад хурдан морь тэргэнд сууж Невскийн өргөн гудамжаар «шудруулан» жанжин штабт очжээ. 

	Жанжин штабын хэвлэлийн хэлтсийн эрхлэгч хурандаа Солнцев Антошка Арнольдовыг албан тасалгаандаа хүлээж аваад бүлтгэр тунгалаг, хөгжил баясгалантай нүдээр түүнийг сайн харж байгаад яриаг нь сонсов. Антошка ямар нэгэн үлгэрийн баатар шиг, чөлөөт хэвлэлийн шилбүүр болсон арслан шиг царайтай генералтай уулзана гэж бодож ирсэн маань өөр болж харин түүний өмнө цэвэрхэн, боловсрол хүмүүжилтэй бөгөөд хүнгэнэж дүнгэнэх ч үгүй, юу ч дарж таслах гэлгүй байгаа хүн сууж байгаа нь хааны ердийн хөлсний хүмүүсийн тухай ойлголттой нэг л уялдаж өгөхгүй байжээ. 

	Хэвлэлийн төлөөлөгч Арнольдов руу нүдээ салгалгүй шувт харж байгаад: «Пиджак чинь богинохон юм, шаахай чинь шар юм, хамар дээр чинь хөлс бурзайчхаж, шинжгүй царайтай эр байна, айж байна гөлөг минь» гэж түүнд хэлэх гэж байгаа юм шиг нэгдүгээр Николай хааны бараан өнгөтэй том босоо зураг руу Арнольдов халти хялайж хараад: 

	— За тэгээд хурандаа та миний цухуйлгасан асуудлуудыг өөрийнхөө итгэл төгс саналаараа гийгүүлж өгөхөөс татгалзахгүй биз дээ гэж хэлээд: — Цагаан сараар манай цэрэг Берлинд орно гэдэгт би огт эргэлзэхгүй байна. Гэлээ ч гэсэн манай редакцын газар зарим нэг гол төлөв хувийн асуудлыг сонирхож байна гэв. 

	Тэгэхэд нь хурандаа Солнцев түүний үгийг эелдэг нь аргагүй тасалж аваад: 

	— Миний бодоход Оросын нийгэм энэ дайны хэр хэмжээг хангалтгүй үнэлж байх шиг байна. Манай ялгуусан армийг Берлинд орох тухай таны тэр сайхан хүслийг би баяртайгаар талархахгүй байж болохгүй. Гэлээ ч гэсэн хэлэхэд амархан хийхэд хэцүү нь аюултай байгаа юм. Одоо үед хэвлэлийн чухал зорилт бол нийгмийг манай улсад учрах гэж байгаа аюул занал болоод бид бүгд үзэх гэж байгаа их үхэл зовлонг бодох бодолд бэлтгэж дасгаж өгөх явдал мөн гэж би хувьдаа үзэж байна гэв. 

	Антошка Арнольдов тэмдэглэлийн дэвтрээ доош буулгаж хурандаа өөд үнэмшихгүй янзтай харна. Солнцев цааш нь үргэлжлэн:

	— Бид энэ дайныг хүсэж гуйгаагүй, одоохондоо хориглон байлдаж байна. Германчууд их бууны тоо ширхэг, хилийнхээ орчим байгаа их олон төмөр замаараа биднээс давуу байна. Хэдий тийм боловч бид дайсныг хилдээ оруулахгүйн тул аль болж бүтэх юм бүхнийг хийх болно. Оросын цэрэг хүлээсэн үүргээ гүйцэтгэж байна. Гэвч манай бүх нийгэм бас л эх орондоо үүрэгтэйгээ ухамсрах юм бол тун сайн болох биз гээд Солнцев хөмсгөө дээш болгож — зарим хэсэг хүмүүсийн дотор эх оронч үзэл нэлээд, нарийн төвөгтэй болсныг би ойлгож байна. Гэвч аюул занал тун хурц сүрхий байгаа болохоор аливаа маргаан, өгөө авааг сайн цаг ирэх хүртэл хойшлуулна байх гэж би шууд итгэж байна. Оросын эзэнт улс арван хоёрдугаар онд ч ийм хурц түгшүүртэй байж үзээгүй юм. Таны тэмдэглэж дурдвал зохих зүйл иймэрхүү байна гэж би бодож байна. Харин, манай засгийн газрын мэдэлд байгаа цэргийн эмнэлгүүд нь бүх шархдагсдыг багтааж чадахгүйг мэдэгдвэл зохино. Ийм учраас нийгэм энэ талаар туслахад бэлхэн байх хэрэгтэй юм... гэлээ. 

	— Уучлаарай хурандаа, шархдагсдын тоо хэд байхыг би мэдэхгүй юм. 

	Солнцев бас хөмсгөө дээш өргөж: 

	— Ойрын долоо хоногоос мянга хоёр зуун тавь юм уу мянга гурван зуун хүн шархадна гэж бодох ёстой. 

	Антошка Арнольдов тэр тоог бичиж аваад шүлсээ залгиж, бүр ч хүндэтгэсэн дуугаар: 

	— Тэгвэл алагдагсдын тоо хэд болох бол? гэж асуув. 

	— Шархдагсдын таваас арван хувийг л гэж бид боддог юм даа. 

	— Аа тийм байж, танд их баярлалаа. 

	Солнцевыг босоход Антошка Арнольдов түүний гарыг хурдан барьж ёслоод царс модон хаалгыг нь нээж гарахдаа бас тэнд орж явсан өчигдрөөс хойш архи уугаагүй яваа сүрьеэ өвчинтэй сэгсгэр үстэй сэтгүүлч Атланттай мөргөлджээ. 

	Атлант цамцныхаа бохир заваан энгэрийг гараараа хааж байгаад: — Хурандаа, би дайны тухай л тантай уулзах гэж явна. За ямар шүү байна, Берлинийг хурдан авах уу? гэж асуув. 

	Арнольдов жанжин штабаас ордны талбай дээр гарч очоод эсгий л малгайгаа өмсөж баахан анивалзаж зогсов. 

	— Муусайн хөгшин золбингууд ялахаа хүртэл дайтна гэдэг бил үү, гайгүй бид одоо та нарт «унах» гэж юу байдгийг харуулна даа гэж шүд зууж бүгт хэлэв. 

	Александрын мундаг бал чулуун баганатай цэвэрхэн угаачихсан, том талбай дээгүүр сахал самбайдаа дарагдчихсан эв хавгүй тариачин эрчүүл энд тэндгүй явна. Командлах огцом дуу сонстож байлаа. Тэд тариачин эрчүүл жагсаад гүйж байснаа болиод нам хэвтэж байв. Нэг газар тавиад эрчүүл гудамжнаас босож «ура» гэж уван цуван хашхиралдаад бүдчин гүйлдэхэд «Зогс! Номхон... Муусайн гөлөгнүүд!..» гэж сөөнгө дуугаар дүрэмдэн хашхирч байв. Өөр нэг газарт: «Гүйж очоод цээжин бие рүү нь хутга, жадаа хугалчихвал мөрлөвчөөр нь цохь» гэж байгаа дуулдана. 

	Эд бол хоёр зуун жилийн өмнө энэ хотыг барих гэж энд ирж байсан өнөөх л туужуу шиг сахалтай, дал мөр нь шорвог хөлсөнд нэвтэрчихсэн, бээвгэр тариачин эрчүүл л байв. Одоо чичрэн донсолсон эзэнт улсын баганыг түшүүлэх гэж дахин энд дуудаж авчирсан ажээ. 

	Антошка бичих гэж байгаа өгүүллээ шувт бодсоор явж Невскийн өргөн гудамж руу эргэж оров. Гудамжны голоор намрын салхи шиг улих мэт дуутай хөндлөн лимбэний аяар үүрэг, тогоо, хүрз сэлт аяллын бүрэн хэрэгсэлтэй явган цэргийн хоёр суман явж байв. Цэргүүдийн өргөн шанаатай нүүр царай нь ядрангуй бөгөөд замын тоосонд дарагджээ. Ногоон цамц дээр зөрүү давхар мөрөвчтэй шинэхэн суран бүс бүсэлсэн жижигхэн биетэй офицер байн байн эргэж жагсаал өөд харж өлмий дээрээ зогсон нүдээ бүлтийлгэн байж «Баруун мөр түрүүлээд! Баруун мөр түрүүлээд!» гэж командална. Невскийн өргөн гудамжинд орж ирэхэд гоё сайхан сүйх тэрэг давхилдаж шил толь гялалзсан тэр гудамж зүүд шиг байв. «Баруун мөр түрүүлээд! Баруун мөр түрүүлээд! Баруун мөр түрүүлээд» гэж командалж байгаа жижигхэн офицерын араас дуулгавартай номхон бөгөөд хүнд хөлтэй эрчүүл нэгэн жигд ганхалзан дагаж явна. Тэднийг хөөс цацруулсан хатиртай хар морь хөллөсөн тэрэг гүйцэж ирэв. Өргөн бөгстэй тэрэгч мориныхоо амыг татаж зогсоход гуа сайхан хатагтай өндийж, явж байгаа цэргүүдийг харна. Түүний цагаан бээлийтэй гар цэргүүдийн төлөө залбиран тоонолжилж байв. 

	 Цэргүүд явж өнгөрөхөд тэдний араас бөөн сүйх тэрэг даллан нөмөрч явав. Гудамжны довжоон дээр халуун бөгөөд хөл үймээн ихтэй ер нь цөм нэг юм хүлээж байгаа юм шиг байв. Зорчигчид зогсож ямар нэг яриа хөөрөө чагнаж. чихэлдэж байгаад асууж лавласнаа сэтгэл нь хөдөлсөн янзтай болж бас өөр цугларсан хүмүүс дээр очно. 

	Замбараагүй хөл үймээн баахан цэгцэрч бөөгнөрсөн хүмүүс маань Невскийн өргөн Морская гудамж руу очиж бүр ч гудамжны голоор явж байв. Нэг л пагдгар намхан залуус санаа сэтгэл нь зовсон бололтой дуугүй гүйж ирцгээнэ. Хоёр гудамжны уулзвар дээр «Ур-ра! Ура-ра!» гэж хашхиралдан малгайгаа дээш шидэлж шүхрээр даллаж Морская гудамжинд нижигнэж байв. Хүүхдүүд тасхийтэл исгэрэлдэнэ. Газар сайгүй зогсоочихсон сүйх тэрэг дотор гуа сайхан хүүхнүүд зогсож байв. Шавааралдсан хүмүүс маань Иссакиевийн талбай руу хар хүүрэг татаж очоод зарим нэг нь цэцэрлэгийн хайс даван цутгаж байв. Бүх байшингийн цонх, дээвэр болоод Иссакия сүмийн чулуун шатны гишгүүрүүд ч дүүрэн хүнтэй байв. Эдгээр арван буман хүн цөм Германы элчний луглагар бүдэг улаан байшингийн дээд давхрын нь цонхоор савсаж байгаа утааг харж байв. Хагарчихсан шилний цаагуур хүмүүс сүүдгэнэн гүйлдэж шавааралдсан хүмүүс рүү бөөн бөөн цаас шидлэхэд бут үсрээд аяархан хийсэж унана. Утаа пур пур гэх тоолон дээрээс шинэ юм шидэх тоолон шавааралдагсад нүржгэнэтэл хашхиралдана. Байшингийн гол хаалганы нь дээр байгаа хоёр том хүрэл хүн морь цулбуурдан зогссон баримал дээр өнөөх л уриалган жижиг хүмүүс гарч ирэхэд шавааралдагсад дув дуугүй болов. Алхаар төмөр балбаж байгаа чимээ гарснаа баруун талын том баримал ганхаж байгаад гудамжны довжоо руу нисэж унав. Шавааралдагсад гууглалдаж, гүйж очоод овооролдож «Муу мондиудыг угаадасны суваг руу хий! Угаадасны суваг руу!» гэж хашхиралдав. Хоёр дахь баримал бас л ойчив. Ингэж байхад нэг тарган хатагтай Антошка Арнольдовын дал мөрнөөс нь барьж аваад: «Алив залуу минь тэр мондиудыг усанд живүүлье» гэж хэлэв. Шавааралдагсад хогны суваг руу хөдлөв. Тэгж байхад гал командын цоор дуугарч тээр тэнд зэс дуулга гялалзав. Булангийн цаанаас морин цагдаа айсуй харагдана. Гэтэл хашхиралдан гүйлдэж яваа хүмүүсийн дотор шилэн нүд шиг гөлөрчихсөн нүдтэй, толгой нүцгэн аймаар цонхир цагаан царайтай хүн явахыг Арнольдов олж харжээ. Тэр нь Бессонов мөн болохыг Арнольдов таньж дэргэд нь очиход: 

	— Та тэнд байв уу? Яаж алж байгааг би сонссон шүү гэж Бессонов хэлэв. 

	— Бас хүн алсан юм бий? Хэнийг алаа юм бол?

	— Мэдэхгүй. 

	Бессонов салж сохор хүн шиг энд тэнд гишгэлэн талбай дундуур явав. Рейтер гэдэг цайны газрыг сүйтгэж байсан Невскийн өргөн гудамж руу шавааралдагсдаас үлдсэн зарим нэг нь одоо бөөн бөөнөөрөө гүйж байв. 

	Тэр оройдоо Антошка Арнольдов, сонины газрын тамхины утаа болчихсон нэг тасалгаанд бичгийн цомбогор ширээ налж зогсоогоороо нарийхан цаас дээр бичсэн нь: 

	«... Бид өнөө орой ард түмний уур хилэнгийн бүх далайц, сайн сайхны нь харлаа. Германы элчний зоорь дотор байсан архинаас нэг ч шилийг уугаагүй, харин цөмийг нь хагалж угаадасны суваг руу асгасныг тэмдэглэх нь чухал байна. Эвсэн найрамдах аргагүй болжээ. Бид хэчнээн хохирол үзлээ ч гэсэн ялж гартлаа тулалдах болно. Германчууд Орос орныг унтаагаар нь дайрах гэж бодсон хэдий боловч «Эх орон аюулд учирлаа» гэсэн үг аянга мэт цуурайтахад ард түмэн нэг хүн мэт бослоо. Тэр ард түмний атаа хилэн аймшигтай их болно доо. Манай эх орон хүчирхэг боловч бид энэ үгийг мартсан юм. Германы их бууны анхны дуугаралтаар тэр үг эмзэг цэвэр гуа бүсгүйн дүр шиг, үсэг болгон нь гал дөл бадруулан бидний зүрхний тольтыг гийгүүлэв... гэжээ. 

	Антошка нүдээ жартайлгаж бодоход ар нуруу руу нь хүйт даах шиг болно. Юун их сүрхий үг бичиж орхив оо! Хоёр долоо хоногийн өмнө зуны цэнгэл наргианы тухай жагсаалт гарга гэж түүнд даалгаж байснаас ч ондоо юм болжээ. Тэгээд Буффе гуанзны хөнгөн тайзан дээр гахай маягаар хувцасласан хүн гарч ирээд: «Би гахайн торой би ичихгүй байна. Би гахайн торой, түүгээрээ бахдаж байна. Миний ээж эмэгчин гахай, би ээжтэйгээ тун адил юм...» гэж дуулж байсныг санажээ. 

	«... Бид эрэлхэг баатарлаг үед орлоо. Бид амьдаараа нэлээн зэгсэн ялзарчээ. Дайн бол биднийг ариутгагч зүйл мөн» гэж Антошка бэх үсчүүлэн бичив. 

	Белосветов тэргүүтэй дийлдэгчид хэдийгээр эсэргүүцсэн авч Арнольдовын өгүүлэл хэвлэгджээ. Тэр өгүүллийг сонины гурав дугаар нүүрт байнга хийдэг «Дайны өдрүүдэд» гэсэн ерөнхий гарчигт багтааснаараа л түрүүчийн өгүүллүүдэд буулт хийсэн мэт болжээ. Тэр даруй сонины газарт уншигчид захидал ирүүлсэн үүнд: зарим нь уг өгүүлэлд сэтгэл хангалттай болсноо шагшин магтаж, зарим нь ч сүрхий ёжлон бичсэн байв. Гэвч магтах нь их байсан тул Антошкийн мөрийн шагналыг нэмж өгөөд, долоо хоногийн дараа түүнийг ерөнхий эрхлэгчийн өрөөнд дуудахад англи үнэртэй ус ханхлуулсан улаан хацартай, буурал үстэй Василий Васильевич, Антошкаг сандал дээр суухыг урьж хэлсэн нь: 

	— Та тосгонд явах хэрэгтэй байна. 

	— За сонсъё. 

	— Тариачин эрчүүл юу бодож, юу ярьж байгааг бид мэдэх хэрэгтэй байна гэж хэлээд ширээн дээр байгаа бөөн захидлыг алгадав. Сэхээтнүүд тосгоныг их сонирхдог болоод байна. Та энэ үл мэдэгдэх юмны тухай амьд, тодорхой сэтгэгдэл өгөх хэрэгтэй гэв. 

	— Василий Васильевич аа, асар их эх оронч өрнөлт байгааг дайчилгааны үр дүн даруулсан шүү дээ. 

	— Би мэдэж байна. Чөтгөр тэднийг аваг. Тэдэнд яагаад хаанаас тийм эх оронч үзэл оргилсон юм? Хаашаа ч яах вэ, яваад улсын ярна чагнаж, асууж лавлаад үз. Бямба гарагт би тосгоны сэтгэгдлийн тухай таван зуун мөр юм танаас хүлээж суух болно гэв. 

	Антошка сонины газраас гарч Невскийн өргөн гудамжинд очиж цэрэг хийцтэй замын костюм, шар ширэн түрий, саравчтай малгай худалдаж авчээ. Тэр худалдаж авсан зүйлүүдээ цөмийг нь өмсөөд Донона хэмээх гуанзанд очиж ганцаараа нэг шил франц шампанск ууж, ах Киягийндээ Елизавета Киевнагийн айлчилж байгаа Хлыба гэдэг тосгонд очвол дээр гэж шийджээ. Антошка тэр оройгоо олон улсын вагоны нэг тасалгаанд орж байраа эзлээд янжуур татаж, эршүүд шажигнаж байгаа шар ширэн түрийгээ хараад «Ёстой амьдрал даа!» гэж бодож явлаа. 

	Жар гаруй айл өрхтэй, морин хад ургасан ногооны газартай, гудамжныхаа гол дундуур далдуу модтой нэг төвгөртөө газрын эзний байшинг засаж хийсэн сургуулийн том барилгатай тэр Хлыба гэдэг тосгон Свинюха гэдэг жижиг гол нэгэн намаг хоёрын хооронд байдаг ажээ. Тосгоны хуваарьт газар маш бага бөгөөд ургац муутай учраас бараг бүх тариачин эрчүүл Москвад очиж олборын ажил хийдэг болжээ. 

	Антошкаг тэр үдэш морь тэргээр явж тосгонд ороход ер бусын нам гүм байдал их гайхмаар байжээ. Зөвхөн нэгэн эм тахиа морины хөлд дайруулчих алдаад хашхирч сүйд болж, мөн нэг зөн нохой пин дотроос архирч тэртээ горхины захад хайрга чулуу хавиралдан байгаа чимээ гарах бөгөөд гудамжны гол дунд хоёр хуц эврээ харшилдуулан мөргөлдөж байв. 

	Антошка түүнийг галт тэрэгний буудлаас хүргэж ирсэн дүлий өвгөнд мөнгө төлөөд, хус модны ногоон навчны цаанаас цухуйж байгаа сургуулийн байшингийн дүнзэн модон гол хаалгыг чиглэн зөрөг замаар алхлав. Тэнд бараг өмхөрчихсөн шатан гишгүүр дээр багш Кий Киевич, Елизавета Киевна хоёр суугаад яаралгүй хөөрөлдөж байв. Тэд дор байгаа нуга дээр асар том бургасны урт сүүдэр туссан байв. Хар тодлууд хар үүлтэй өнгө нийлэн нисэцгээж байв. Алс тэртээ мал сүргээ цуглуулахаар цоор үлээнэ. Бургасан дундаас хэдэн улаан үнээ гарч ирээд нэг нь дээш өлийн мөөрнө. Кий Киевич дүү бүсгүйтэйгээ тун адилхан мөн тийм л зурчихсан юм шиг нүдтэй бөгөөд сүрэл зууж ийн ярьж байв. 

	— Лиза чи түүнээс гадна эр эмийн асуудлын талаар тун туушгүй юм байна. 

	Чамархуу хүмүүс чинь ёстой хөрөнгөтний соёлын ой гутам хаягдал байгаа юм даа. 

	Елизавета Киевна, жаргаж байгаа нарны гэрэлд нугын ногоо шаргалтаж, сүүдэр барайж байгаа тэр зүг харж залхуутай мэт инээмсэглэж байв. 

	— Кий минь чиний ярихыг сонсоход тун уйтгартай юм. Чи чинь цөмийг нь цээжилчихсэн болохоор юм бүхэн номд бичсэн юм шиг чамд тодорхой байх юм аа. 

	— Лиза минь хүн бүхэн өөрийн үзлээ шулуутгаж, цэгцлэх тухай бодохоос биш харин чам шиг ингэж ярихад уйтгартай, уйтгаргүйн тухай ярих хэрэггүй юм шүү. 

	— За, та л өөрөө хичээ. 

	Анир чимээгүй сайхан үдэш байв. Байшингийн саравчны өмнө сагсгар хусны цайвар мөчрүүд хөдлөлгүй унжина. Тэртээ төвгөрийн бэлд богширго жиргэнэ. Кий Киевич ногоо зуусаар л байв. Елизавета Киевна үдшийн цэнхэвтэр бүрэг барагт сүүдгэнэн байгаа модыг их л бодол болон харж суухад тэр моддын хоорондуур чемодан барьсан нэгэн гавшгай янзын гялалзсан хүн гэнэт гарч ирэв. 

	— За уулзах нь энэ бий, гуа үзэсгэлэнт Лиза минь сайн байна уу... гэж Антошка хашхирав. 

	Түүнд Елизавета Киевна тун их баярлаад босон харайж түүнийг үнсэв. 

	Кий Киевич баахан тоомсоргүй шиг мэнд усаа мэдэлцээд аанай ногоогоо зуусаар байв. Антошка шатны гишгүүр дээр лаг хийтэл сууж янжуур татна. 

	— Би мэдээ олох гэж танай энд ирлээ. Тэгээд Кий Киевич ээ, танай Хлыбад дайны тухай юу бодож, юу ярьж байгааг надад тун тодорхой ярьж өгнө биз дээ. 

	Кий Киевич зэвүүхэн шиг инээмсэглээд

	— Тэд юу бодож байгааг нь чөтгөр бүү мэд дээ... Дуугүй л байна... Чоно сүрэглэхдээ ч бас дуугүй байдаг шүү дээ гэв. 

	— Тэгвэл нь цэрэг дайчилгааг эсэргүүцээгүй болох нь ээ?

	— Үгүй, эсэргүүцсэн юм байхгүй. 

	— Германыг дайсан гэж ойлгож байна уу?

	— Үгүй, германд ч гол нь байгаа юм биш шүү. 

	— Тэгвэл хэнд гол учир нь байна?

	— Гол учир нь германд биш, харин винтов олоход л байгаа юм... Винтов буутай л болчихвол, зэвсэгтэй хүний чинь санаа сэтгэл шал өөр болдог юм шүү... Амьд байвал үзэх биз ээ. Тэр винтов маань хаашаа буудах санаатай байгаа юм бол... Тэгээд ер нь... гэж Кий Киевич дурамчхан инээмсэглэв. 

	— Зээ, ер нь тэд дайны тухай юм ярьж байна уу?

	— Тосгонд очоод, чагнаж үз л дээ. 

	Бүрэнхийгээр Антошка, Елизавета Киевна хоёр тосгон руу явав. Август хэмээх наймдугаар сарын хүйтэрч байгаа огторгуйд одод түгсэн байв. Тэр дор байгаа Хлыба тосгонд чийг татаж, малын хөлд босож хараахан намжаагүй тоос болоод хөөрүүлсэн сүүний үнэр ханхална. Хашааны хаалга бүрийн дэргэд сая буулгасан тэрэг байна. Далдуу модны дор пад харанхуйн дунд худгаас ус татаж байгаа ховооны иш мод чахарч, адуу тургиж ус ууж байгаа нь сонсогдоно. Нэгэн задгай газар сүрлэн дээвэртэй модон пингийн өмнө гурван бүсгүй дүнзэн дээр сандайлж ая нийлэн аяархан дуулна. Елизавета Киевна, Антошка хоёр бас тэнд очиж хажууханд нь суув. 

	 

	Тосгон Хлыба маань

	Тун гоё юм даа

	Сандал болоод цэцэг ч биш, 

	Сайхан охидод зоригт эрүүд ч бий... 

	 

	гэж өнөөдүүл дуулж байв. 

	Тэдний нэг нь ойр ирсэн хүмүүс өөд эргэж хараад: 

	— За охид минь унтах юм бил үү дээ? гэв. 

	Тэгээд тэд хөдлөлгүй сууна. Пин дотор нэг хүн юм аялуулж байснаа богино нэхий дээл эгэлдэргэсэн халзан толгойтой хүн гарч ирээд уухилан удаан оролдож цоожлоод охидын дэргэд хүрч, ташаагаа тулан зогсож ямаан сахлаа сэрвийлгэн имрэнгүүтээ: 

	— Алтанхан гургалдайнууд минь бас л жиргэн дуулж байна уу? гэв. 

	— Федор ах минь дуулах нь дуулж байна гэхдээ таны тухай дуулаагүй шүү. 

	— Аа тийм үү. Шөнө дуу дуулна гэдэг чинь ямар ёс вэ. Та нарыг одоохон ташуурдаад л эндээс... 

	— Таны атаа жөтөө хүрээ юү? гэхэд нэг охин тосож аваад, санаа алдаж: 

	— Федор ах аа, манай Хлыбаг магтан дуулах хүн биднээс өөр юм алга болжээ гэв. 

	— Тийм ээ та нар чинь өнчирч хөөрхий болоо байна даа гээд Федор тэдний хажууд суухад дэргэдэх охин. 

	— Тээсхэн Козьмодемьяныхны чавганц — дайнд бараг бүх хүн амьтныг дуудаж авсан гэнэ гэж хөөрч байна билээ гэж ярив. 

	— Гайгүй охид минь удалгүй та нарыг ч татах цаг ирнэ дээ.

	— Биднийг дайнд мордуулна гэж үү? 

	Охид инээлдэнэ. Тэдний захынх нь бас л, 

	— Федор ах аа, манай хаан чинь хэнтэй байлдаж байгаа юм бэ? гэж асуув. 

	— Өөр хаантай байлдаж байгаа юм даа. 

	Охид бие бие өөдөө харцгаана, нэг нь толгойнхоо тал боолтыг засна, захынх нь: 

	— Козьмодемьянскийнхны чавганц нар нээрэн өөр хаантай л байлдаж байгаа юм гэж хэлсэн шүү гэв. 

	Тэгж байх зуур дүнзний цаанаас нэгэн сэгсгэр толгой өндийж ирээд уухилан богино нэхий дээлээ өмсөнгүүтээ: 

	— За чи худал хэлэхээ тат хө. Юуны чинь өөр хаан, манайх германтай байлдаж байгаа юм гэв. 

	— Тийм ч байж магадгүй гэж Федор хариулна. 

	Өнөө толгой дахин далд оров. Антошка Арнольдов, тамхины хайрцгаа гаргаж Федорт цаасан иштэй янжуур барингуут болгоомжтой асуусан нь: 

	— Танай тосгоныхон дайнд дуртай явцгаасан уу, та хэлж өгнө үү? гэв. 

	— Ноён минь олон хүн дуртай явсан. 

	— Тэгвэл өрнөлттэй байсан юм шив дээ. 

	— Тийм ээ, өрнөцгөөсөн юм. Ер нь яагаад ч явахгүй байх вэ дээ? Тэнд юу болж байгааг үзэцгээх болно шүү дээ. Албал ална л биз, тэртэй тэргүй энд ч үхэх юм чинь. Манай эндхийн газар үржил шим муутай, талх идэхээсээ талхны исгэлэн шүүс уух маань ихдээд байгаа юм. Харин тэнд чинь долоо хоногтоо хоёр удаа мах иддэг, за тэгээд сахар, цай, тамхи байдаг гэнэ хэчнээн бол хэчнээн татдаг гэж цөм ярих юм гэв. 

	— Байлдахаас айхгүй байна гэж үү?

	— Яагаад айхгүй гэж, айлгүй яах вэ. 

	
XV

	Брезент бүрхүүлтэй тэрэг, сүрэл өвс ачсан тэрэг, хүн эмнэлгийн морь тэргүүд, хөвдөг гүүрний асар том тэвшнүүд найган ганхаж чахран, шингэн шавар болчихсон өргөн засмалаар явж байв. Ташуу дуслагч шивэр бороо зогсоо зайгүй орно. Хагалсан газрын шан, замын хажуугийн шуудуу усаар дүүрчээ. Алс тэртээ байгаа ургаа мод, төгөл ой үл мэдэгдэм сэрвэлзэнэ. 

	Хашхиралдан хараал тавьж, ташуурын дуу тас няс хийж тэрэгний гол мөргөлдөн тэрчигнэж, шавар шалбааг, бороо ус болж байхад Оросын давшиж байгаа армийн ачаа хөсөг ийнхүү газрын хөрс хөдлөх мэт нэлбийн хөдөлж байв. Замын хажуугаар үхсэн буюу эцэж үхэх шахсан адуу хөмөрчихсөн тэрэгнүүд дугуйгаа өөд харуулан хэвтэнэ. Заримдаа энэ хөл үймээн дотор цэргийн автомобиль шуугин орж ирэхэд шуугиан шагшаан болж, морьд үргэж цоройлоод, замын хажуу руу ачаатай тэрэг хөмрөхөд түүний хойноос тэрэг туугчид гүйлддэг байв. 

	Тэгж явснаа хөсөг тэрэг тасарсан газарт нь хүүдийтэй юм, майхан цуваа үүрчихсэн явган цэргүүд хол гэгч цувран шавар шавхайнд халтичин явах бил ээ. Тэдний хөл гараа олоогүй үймээн дотор элдэв ачаа зүг бүр тийш нь ёрдойтол буу овоолчихсон тэрэгнүүд явах бөгөөд түүн дээр дарга нарын морь баригчид бээвийн сууна. Хүмүүс үе үе засмалаас гүйн гарч замын хажуугийн ногоон дээр винтовоо тавиад явган суух бөлгөө. 

	Цаашаагаа бас л ачаатай тэрэг, хөвдөг гүүр, ачаа хөсөг, офицер янзын норчихсон цувтай хүмүүс суусан хот газрын сүйх тэрэг сажлан явна. Энэхүү зэл татан тарчигнаж нүжигнэсэн цуваа нэгэн бөгөөс хотгор дотор орж овооролдож, гүүр дээр хашхиралдан зодоо цохио болно, эсвэл уул өөд аажим цувалдаж хөтөл давж алга болох ажээ. Бас түүний хажуугаас талх тариа, өвс бордоо, сум зэвсэг ачсан шинэ ачаа хөсөг ирж нийлнэ. Хажуугийн атар хээр газраар багахан морин ангиуд гүйцэн ирж өнгөрнө. 

	Заримдаа тэр ачаа хөсөг дотор төмрийн дуу харчигнан тарчигнуулж их буу зүсэн орж ирнэ. Ханхар том цээжтэй морь унасан сахлархаг зэрлэг догшин царайтай татар цэргүүд ойн үсчсэн мөлгөр огцом амтай их буунуудаа чиргүүлсээр замд тохиолдсон хүн амьтан, морь малыг газар хагалж байгаа юм шиг ташуурдаж замаа цэвэрлэн өнгөрнө. Тэгэхэд нь энд тэндгүй хүмүүс гүйлдэж ачаан дээрээ гараад гараараа зүхэн зангадаг байв. Дорхноо тэр гол мөрөн шиг цуваа дахин хунигдаж мөөг, чийг дааж үжсэн навчны үнэр ханхалж бороонд зөөлөн шуугьсан ой руу цутган орно. 

	Цаахна нь замын хоёр талаар хог новш, галтай цуцал зомгол дундаас пийшингийн яндан ёрдойж, хагарчихсан дэнлүү дүүжигнэн санжганаж их бууны суманд ховх татсан байшингийн туйпуу хана дээр наасан киноны зарлал сэвэлзэн далбалзан хийсэх бөгөөд тэнд урд талын дугуй нь салчихсан тэрэг дээр хөх шинельтэй австрийн шархадсан цэрэг хэвтэж байв. Түүний царай нь шарлаж, нүд нь уйтгарлан мэлмэрчээ. 

	Эндээс хорин таван мод орчим газарт байгаа утаа униар татсан тэнгэр газрын заагт их бууны дуу нүжигнэж байв. Тэр зүг шөнө өдөргүй эдгээр ачаа хөсөг, цэрэг цутган орно. Тэр зүгт талх тариа, хүн, их бууны сум ачсан галт тэрэг бүх Орос орны зүг бүхнээс цувж байв. Их бууны нүргээнд бүх орон хөдлөн оволзжээ. Хориглон цаазалж, бухимдан бүгчимдсэнээс болж хуралдан бөөгнөрсөн шунаг шунахай, сэтгэл ханаагүй, хорсолтой юм бүхэн зоргодоо гарах цаг иржээ. 

	Бузарлагдсан ариун бус амьдралд автагдсан хотын иргэд бүгчим бөглүү нойрноос сэрсэн юм шиг болжээ. Их бууны нүжигнэх чимээн дотор дэлхий дахины сэтгэл хөдөлгөгч аянгын дуу сонстоно. Цаашдаа хуучнаараа амьдрах аргагүй мэт санагдана. Ард иргэд өшөө жөтөөний уур хилэнгээ бадруулан дайныг магтан сайшааж байв. 

	Хөдөө тосгонд хэнтэй, юуны төлөө байлдаж байгаа нь хаа хамаа юу гээд л олон таван юм ч асуухгүй байв. Уур хилэн, занал зүхэл аль дивангарт хүмүүсийн цээжинд цуст манан мэт хөшилдөх болсон юм. Цаг түгшүүртэй болж гүйцжээ. Хөл нь хөнгөрч, шунаг шунамхай болчихсон идэрчүүд, тариачин залуу эрчүүд авааль авгай, анд охидоо орхиж ачааны вагонд чихэлдэж суугаад алиа завхай дуу дуулж, исгэрэлдсээр хот хүрээний дэргэдүүр шүнгэнэн өнгөрөх ажээ. Хуучин аж төрөл ийнхүү дуусаж Орос орныг том халбагаар хутгаж сандраасан юм шиг цөм хөдөлж хөндөгдөөд дайнд мансуурчээ. 

	Хэдэн арван мод газар үргэлжилсэн байлдааны зурваст хүрч ирээд өнөөх ачаа хөсөг, цэргийн ангиуд маань урсан тархаж алга болно. Энд хүн чанар, амьд сэтгэлэг цөм төгсөл болж байв. Хүн бүхэнд эзлэх газрыг нь окопт зааж өгнө. Тэр хүн тэндээ л унтаж, идэж, бөөсөө няслах бөгөөд борооны манан татсан нөгөө талын зурвас руу винтовоор галзууртлаа «ташуурддаг» байжээ. 

	Шөнө болоход тэнгэрийн хаяанд баргар улаан хүрэн туяа татуулсаар гал түймэр аажим ноцож пуужин оч хаялуулсаар тэнгэрт зурайн гараад од сацлуулан буухад их бууны сум улин хангинаж ирээд гал утаа, тоос оволзуулан босгож дэлбэрэх ажээ. 

	Ингэхэд айснаас дотор харанхуйлж, арьс эвхрэх шиг болж, гараа зангиддаг байв. Шөнө дундаас өмнөхөн дохио өгч уруул амаа шазайлгачихсан офицерууд гүйн ирж хашхирч гууглаж зодож балбаж байгаад нойтон чийг нойрноосоо болж нүд нүүр нь хавдчихсан цэргүүдийг босгоно. Тэгснээ хараал тавьж, араатан шиг бархиралдсан хэсэг замбараагүй цэргүүд үсчин бүдэрч хэвтэж боссоор л гүйлдэнэ. Тэгээд айж, хорссондоо дүлийрч дөжрөөд, ухаан мэдрэлээ алдаж улангассан цэргүүд дайсны окоп дотор үсрэн орно. 

	Тэгээд өнгөрсөн хойно дайсны окоп дотор юу хийснээ хэн ч огт мэддэггүй байжээ. Харин баатарлаг үйл явдлын тухай худал хэлмээр санагдахад яаж жадалсан тухай, толгойн ясыг нь шаржигнатал яаж мөрлөгчөөр цохиж байсан тухай худал хэлэх л болдог байжээ. Шөнө болсон явдлаас нь хэдэн хүүр л үлддэг ажээ. 

	Тэгээд өдөр болж, халуун тогоо хүрэлцэн ирнэ. Бээрч, хөшчихсөн цэргүүд хоол идэж, тамхи татна. Дараа нь зүүдэлсэн зүүд, авгай, хүүхний тухай ярихдаа бас л их худал ярих ажээ. Босож бөөсөө эрэн унтаж байдаг байжээ. Өмхий самхай, цус нөжид бузарлагдаж, нүцгэрсэн, нүжигнэсэн чимээтэй үхлийн энэ зурвас дээр цэргүүд өдөржин унтдаг байжээ. 

	Яг үүний нэгэн адилаар Телегин мөн л шавар шавхай, чийг нойтон дотор сууж гутал хувцсаа долоо хоногоор ч тайлалгүй явдаг байв. Дунд тушаалын даргаар томилогдон очсон түүний армийн нэгэн хороо байлдан давшиж байжээ. Тэр хорооны офицер, цэргүүдийн тэн хагасаас илүү нь жагсаалаас гарсан бөгөөд хүч зузаатгаагүй учир үхтлээ эцэж туйлдаад, ноорч салмарсан тэднийг хэзээ ар талд гаргаж солих бол доо гэж хүлээх бөлгөө. 

	Гэтэл дээд командынхан юу боловч өвөл болохын янар Карпатын уулсыг давж Унгарт цөмрөөд түүнийг цөлбөж дээрэмдэхийг эрмэлзэнэ. Хүний нөөц хангалттай байсан учир хүнийг юунаа хайрлах бил ээ. Гурван сарын турш зогсоо жолоогүй байлдаж байхад эрэмбэ замбараагүй ухарч яваа Австрийн армийн эсэргүүцэл нугараад Кранов, Вена хотууд идэгдэж Оросын цэрэг зүүн жигүүрээрээ Германы хамгаалалтгүй ар талд гармаар мэт байв. 

	Оросын цэрэг, энэ төлөвлөгөөг дагасаар өрнө зүг зогсолгүй явж олон мянган цэргүүдийг олзолж, идэш тэжээлийн асар их нөөц, буу, сум, хувцас хунар олзлон авчээ. Хэрэв хуучин цагийн дайнд юм бол иймэрхүү олз омгийн хагас нь ч гэсэн, бүхэл бүтэн корпус цэрэг хиарч байгаа тасралтгүй цуст тулалдааны нэг нь ч гэсэн дайны шувтаргыг бүрнээ шийдвэрлэх байсан бил ээ. Хэдийгээр эхний ганц тулалдаанд шигшмэл арми барагдсан боловч дайн улам ширүүсэж байжээ. Хүүхэд хөгшдөөс эхлээд бүх ард түмэн дайнд морджээ. Энэ дайн хүний мэддэг хэр хэмжээнээс хэтэрчээ. Дайсан бут цохигдож цусан далай урсаад нэг л хүч гаргавал шийдвэртэй ялах бол уу гэж санагдана. Хүчээ ч гаргаж л байжээ. Гэтэл дайсны сарниж бутарсан армийн оронд шинэ арми гарч ирээд мэлийн гөлөрч, дахин зүтгэсээр байгаад л үхэл өөд очиж сөнөдөг байжээ. Татарын зэрлэг дээрэмчид гэсэн ч, самуун Персүүд гэсэн ч эдгээр бие махбод сул дорой, нинжин зөөлөн болсон европ хүмүүс шиг, эсвэл ноёдын өдүүлсэн энэ дайны мах, язгуургүй мал гэж үзэж байсан оросын залирхуу тариачин эрчүүд шиг ингэж хатуу ширүүн тулалдаж үхэхээ юман чинээ тоодоггүй байсан удаагүй бил ээ. 

	Телегиний алба хааж байсан хорооны үлдэгдэл нь нарийхан гүнзгий голын эргийн дагуу окоп малтаж бүгсэн байв. Тэр зурвас нь алга дээр тавьсан юм шиг ил бөгөөд окоп нь гүйхэн учир тун тохиромжгүй бил ээ. Хороо, давших тушаал мөдхөн өгөхийг хүлээж байсан учир хэдийгээр голын нөгөө талд траншей дотор байсан австрийн ангиуд сүрхий буудаж байсан боловч одоохондоо нойр ханаж, гутлаа сольж, амрах гэж цөм баяртай байв. 

	Үдэш тийшээ хуучин янзаараа гурван цаг хэртэй гал зогсоход Телегин, зурвасаас хоёр мод хэртэй газарт орхигдсон нэгэн цайз дотор байрлаж байгаа хорооныхоо штаб руу явав. 

	Шугуй дундуур угалзалсан голын дагуу хөвсгөр манан татаад эргийн бургасыг нөмөрчээ. Тэнд анир чимээгүй бөгөөд чийг дааж нойтон навчны үнэр ханхална. Хааяа ганц нэг буу дуугарч голын усыг сум хага зүсэх нь сонстоно. 

	Иван Ильич засмал замын хажуугийн шуудууг харайн гарч, зам дээр зогсон, тамхи татна. Хажууханд нь байгаа навчаа гөвчихсөн асар том моднууд дэндүү өндөр мэт санагдана. Тэр моднуудын эргэн тойрон байгаа шалбаагтай хонхорт эгээ л сүү асгачихсан юм шиг харагдана. Тэр нам гүм байхад өчүүхэн сум гомдолтойёо ульж өнгөрнө. Иван Ильич гүнзгий гэгч шүүрс алдаад тэдгээр гайхалтай модыг харсаар шаржигнасан хайр дээгүүр алхлав. Ийн санаа амар, ганцаараа бодол бодож яваадаа бүх бие нь амарч, өдрийн тачигнасан чимээ анир мартагдаж зүрхэнд нь нарийн нандин уйтгар төрөв. Тэр, дахин шүүрс алдаж цаасан иштэй янжуураа шидээд, хоёр гараараа хүзүүгээ салаавчилж явахдаа эдгээр гайхалтай мод, дурлалаас шаналагч өөрийн нь амьд зүрх, Дашагийн үл үзэгдэх гуа үзэсгэлэнгээс өөр юу ч үгүй гайхалтай сонин ертөнцөд яваа мэт санагдана. 

	Чимээ аниргүй, амар жимэр энэ цагт Даша түүнтэй хамт байгаа юм шиг болно. Их бууны сум жингэнэн улихаа больж, бууны дуу тачигнахаа зогсож, хашхиралдаж уурлахаа татахад ер нь хорвоо ертөнц дээр илүү эдгээр дуу аядахтай зэрэг Даша түүний биеийг илбэх шиг болно. Бас хааяа газар байшингийн нэг өнцөгт шигдэж хэвтэхэд нь түүний зүрхийг Дашагийн гуа сайхан хөндөх бил ээ. 

	Хэрэв үхэх юм гэхэд эцсийнхээ мөчийг хүртэл энэ сайхан жаргалаа бодсоор байгаад үхнэ дээ гэж Иван Ильичид санагдах ажээ. Харин Иван Ильич үхлийн тухай ер бодохгүй, түүнээс айдаг ч үгүй байжээ. Одоо түүнийг үхэл ч гэсэн, өөр юу ч гэсэн гайхамшигтай сайхан амьдралаас нь хагацаж чадахгүй. 

	Энэ зун, сүүлчийн удаагаа Дашатай уулзахаар Евпаторт ирэхдээ Иван Ильичийн дотор нэг уйтгарлаж, нэг сэтгэл хөдлөх шиг болж чухам уулзахдаа юу гэж хэлэхээ ахин дахин бодож байж бил ээ. Гэвч тийнхүү зам дээр уулзахад Дашагийн санамсаргүй асгарсан нулимс, Иван Ильичийн цээжинд наасан цайвар үстэй толгой, далайн үнэр шингэсэн үс, гар, дал мөр болоод норсон сормуустай сүүмэлзсэн нүдээрээ түүний өөдөөс харж: «Хайрт Иван Ильич минь, таныг би хэчнээн их хүлээв дээ» гэж хэлсэн хүүхдийн хөөрхөн ам нь ч бас тэнд далайн хажуу дахь зам дээр хэлсэн энэ бүх санаанд ч ороогүй юм нь Иван Ильичийн хамаг амьдралыг хөрвүүлж орхижээ. Тэгэхэд Иван Ильич, тэр хайрт хонгор нүүр өөд харж байгаад: 

	— Бүх насаараа танд дурлана гэж хэлсэн бил ээ. 

	Харин сүүлдээ тийм үг хэлээгүй байх, зөвхөн хэлэх гэж бодсоныг минь Даша ойлгосон байх гэж бодогддог ажээ. 

	Даша гараа түүний мөрөн дээрээс аваад хэлсэн нь: 

	— Би танд тун олон юм хэлж өгөх хэрэгтэй байна. Хоёулаа явъя— гэсэн бил ээ. 

	Тэгээд хоёулаа тэнгисийн захад очоод элсэн дээр суухад Даша сайр атгаж аваад далай руу яаралгүй шидэлж байв. 

	— Би цөмийг нь танд ярьж өгсний дараа та надад сайн хэвээрээ байх сан бол уу даа гэж асуумаар байна. Ер нь юу гэж бодвол бодоорой л доо гээд Даша шүүрс алдана. Иван Ильич ээ, таныг байхгүйд би тун тусгүй байсан шүү. Хэрэв болох сон бол намайг уучлаарай даа гэв. 

	Тэгээд Даша Самарт байснаа, энд хэрхэн ирснээ, Бессоновтой уулзсанаа бас амьд явах дургүй болсноо, ер нь Петербургийн өөдгүй явдал дахин сэргэж, санаа сэтгэл хордуулж, наргиж цэнгэлдэх эрмэлзлийг оволзуулж байгааг нэгд нэгэнгүй ярьж эхлэв. 

	Аль бүр ингэж ч тэсэж гөжиж явах бил ээ? Тийм л жам ёстой юм бол биеэ бузарладаг юм бил үү гэж ч бодлоо. Гэтэл бүр даваан дээр нь очоод айж болилоо... Даша алгаа хавсран их л гайхсан бололтой байснаа хэлсэн нь: — Хайрт Иван Ильич минь намайгаа авраач дээ... Би чинь өөрөө өөрийгөө үзэн ядаж, байх аргагүй боллоо. Би ч арай тэгж өнгөрчихсөн хүн биш шүү дээ... Би бүр өөр юм, огт өөр юм бодож байна гэв. 

	Ингэж ярьсныхаа дараа Даша тун удаан дуугүй сууна. Харин Иван Ильич нарны туяанд мэлтгэнэн цэнхэртэгч толь мэт усыг нүд салгалгүй харж суухад түүний бүх бие баяр жаргалаар дүүрэх ажээ. 

	Салхи гарч давлагаа хөдөлж хөлийг нь норгосон хойно Даша сая сэрэх мэт болж дайн эхэлсэн тул Иван Ильич маргааш явж хороогоо гүйцэх ёстой болсныг ухан мэдэв. 

	— Иван Ильич ээ?

	— За юү гээ вэ? 

	— Та надад сайн байна уу?

	— Тийм ээ

	— Их сайн уу?

	— Тийм ээ гэв. 

	Тэгэхэд нь Даша элсэн дээгүүр мөлхөн ойртож ирээд нөгөө галт онгоцон дээр явж байсан шигээ л гараа түүний гар дээр тавиад: 

	— Иван Ильич ээ, би бас танд сайн байна шүү гэв. 

	Даша түүний чичрэн салганасан хуруунуудыг чанга атгаж хэсэг дуугүй байснаа ийн асуув: 

	— Та зам дээр уулзахдаа надад юу гэж хэлсэн билээ гээд Даша духаа атируулан бодож байснаа, — Юун дайн бил ээ? Хэнтэй байлдаж байгаа юм бэ?

	— Германтай байлдаж байгаа юм. 

	— Аа тийм үү. Та өөрөө хаачих вэ?

	— Би маргааш явлаа шүү. 

	Даша цочин гайхсанаа бас дуугүй болов. Николай Иванович, сая л дөнгөж орноосоо ховхорсон бол уу гэмээр байдалтай амралтынхаа судалтай хувцастай тэдний зүг гүйсээр нэг юм хашхирч гартаа барьсан сониноороо даллан айсуй харагдана. 

	Иван Ильичийг төдий л анзааралгүй сууна. Түүнд нь Даша «Николай минь энэ хүн бол миний хамгийн дотнын найз байгаа юм» гэж хэлэхэд нь Николай Иванович, Телегиний пиджакаас шүүрэн авч нүүр рүү нь харж хашхиран хэлсэн нь: 

	— Залуу минь, ийм л юм үзэх байж дээ? Та тэр соёлч ёсоо хараа биз дээ? Энэ чинь арай ч дэндүү байна шүү. Та юм ойлгож байна уу? Энэ чинь солиорч байгаа юм гэв. 

	Даша бүхэл өдөржиндөө Иван Ильичээс хагацалгүй дагаж тун номой бөгөөд их л юм бодож өнгөрөв. Нарны цэнхэрэвтэр туяа, тэнгисийн шуугиан дүүрсэн энэ өдөр Иван Ильичид барагдашгүй урт ч юм шиг, өнгөрөх минут бүхэн бүхэл бүтэн амьдрал шиг санагдана. 

	Телегин Даша хоёр эргийн дагуу хэрэн хэсэж, элсэн дээр ч хэвтэж саравч дотор ч сууж мансуурсан юм шиг байв. Харин Николай Иванович тэднээс салалгүй дагаж байлдаан ба германы хүчин түрж байгаа тухай үг яриа дэлгэж явав.

	Үдэш болоход Николай Ивановичаас арайхийн салж тэр хоёр налуу намхан эрэгтэй тохойн хөвөөгөөр явж, их л хол очив. Юу ч ярилгүй, алхаа нийлүүлэн явав. Чухам ингэж явахдаа Дашад ямар нэгэн үг хэлэх ёстой гэж Иван Ильичид бодогдов. Даша ч халуун дотно шийдтэй үг сонсох хүсэлтэй байгаа юм. Гэвч Иван Ильич юу хэлж чадах аж даа? Түүний оргилон буцалж байгаа дотоод сэтгэлийг хүний үгээр хэрхэн илэрхийлж болох бил ээ? Болохгүй, үүнийг илэрхийлж болохгүй. 

	Газар шагайж явсан Иван Ильич: «Больё, больё. Хэрэв би бодсон зүйлээ Дашад хэлчихвэл жудаггүй юм болно. Даша надад дурлахгүй, харин үнэнч шударга бүсгүй болохоор намайг нэгэнт гуйвал зөвшөөрөх л биз. Гэвч ингэвэл албадсан хэрэг болно. Түүгээр ч барахгүй бид хоёр хэчнээн хугацаагаар салж холдохоо мэдэхгүй байгаа бас дайны газраас би буцаж ирэхгүй ч байж мэдэх учраас түүнд хэлэх ёсгүй» гэж бодов. 

	 Энэ бол биеэ тарчилгах нэг ёс юм. Гэтэл Даша гэнэт зогсож Телегиний мөрийг түшиж байгаад шаахайгаа тайлав. 

	— Ээ бурхан минь, бурхан минь гэж хэлэнгүүт шаахайдаа орсон элсийг сэгсрээд дахин шаахайгаа өмсөж эгцлэн зогсонгуут урт гэгч санаа алдаад Иван Ильич ээ, таныг явсан хойно чинь би танд тун их хайртай байна даа гэв. 

	Даша гараа түүний хүзүүн дээр тавиад ширүүн юм уу даа гэмээр, хурц том тунгалаг хүрэн нүдээрээ шижээргүй харан байж дахин нэг аяархан санаа алдсанаа: 

	— Тэнд ч гэсэн бид хоёр хамт байна шүү дээ. Тийм ээ? гэв. 

	Иван Ильич, түүнийг биедээ болгоомжтойхон ойртуулаад чичгэнэн байгаа нинжин уруулыг нь үнсэн таалав. Даша нүдээ анив. Тэгээд хэн хэний нь амьсгал давхцаж агаар хэрэгтэй болоход Даша уруулаа салган авч Иван Ильичийг сугадан тэдний хөлийн нь хажууд харанхуйлан мэлтгэнэн ирж эрэг юугаа долоож байгаа нүсэр хүнд, нүүгэлтсэн усны хөвөөгөөр явав. 

	Нам гүм болох бүрд Иван Ильич энэ бүгдээ ямагт сэтгэл хөдлөн бодох бил ээ. Одоо ч гэсэн толгойгоо салаавчлан модон дундуур гарсан засмал замаар манан дотор хэсэж явахдаа дахин Дашагийн анзаарангуй зөөлөн харцыг үзэх шиг болж, удаан сайхан үнсэн таалахыг нь ч амтархаж байлаа. 

	— Зогс, хэн бэ? гэж манан дотроос хэрцгий ширүүн дуугаар асуув. 

	Өөрийн хүн, өөрийн талын хүн гэж Иван Ильич хариу өчөөд гараа шинелийнхээ халаасанд хийж, нэгэн том царс модны дор лүглийн бараантаж байгаа хэдэн цонхоор нь бүдэг шар гэрэл сүүмэлзсэн асар том цайз өөд чиглэн очив. Довжоон дээр сууж байсан нэг хүн Телегинийг хармагц татаж байсан цаасан иштэй янжуураа шидчихээд босож номхон зогсов. Телегинийг «Шуудан ирээгүй юү?» гэхэд «Эрхэмсэг дарга минь ер нь ирээгүй шүү. Харин хүлээж л байна» гэв. Иван Ильичийг үүдний өрөөнд ороход тэртээ цаад мухарт өргөн царс модон шатны дээд хананд Адам Ева хоёрын дүрийг моддын дунд зогсоон нэхсэн хуучны хөрөг хивс өлгөөстэй харагдав. Ева нэг алим барьж Адам цэцэгтэй нь огтолж авсан мөчир барьжээ. Тэдний наршиж гандсан нүүр, хөхдүү биеийг нь лонхон дотор суулгаж шатны ирмэг дээр тавьсан лаа сүүмэлзэн гэрэлтүүлж байв. 

	Иван Ильич баруун талын үүдийг нээж өчигдөр их бууны сум туссан газрын нь шавар нурчихсан, шавар таазтай нэгэн хоосон тасалгаанд оров. Задгай гал түлдэг пийшингийн өмнө тавьсан модон орон дээр ахлах дэслэгч гүн Бельский, дэслэгч Мартынов хоёр сууж байжээ. Иван Ильич оронгуут тэдэнтэй харилцан мэнд усаа мэдэлцээд штабаас машин хэдийд ирэх тухай асууж галын гэрэлд нүдээ жартайлгаж тэдний хажууханд байсан сумны төмөр хайрцаг сандайлан суув. 

	— За танай энд ч чинь бас л буудалцсаар байна уу? гэж Мартынов асуухад Иван Ильич хариу өгөлгүй зүгээр л дал мөрөө хавчлаа. 

	— Хамгийн хэцүү нь тэр өмхий үнэр юм. Би үхэхээс ч айхгүй байна. Би энэ тухай гэрийнхэндээ ч бичсэн. Эх орныхоо төлөө би амиа гарздахад бэлхэн байна. Ер нь ингэх ч гэж явган цэрэгт шилжиж одоо окопт сууж байгаа юм. Гэвч энэ өмхий үнэр л намайг алж байна даа гэж гүн Бельский бүгт дуугаар ярьж байв. 

	— Өмхий ч яах вэ, үнэртэхгүй байхгүй юу, харин хүүхэн байхгүй байгаа чинь л горьгүй байна даа хө. Энэ чинь л яггүй байна даа. Армийн командлагч тэр хөгшин хөх гүзээ чинь манай энд дацан байгаа юм шиг архи дарс, авгай хүүхэн ч үгүй болгожээ. Ингэж армиа хайралдаг юм уу? Ийм дайн байдаг юм уу? Өөрснөө бодож үз л дээ гэж Мартынов мөрнөөсөө унжуулсан туузаа засангуут хариу өгөв. 

	Тэгээд Мартынов орноос босож шатаж байгаа цуцлыг гутлаараа цаашлуулж байв. Гүн Бельский шатаж байгаа тал ширтэж бодол болсон янзтай тамхиа татаж сууснаа: 

	— Таван сая цэрэг бээж байна, бас тэгээд хүн, агтын хүүр ялзарч байна шүү дээ. Пээ яасан ч аягүй үнэртэй байна даа. Энэ дайны тухай би бүх насандаа дурсах юмтай боллоо гэв. 

	Гадаа машины дуу сонсогдов. 

	— Ноёд оо, шуудан авчирлаа гэж тэдний хаалгыг нээж сандарсан дуугаар хэлэв. 

	Офицеруудыг довжоон дээр гарч очиход машины дэргэдүүр хүмүүс сүүдгэнэлцэн, хэдэн хүмүүс хашаан дотор гүйлдэж яваа харагдана. Ноёд оо, гараас бүү шүүрээд бай л даа» гэж тэдний хашхирах сонстож байв. 

	Шуудан, ар гэрээс илгээсэн бэлэг бүхий шуудайнуудыг үүдний өрөөнд оруулж Адам, Ева хоёрыг дээд талд нь хадсан шатан дээр задалж гарав. Энэ нь бүхэл сарын шуудан нэг бөөн ирсэн ажээ. Эдгээр брезент  заваан шуудайнд далай мэт их дурлал уйтгар цөмийг нь мартаж орхисон янаг хонгор бөгөөд эргэж уулзах аргагүй ард хоцорсон амьдрал нуугдаж байгаа юм шиг санагджээ. 

	Штабын албаны ахмад Бабкин гэдэг махлаг тарган баргар царайтай хүн: — Ноёд оо, гараас бүү шүүр л дээ гэж хашхирч байхдаа бага дэслэгч Телегинд зургаан захидал, нэг бэлэг байна... Бага дэслэгч Нежныйд хоёр захидал байна... гэж дуудна. 

	— Нежный алагдсан шүү дээ ноёд оо... 

	— Хэзээ?

	— Өнөө өглөө... гэнэ. 

	Иван Ильич задгай галтай зуухны дэргэд очив. Тэр зургаан захидлыг Даша бичжээ. Дугтуй дээр бичсэн хаягийг том үсгээр хичээнгүйлэн бичсэн байв. Тийм том үсэг бичсэн тэр янаг хонгор гарыг Иван Ильич энхрийлэн өрөвдөх ажээ. Галын гэрэл рүү бөхийж эхний дугтуйг болгоомжтой задалбаас өнгөрсөн явдал дурсан бодогдож үнэртэх мэт болоход арга буюу нүдээ түр аньж дараа нь уншваас: 

	«Николай Иванович бид хоёр тэр өдөр таныг үдэж гаргамагц Симфрепольд очоод орой нь Петербургийн галт тэргэнд сууж явсан. Одоо бид хуучин байрандаа байна. Николай Иванович тун их зовж байна. Катягаас сураг чимээгүй, хаа байгаа нь ч мэдэгдэхгүй байна. Та бид хоёрын дунд тун гэнэт, агуу их тохиолдол болсон тул би одоо хүртэл ухаарч чадахгүй байна. Би таныг «та» гэж бичсэн явдалд намайгаа битгий зэмлээрэй. Би танд дурладаг шүү. Би танд үнэнч байна, таныг тун их хайрлана. Одоо гойд түгшүүртэй байна. Гудамжаар хөгжимтэй цэргүүд өнгөрч байхад тэдгээр цэргүүд, бүрээ бишгүүрийн хамт хамаг жаргал минь явчих шиг болохоос л уйтгартай болох юм. Би энэ тухай танд бичих ёсгүй гэж мэдэж байвч та эрхбиш байлдаанд болгоомжтой байж үзээрэй дээ» гэжээ. 

	— Эрхэмсэг дарга аа, Эрхэмсэг дарга аа, гэхэд нь Телегин арайхийж эргэж харваас үүдэнд нь холбоо баригч цэрэг шагайж байгаад, — Эрхэмсэг дарга аа, таныг сумангаас дуудсан утсан мэдээ ирлээ... гэв. 

	— Хэн дуудав?

	— Дэд хурандаа Розанов дуудаж байна. Хурдан тусмаа л сайн юм сан гэж байна билээ гэв. 

	Телегин дутуу уншсан захидлаа бусад дугтуйны хамт эвхэж цамцныхаа дотуур өвөрлөөд, саравчтай малгайгаа духдуулж дараад гарч одов. 

	Одоо манан улам өтгөрсөн тул сүүн дотор яваа юм шиг болж, гагцхүү хөл доор шаржигнаж байгаа элсээр л зүгээ олно. Телегин: «Би танд үнэнч байна, таныг тун их хайрлана» гэж Дашагийн бичсэнийг амандаа давтаж явав. Тэгээд гэнэт зог тусч чагнаваас өтгөн манан дотор тун анир чимээгүй бөгөөд хааяа нэг том дусал модноос дусаж байв. Гэтэл хажууханд нь нэг юм хол хол хийж, шоржигнох чимээ сонсоод цаашаа явтал тэр чимээ тов тод болоод гэнэт хөл дороос нь хэсэг эрэг лагхийтэл нурж ус цацахад мань хүн эргэж ухасхийв. 

	Засмал зам явсаар байгаад шатсан гүүрэнд тулж тасардаг газарт Телегин хүрч очсон нь энэ бололтой. Эндээс зуун алхам хэртэй байгаа тэртээ эргийн ирмэг дээгүүр Австрийн цэргийн окоп байдгийг Телегин мэдэх бил ээ. Нээрээ ч ус пүлхийж дуугарсны дараа түдэлгүй тэртээ эрэг дээрээс буун дуу уван цуван дуугарч эхэлснээ төмөр урах шиг болж нажигнатал буудав. Үүний хариу өөдөөс нь сандран буудахад буун дуу өтгөн манан дотор бүгт дуулдана. Буун дуу улам улам ширүүсэж тас нясхийж голын дээгүүр туяарна. Ийм мондийн чимээ шуугианы хажуугаар пулемёт бас л уриалган тачигнана. Хаа нэг газар модон дотор их бууны сум лүсхийтэл дэлбэрнэ. Сум нэвт сүлбэж сийчсэн өтгөн манан газраар пиг бүрхэж ийм ердийн бөгөөд ой гутам явдлыг далдлах бөлгөө. 

	Иван Ильичийн хажууханд хэд дахин сум шүнгэнэж ирээд ургаа модны гол руу шавхийтэл ороход мөчир унаж байв. Иван Ильич засмалаас гарч бургасан дундуур таамгаар явж байв. Буудалцаан мөн л гэнэт намдсаар даруй зогсов. Иван Ильич саравчтай малгайгаа аваад хөлөрч норсон духаа арчина. Дахиад л усан дор орсон юм шиг чив чимээгүй болж зөвхөн бургасны ус л тусална. За яамай даа, өнөөдөр Дашагийн захидлыг уншиж дуусгана даа гэж Иван Ильич маань инээж аваад шуудуун дээгүүр харайж гарав. Ашгүй бүр дэргэд нь нэг хүн эвшээнгүүтээ: 

	— Мөн их унтав аа, Хүүе Василий, мөн их унтав аа гэж би хэлж байна шүү гэж ярих сонсогдов. 

	— Байз, байз. Нэг хүн ирж явах шиг байна гэж нөгөө нь шалавхан хариу өгнө. 

	— Хэн бэ?

	— Өөрийн хүн, өөрийн хүн гэж Иван Ильич хурдан хэлээд тэр даруй окопын амсар дотроос сахал самбай болчихсон хоёр толгой цухуйж байгааг хараад: 

	— Аль суман бэ? гэж асуув. 

	— Таны гуравдугаар сумангийнхан байна. Эрхэмсэг дарга аа. Та юунд окопын гадуур явж байгаа юм бэ? Юмыг яаж мэдэх бил ээ. Сум самардаж юу магад гэцгээнэ. 

	Тэгэхэд нь Телегин окоп дотор үсэрч ороод офицеруудын газар байшин руу очдог харилцах суваг хүртэл окоп дотуур явахад бууны дуунд сэрчихсэн цэргүүд хоорондоо ийн ярилцаж байв. 

	— Ийм манантайд тэр чинь хаагуур ч гэсэн гол гатлахад тун хялбар биз. 

	— Хэцүү ч юм алга л даа. 

	— Байгаад л буу нажигнаж ер нь яггүй байх шивдээ... Энэ мондиуд чинь өөрснөө айгаад байдаг юм уу, эсвэл манийгаа айлгах гээд байгаа юм уу?

	— Чи хөө өөрөө айхгүй байна уу?

	— Би ч яах вэ, тун аймтгай амьтан байгаа юм. 

	— Нөхөд өө, Гаврилын хурууг тас авчжээ. 

	— Хуруугаа ингэж ёрдойлгоод дээш өргөж байна. Ёолно гэж жигтэйхээн. 

	— Азтай эр юм даа. Гэрт нь явуулах болно. 

	— Чи юү гэнээ! Гарыг нь ор тас авчсан бол бас өөр хэрэг. Ганц хуруу яах вэ, жаалхан идээ бээр болж байгаад л дахиад сумандаа ирнэ биз. 

	— Ер нь энэ дайн хэзээ дуусах бол?

	— За боль л доо. 

	 — Дуусах нь дуусна, харин чи бид хоёр үзэхгүй биз дээ. 

	— Ядахдаа Вена хотыг эзэлчих юм сан. 

	— Чи түүнийг эзлээд яах нь вэ?

	— Ер нь зүгээр

	— Эд хавар болтол байлдаж дуусахгүй юм бол тэртэй тэргүй оргож дуусна л даа. Хэн тэр газрыг чинь хагалах юм бэ? Эхнэр хүүхдүүд хагалах юм уу? Хүн амьтныг хядаж дууслаа. Болоо биз. Ууж ханалаа өөрснөө тонилцгооно доо. 

	— Өнөөх енералдууд5 чинь мөд байлдахаа болихгүй биз дээ. 

	— За энэ чинь юу гэж л яриад байна даа?

	Энд хэн ярьж байна?

	— За ахлах түрүүч минь битгий монди оргиод бай... Бушуухан өнгөрвөл барав... 

	— Тэр енералууд чинь байлдахаа больж өгөхгүй л дээ. 

	— Нөхөд минь нээрээ тийм шүү. Нэгд: Тэдэнд чинь давхар пүнлүү, одон тэмдэг, загалмай өгдөг юм шүү дээ. Англиуд чинь дайчлагдсан цэрэг бүхнийг гучин найман янчаан хагасаар бодож манай енералуудад төлдөг юм шүү гэж надад нэг хүн хэлсэн юм даг. 

	— Муусайн мондиудыг харав уу! Бүр мал шиг худалдаж байдаг бий хө. 

	— За яамай тэсэж л бай, яахыг нь үзнэ биз дээ гэж ярилцана. 

	Телегин явсаар газар байшинд ороход суман дарга Розанов гэдэг нүдэндээ саравч зүүсэн, махлаг тарган бөгөөд шингэн сэрвэгэр үстэй хүн байшингийн буланд байгаа гачуур модны мөчрийн дор морины нэмнээ дээр сууж байгаад хэлсэн нь: 

	— За хонгор минь ирэв үү. 

	— Уучлаарай Федор Кузмич гуай, тун сүрхий манан байна шүү. Би замаа алдчихжээ. 

	— За хонгор минь өнөө шөнө баахан ажиллаж үзэхээс биш дээ... гэв. 

	Тэгээд Розанов заваан гартаа шувт барьж байсан талхны хальсыг амандаа хийхэд Телегин шазуураа зуув. 

	— Хайрт хонгор Иван Ильич гуай минь, бидэнд гол гатал гэсэн тушаал дээрээс өгсөн юм. Энэ ажлыг эвтэйхэн хялбар шиг янзалбал сайн юм сан. Энд суугаач, коньяк балгах уу? За би нэг ийм арга бодож байна... Яг өнөөх том бургаасны тушаа гүүр тавиад голын цаад талд хоёр салаа цэрэг гаргачихъя гэж бодсон юм... гэв. 

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу. 

Заметки

		[←1]
	 үйрмэгийг (ЦБ)




	[←2]
	 хийл (ЦБ)




	[←3]
	 Химера гэж эртний Грек улсад арслан толгойтой, могой сүүлтэй, ямаан биетэй амнаас нь гал дөл бадарсан шуламсыг нэрлэдэг байжээ.

	 Хайрч хатаасан талх (ЦБ)




	[←5]
	 Хөдөөгийн тариачид генерал гэсэн үгийг ийн хазгай дууддаг байжээ. Орч.

